
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Хоёрдугаар хэсэг : МОНГОЛ ОРОН 1914—1921 ОНУУДАД

	I

	1914 оныг шилжилтийн он гэж болно. Энэ үед ард түмний санаа сэтгэл дахин унаж эхэлсэн ба хувьсгал хятадуудын эсрэг тэмцэл хийхээс өөр зүйлийг ард түмэнд өгөөгүй учраас өргөн олон түмэн гутарч эхлэв.

	1911 оноос хойш урьд байгаагүй олон янзын албан татвар, цэргийн үүрэг бий болов. Ард түмнийг дарлаж байсан хятадуудын байрыг нутгийн тайж ноёд эзлэн ард түмнийг дарлах болж, тэдний тоо ч ихээхэн өсөв. Хуучин байсан хошуу ноёд-феодалуудын дээр одоо хошуу захираагүй боловч тайж цолтой хүмүүсийн тоо нэмэгдэв. Тэд ямар нэгэн алба, гувчуур, татвараас чөлөөлөгдөв. Мөн шинэ феодалууд, баруун зүгт Дамбийжанцан, зүүн зүгт Егүүзэр зэрэг олон шавь бүхий хутагт нар бий болов.

	Хятадуудын эсрэг хийх бүх тэмцлийн гарлага, албан татвар асар их хэмжээнд хүрсэн боловч энэ нь анхандаа тусгаар тогтносон монгол улсыг байгуулах итгэл найдвараар цагаатгагдаж байсан юм. Гэвч энэ найдвар илэрхий нурж эхлэв. Гадаад монгол улс Дотоод монгол, Баргатай харилцаа холбоотой, тэдгээр муж нутгийн төлөөлөгчид1 Богдын Өргөөнд хэдийгээр байсан боловч Оросын бодлого шийдвэртэй бус, Хятадын шахалт улам хүчтэй болсны улмаас нэгдмэл Монгол улсыг байгуулах боломжид итгэх итгэл алдагдав.

	Хиагт дахь гурвын хэлэлцээрт их найдвар тавьж байв. Дэлхийн дайн үүссэн явдал энэ найдварыг бас сулруулав.

	Орос бол Хятад Оросын хооронд буфер2 болгох зорилгоор Гадаад монголыг автономит улс байлгах сонирхолтой байв3. Өргөөгийн засгийн газар бол Дотоод монгол, Барга хоёрыг өөртөө нийлүүлж авахыг мөрөөдөж байв. Энэ мөрөөдлийг Оросын тал шийдвэртэй дэмжих нь дараа ямар ч үр дагаварт хүргэж магадгүй ба Хятад Оросын харилцааг зайлшгүй хурцатгах тул тухайн нөхцөлд ялангуяа дэлхийн дайн үүссэн үед ийм хурцадмал харилцаа Орост зохисгүй зүйл байв. Энэ нь арай сүүлд буюу Хиагтад гурвын хэлэлцээр эхлэхэд тодорхой болов.

	Хятадууд Оросын гуйвж дайвсан бодлогыг танин мэдэж өөрсдийн тагнуул төлөөлөгчөөр дамжуулан Монгол дахь жинхэнэ байдлыг сайн мэдэж байв. Хятадын худалдаа урьд алдсан эдийн засгийн байр сууриа алхам алхмаар сэргээж өөрсдийн эрх ямбыг эргүүлэн авч эхэлсэн ба олонх ноёд тайж, лам нарын харгис хэсэг нь, ялангуяа Ховд хязгаарынхан хятадуудыг буцааж авчрах хүсэлтэй байв.

	Энэ санал хүслийг хэрэгжүүлэхэд саад болох зүйл гэвэл 1911—1912 онд болсон дээрэм, аллага хядлагын төлөөнөө хятадын өмнө хариуцах хариуцлага, мөн хятадууд хуучин өр ширээ хүүтэй нь хамт нэхэж магадгүй гэсэн болгоомжлол байв. Ийм эргэлзэл Ховдод төдийгүй Дорнод хэсэгт ч байжээ. Эхний жилүүдэд Барга, Дотоод монгол нь Да Хүрээтэй идэвхтэй холбоо тогтоон, Оросын дэмжлэг авч буй Да Хүрээ тэдэнд бодитой тусламж үзүүлэх, хэрэгцээ гарвал хятадаас хамгаалах байх гэж итгэж байжээ. Гэтэл одоо Хятад улс Барга ба Дотоод монголын эсрэг түрэмгийлж эхлэв. Тэд жишээлбэл, Удай4 ноёныг харгис хатуугаар залхаав. Богдын Өргөө Удайд бодитой дэмжлэг үзүүлж чадаагүй ба Орос бол тусгай зарим асуудлаар дипломат хэлэлцээр хийх төдийхнөөр хязгаарлав.

	Энэ бүх явдал болон ужиг удаан үргэлжилсэн дэлхийн дайн 1914 оны намар эхэлсэн Хиагт дахь гурвын хэлэлцээр хэрхэн юугаар дуусахыг урьдчилан тодорхойлсон билээ.

	 

	* * *

	 

	Дамбийжанцан баривчлагдаж, монголын отрядуудыг тарааснаас хойш Ховд хязгаарт харьцангуй тайван болов. Цэргийн отрядын хүнс хоолонд авах албан татвар ба дааж давшгүй их бие зүйлийн татварт дарагдаж туйлдсан хүн ард сая нэг чөлөөтэй амсхийх боломж олдов.

	Хятадуудтай хэлэлцээр хийж цэрэггүй бүс5 тогтоосны үрээр зэвсэгт тэмцлийн аюул хоёр талдаа арилав. Бүх маргаантай асуудлыг Хиагтын хэлэлцээр эхлэх болтол хойшлуулжээ.

	Бүр хавар, дэлхийн дайн эхлэхээс өмнө Оросын отрядуудын ихэнх нь Орос руу буцав. Ховдод 200 орчим хүнтэй казак цэргийн багавтар отряд, пулемётын команд, консулын харуул хамгаалалт үлдсэн байна. Хязгаарыг захирагч Зоригт сайдад нэг зуу орчим цэрэг байсан байх.

	Дайны чирэгдэл хөнгөрмөгц нутгийн хүн ам дайны төлбөрийн тухай бодох болж, Ховдод хятадтай хийсэн дайн бол нийт монголын хэрэг гэж үзэх санаа гарч ирэв. Цэргийн отрядуудыг хооллох, бие зүйлээр татвар төлөх үүргийг зөвхөн нутгийн хүн ам үүрч байв. Үүнтэй холбогдож нутгийн хүн ардыг хойшдын алба, татвараас чөлөөлөх, хязгаар нутагт үүрэгдсэн дайны бүх зардал хохирлыг нийт улсын болгож үзэх ёстой гэж найдаж байв. Гэтэл Өргөөгийн засгийн газар үүнийг ер ойшоосонгүй.

	Зун Өргөөгийн засгийн газар өөрийн бие төлөөлөгч Со гүнг Ховдод ирүүлэв. Тэрээр Дамбийжанцаны хошууг тарааж, эд хөрөнгийг нь хураах ажлыг удирдах ёстой байв. Дамбийжанцаны бүх үнэт зүйлс, эд хөрөнгө бол Ховд хязгаарын хөрөнгө байх ёстой гэж нутгийн хүн ам үзэж байсан хэдий боловч Со гүн түүнийг Өргөөгийн засгийн газрын мэдэлд шилжүүлэв.

	Дамбийжанцан анх ирэхдээ хоёр тэмээнээс өөр юмгүй байсан ба оросууд түүнийг баривчлахдаа юу ч аваагүй билээ. Иймээс энэ бүхэн халхчууд болон Со гүнд ямар нэгэн хамааралгүй гэж нутгийнхан үзэж байв. Дамбийжанцан цэвэр мөнгөөр хийлгэсэн орон нутгийн хийдийн мөргөлийн эд хогшлыг ч Со гүн хураан авсан явдал ихээхэн харамсалтай байв.

	Өргөөгийн бүрэн эрхт төлөөлөгчийн ийм ажиллагаа бол халхын эрх баригчид ойрадуудыг нийгмийн тэгш эрхт гишүүд гэж үздэггүй, харин боолчууд гэж үздэгийг нутгийн хүн ардын өмнө дахин харуулав. Үнэхээр Ховдын хязгаараас нэг ч ноён Өргөөгийн Төв засгийн газарт оролцдоггүй байлаа. Ховд хязгаарыг халхын ноён захирдаг ба халхын түшмэд ойрадуудад урьдын адил ихэмсэг харьцдаг байв. Энэ нь ойрад халхын хоорондох дайсагналыг хүчтэй болгов. Дамбийжанцан баривчлагдсан, Со гүнгийн ажиллагаа зэрэг нь хятад талыг баримтлагч тайж ноёдын далд ажиллагаа идэвхжихэд хүргэв.

	 

	II

	Олон тооны цэргийг өвс тэжээлээр хангах бэрхшээл болон цэрэггүй шугам тогтоосон учир Ховдын орос отрядын тоог цөөрүүлэх асуудал ургав. Дээр дурдсан ёсоор эхний хэсэг нь 1914 оны хавар буцсан ба үлдсэн хэсэг нь дайн эхэлснээс хойш татагдав. Казак цэргийн хоёр зуут, пулемётын команд, консулыг хамгаалах ангийн хэдэн арван хүн үлджээ.

	1912 онд хятадтай хийсэн дайнд монголчуудын эвдэж нураасан хотыг дараа онд сууцны хэрэгцээтэй байсан орос цэргийн хүчээр яаруу сандруу боловч ихэнхийг сэргээн босгосон билээ. Гол гудамжийг даруйхан засварлаж, хятад пүүсүүдийн барилгыг ч засварлан ашиглав. Гэлээ ч гэсэн Ховд бол засаг-захиргаа, эдийн засгийн төв биш, цэргийн хуаран л байв.

	Хязгаарыг захирагч Зоригт сайд Ховдын орчимд нүүдлээр амьдрах ба Дамбийжанцан Мүнжиг гэдэг газарт шинэ хот байгуулахаар завдаж байв. Байдал нэгэнт ийм учраас хот ба түүний орчин нутгийг оросын мэдэлд шилжүүлэн өгөх хүсэлтийг Монголын засгийн газар дуртайяа зөвшөөрчээ. Тийнхүү Ховд бол тэр үеийн Дундад иргэн улсын хотуудад байсан гадаадын харьяат хороод шиг экстерриториал концесс болсон билээ.

	Үнэхээр Ховдод эрхийн дэглэм ихээхэн ярвигтай болов. Хуучин хятадын байшингуудыг засварлан авч суусан оросын офицерууд уг байшин хашааг өөрийн өмч гэж үзэх болов. Тэд хотыг орхин явахдаа консулын газартай хэлэлцэн тогтсон ёсоор өөрийн байшин хашааг нутгийн орос иргэдэд худалддаг боллоо. Үүний дүнд Ховдын гол гудамж нь үндсэндээ оросуудад харьяалагдах болов.

	Ховд дахь орос хятадын хоорондох зөрөлдөөнийг харгалзан үзэх, мөн 1912 оны дайнаар хот эвдэрч сүйтгэгдсэн болон стратегийн хувьд тохиромжгүй байр гэж үздэг Богд гэгээний засгийн газар Ховд хотыг оросуудын мэдэлд дуртайяа өгчээ.

	Хязгаарын захирагч Дамбийжанцан бол Ховд монголчуудад хэрэггүй. Ойролцоо түлээ байхгүй, ойр орчиндоо хоосон, малын тэжээл байхгүй, хүн байхгүй гэж үзэж байв. Хэрэв оросууд засаж сэлбээд авч байгаа бол аваг. Оросууд хятадыг хотдоо оруулахгүй нь лав, эс тэгвэл хятадын түрэмгий ажиллагаа дахин эхэлж магадгүй гэж бодож байв.

	Ховд бол хятадын цэрэг удтал байрлаж байсан нутагт ХVIII зууны үед үүсэн байгуулагджээ. Ганц Ховд биш, Монголын бараг бүх хот хятадад ашигтай цэрэг стратегийн байр6 дээр үүссэн юм.

	Өөрийн шинэ төвүүдийг байгуулах асуудал Монголын өмнө тавигдаж байсан юм. Дамбийжанцан хот байгуулахаар сонгож авсан нутаг бол стратегийн хувьд тохиромжтой газар байв. Өмнөд талаараа явган гаталж үл болох Ховд гол, эргэн тойронд ой мод, уулсаар хүрээлэгдсэн голын эргээр бургас, харгана бусад бут ургамалтай, малын тэжээл элбэгтэй, сайхан өвөлжөөтэй, голоор барилгын мод, түлээ салдан урсгаж болох нутаг юм.

	Дамбийжанцан бол оросыг түшиглэх зорилготой байсан ба моторт жижиг онгоцоор Ховд голоор Ачит нуур хүртэл ба түүнээс цааш ч усан замын тээвэр хийх санаатай байв. Шинээр төрсөн феодал Дамбийжанцан өөрийн хошууны төвийг бүх Ховд хязгаарын нийслэл болгох бодолтой байсныг тэмдэглэх хэрэгтэй. Хэрэв ийм онцлог тал байгаагүй сэн бол Баруун Монголд орчин цагийн багавтар хот байгуулахад хамгийн тохиромжтой газар болох Улаангомыг хязгаарын нийслэлээр сонгож авах байсан биз.

	Дамбийжанцаныг баривчлагдсанаас хойш шинэ хот байгуулах гэсэн түүний санаа мөхөв. Хуучин Ховд цэргийн хуарангаас захиргаа-эдийн засгийн төв болж хувирч эхлэв. Хятадын пүүсүүд аажмаар эргэн ирж эхэлсэн ба Шар сүмээс жижиг худалдаачид, гар урлалын сартуулууд эргэж ирэв. Энд сууж байсан оросууд ноос угаах үйлдвэрийг сэргээн босгов. Хотод Ховд хязгаарын тэргүүн сайдын захиргаа болон монгол цэргийн отряд бий болов. Мөн энд оросын консулын газар байлаа.

	Дэлхийн дайн эхэлсэн мэдээ, орос цэрэг монголоос буцсан явдал монголчуудыг дахин түгшүүлэх болов. Хятадын халдлагаас айх аюул занал бий болов. Хөдөө нутгийнхан «Оросууд биднийг харах нь өнгөрсөөн. Тэд германтай байлдаж байгаа» гэлцэх болов. Энэ бүхэн нь хүн амьтны сэтгэлийг зовоож, улмаар хятадтай эвлэрэх эрмэлзлийг хүчтэй болгов.

	Зарим ноёд тайж нар хятадтай харилцаагаа бэхжүүлж эхлэв. Хятад талыг онцгой тууштай баримтлагч бол баядын их нөлөө бүхий ноён, дөрвөдийн зүүн хурлын дарга Чагдаржав бэйсийн хүү баядын ноён Нацаг бэйл байсан юм. Нацаг бол монгол, ойрад, төвөд, манж хэлтэй, их юм уншсан хүн байв. Дамбийжанцан Нацагийн хятадад талтайг сайн мэдэх тул түүнийг зориуд дарж, идэвхийг нь сааруулж байсан юм. Одоо Нацаг хятадтай нэгдэхийг бараг илэрхий сурталчлах болов.

	Нацаг бүр түрүүн Үрүмчийн дүтүүнтэй эхлээд хятад худалдаачнаар, дараа нь өөрийн элч төлөөлөгчөөр дамжуулан нууц холбоо тогтоосон ба хятадууд Үрүмчийн дүтүүнээр дамжуулан хятадыг талархагч ноёдод цалин пүнлүү өгөх болов. Хятадаас ийм пүнлүүг эхлээд Нацаг авах болсон ба жилийн дараа бас хоёр гурван ноён авдаг болов. Нацаг бэйлийн талынхны тоо хурдан өсөв.

	Хятадууд өөртөө үнэнч монгол ноёдоор дамжуулан хятадын нөлөөг чадамгай сэргээн босгож эхлэв. Монголд хятадын консулыг ирснээс хойш хятадтай нэгдэх гэсэн сурталчилгаа зөвхөн Ховдод бус мөн Урианхайн хязгаарт ч хийгдэх болов. Энэ бүх ажил явууллага бол оросын консул болон Ховд дахь халхын захирагч сайдын араар зохиогдож байлаа. Ноёд бие дааж хятадын консултай шууд холбоо тогтоожээ.

	Хятадын засгийн бодлогыг тодорхойлж доорх баримтыг дурдаж болно. Монгол ноёдыг өөртөө татахын тулд хятадын засгийн газар 1911 оноос хойших гурван жилийн цалин пүнлүүг тэдэнд өгчээ. Энэ бол Өргөөгийн засгийн газар монгол ноёдын цалинг алдаг оног төлж байсан нөхцөлд тэдгээр ноёдын толгойг хятад руу эргүүлэх тун аятай арга байв.

	Нацаг бэйлийн ойрын туслагч, нэг санаат Сайжрах захирагчтай хийсэн миний яриаг дорнодын улс төрийн бодлоготны төрхийг тодорхойлохын тулд энд дурдаж болно. Нацаг болон бусад ноёд хятадтай нууц холбоотой, тийш нь хүн явуулдаг, Монголын засгийн газраас олгодог цалингаас гадна Үрүмчийн дүтүүнээр дамжуулан хятадаас цалин авдгийг нь мэдээд Сайжрах захирагчтай уулзахдаа ийм үйл ажиллагааг эх орноос, ард түмнээс, төрөөс урвасанд тооцдог тул өөрийн ноён Нацаг бэйлд үүний учрыг хэлж ойлгуулахыг би түүнд зөвлөсөн юм. Гэтэл Сайжрах захирагч хариу хэлэхдээ «Элиске минь, биднийг урвасан барьсан гэж чи дэмий юманд санаа зовж, үглэж байна. Бид төрөөс урваагүй, таарахгүй юм хийгээгүй, татварыг нь төлөөд л цэрэг гаргаж өгөөд л байна. Гэтэл бид хятадад ямар нэг юм өгч байна уу? Чи сайн бод! Бид тэдэнд юу ч өгдөггүй, харин тэд л бидэнд өгч байгаа. Тэд бидэнд өгөх дуртай байгаа бол өгч л байг, тэгсээр байгаад биднийг тэд дахин өөрийн харьяат болгож авна гэж итгээд л бидэнд өгч байгаа юм. Гэтэл бид тэдний өгснийг авахгүй гээд байхдаа яах вэ? Тэд олон жилийн турш биднээс их юм авсан. Харин бид хятадуудад цалин өгч бас хүн ардаас татвар татаж хятадад төлж байгаа бол ёстой урвасан гэж үзэж болох ба тэгвэл чи биднийг зэмлэх нь зүйн хэрэг байх сан билээ» гэж ярьсан юм.

	 

	III

	1911 оноос хойш монгол дахь оросын нөлөө өссөн боловч эдийн засгийн баазын хувьд ихээхэн сул байв. Тархай бутархай худалдааны жижиг капитал оросын дипломат үйл ажиллагаагаар дэвшигдсэн зорилтод нийцээгүй ба хятадаас чөлөөлөгдсөн зах зээлийг тасралтгүй хангах чадвар бүхий хүрэлцээтэй хөрөнгө ба аппарат оросын худалдаанд байсангүй билээ.

	Монголын зах зээлийг ялангуяа орост хийдэггүй ногоон цай, дүнсэн тамхи зэрэг бараагаар хангах асуудал нэн хурц тавигдав. Зээл дээр таваарын өлсгөлөн, түүхий эдийн илүүдэл бий болж тогтсон үнэ ханшийг эвдэхэд хүргэв. Энэ бүхэн нь хүн амын дургүйцлийг төрүүлэв.

	Монголын Дорнод хагаст 1914 оны намраас эхлэн хямралын байдал багавтар намжив. Ногоон цайг Хятадаас Владивостокоор дамжуулан Хиагтад авчирч их хэмжээгээр Монгол руу оруулсан ба гаалийн хураамжгүй бүс бараа (үндсэндээ даалимба), сахар, чүдэнз болон Москвагаас ирүүлэх хөнгөлөлттэй тарифын таваар оруулах нь нэмэгдэв. Мөн халхад хятадын пүүсүүдийн зарим нь бүрэн бүтэн үлдсэнийг бас харгалзах ёстой. Тэд голцуу хятад таваар, тэгэхдээ дүнсэн тамхи оруулж байв.

	Монголын зах зээлийг бөөнөөр хангах үүргийг Вогау, А. В. Швецов, Стукен ба К° өөртөө хүлээж байв7. Гэвч эдгээр пүүс зөвхөн Хиагт, Өргөө, Улиастайд л салбартай юм. Ховдод тэдний салбар байсангүй. Транзит ба хөнгөлөлтөт тариф зөвхөн Хиагтын гаальд зөвшөөрөгдсөн ба бусад замд ийм зөвшөөрөл байхгүй учраас Баруун монгол дахь Оросын пүүсүүд Бийскээс Хиагт руу явдаг байлаа. Сүүлд энэхүү зохиомол саадыг устгаж цайг Бийскээс Чуйн замаар болон Минусинскээс Усинскийн замаар оруулах болов.

	Вогаугийн пүүс цайг Иртыш мөрнөөр Бүрчүүний зогсоолд хүртэл тээж Шар сүмийн тойрогт нэвтрүүлэх зөвшөөрөл авчээ. Гэвч хэд хэдэн шалтгаанаар удалгүй энэ замыг ашиглахыг больсон билээ.

	Баруун монголд байсан оросын цөөн тооны тархай бутархай жижиг худалдаачид Хятадад буюу Москвад их хэмжээний барааг худалдан авах хангалттай хөрөнгөгүй тул Хиагтыг баримжаалахаас өөр замгүй байлаа.

	Өнгөрсөн жил манай пүүсийн хийсэн туршилт нааштай үр дүн өгсөн юм. Эрхүүд Вогаугаас худалдан авсан ногоон цайг нэлээд хожуу бид хүлээн авсан билээ. Баруун монголоос ноос ба хонины арьсыг тэмээгээр Хиагтад хүргэв. Цай, гурил, сахар, чүдэнз, даалимба болон бусад таваарыг мөн тэмээн хөсгөөр Хангильцагт авчрав. Ноос, арьсаа Хиагтад зарж тэндээс цай ачиж хоёр талын тээвэр хийх нь эзэнд ихээхэн орлого оруулсан тул хойшид ийнхүү тээвэр хийхээр шийдсэн билээ.

	Энэ аялал доорх зорилгыг тавьсан юм. Эзний бага сага даалгаврыг биелүүлэхээс гадна цай болон бусад зарим таваар олж авах, хамгийн чухал нь бидний шинэ тутмаар байгуулсан нөхөрлөлийн харьяа ноос ба бусад түүхий эдийг худалдан борлуулах явдал байлаа.

	Энэ нөхөрлөлийг 1914 оны нэгдүгээр сарын 1-нд Мокины пүүсийн ажилчид хувь нийлүүлэгч монгол, хятад хүмүүстэй хамтран байгуулсан юм. Нөхөрлөл 1921 он гартал оршин тогтнож байсан юм. Монголд цагаантан цөмрөн орж нөхөрлөлийн хөрөнгийг хурааж, гишүүдийг нь хяхан хавчих болсны улмаас задарсан билээ.

	Бид Улиастай ба Өргөөг дайралгүй, Хангильцагаас шууд Хиагтыг чиглэн жингийн шинэ зам гаргаж явав. Энэ бол шинэ нутаг газрыг үзэх, нутгийн хүн амын дотор худалдаа хийх бололцоог судлах зорилготой байсан юм.

	Оростой хил залгаж буй Баруун монголын хэсэг бол өнгөрсөн зууны 70-аад оноос хойш ямагт Бийскээр дамжуулан Чүйн дардан замаар үйлчлүүлж байсныг тэмдэглэх хэрэгтэй. Одоогийн энэ шинэ зам бол хөнгөлөлттэй тарифтай, хоёр талын элбэг тээвэртэй, дээр нэр дурдсан бөөний пүүсүүдтэй харилцаа тогтоох боломжтойгоороо бидний сонирхлыг татаж байсан юм.

	Ховд хязгаарын тухайд гэвэл дайны үед ч энх тайван цагт ч тээврээр гачигдаж байсан юм. Энэ дутагдал одоо онцгой хурцадсан ба тарифын үнэ дээшилж, мөн бөөний пүүс байхгүй зэрэг нь Чүйнхнийг Хиагт ба Улиастай руу хандуулсан хэрэг мөн8.

	 

	* * *

	 

	Хиагтад аялах бүх бэлтгэлийг бид эрт хангав. Улаачдыг бүр зун хөлсөлсөн ба цай, ноос, бусад таваар зарах асуудлыг эрт тохиролцсон байв. Шинэ ажилд ийм урьдчилсан иж бүрэн ажиллагаагүйгээр амжилт олохгүй юм.

	1913 онд Вогаугаас цай авах, хүргүүлэх ажилд бид арай аажуу хөдөлсөн юм. Үүнээс болж улаачид Хиагтад удаан хүлээхэд хүрсэн ба тэмээ мал их турж цайгаа Хангильцагт хүргэх явдлыг оройтуулсан билээ. Энэ жил бүх зүйлийг урьдчилан сайтар бэлтгэж ноос ачих ажлыг зохих хугацаанд нь буюу аравдугаар сарын сүүлчээр дуусгаж 1914 оны арван нэгдүгээр сарын нэгэнд бид хоёр орос, нэг монгол Хангильцагаас хөдөллөө. Бид зургаан морьтой, түүний гурав нь уналгад, хоёр нь ачаанд нэгийг нь запаасанд авч явсан билээ. Ачаа гэвэл нэг жижиг майхан, эвхдэг жижиг зуух, хоолны сав суулга, дулаан хувцас хөнжил байлаа.

	Аян замын гараа хүйтний эрч чангарах үетэй яг таарав. Тэнгэр бүрхэж, цас орж эхлэв. Хан Хөхийн нурууны ойгоор хучигдсан хажуу бэл өтгөн үүлэнд халхлагдсан ба хааяа үүлний чөлөөгөөр Цагаан Хайрханы нүцгэн оргил харагдана. Манай зам бол онцын сайхан уул нуруу, уудам саруул хөндийгөөр, ус бэлчээр жигд, ан араатан ихтэй нутгаар өнгөрөх ёстой. Замын дагуу мал багширсан байх ба ялангуяа адуу, хонь олон ажээ. Намаржаанаас өвөлжөөнд нүүж буй олон нүүдэлчид дайралдана. Үзсэн харсан зүйлээс Хан Хөхийн нурууны сүрлэг сайхан даваа, Хангильцаг голын эх авсан Янгирцгийн даваа, 1904 оны газар хөдлөлтөөр үүссэн хэдэн зуун мод урт үргэлжилсэн их ангал онцгой сэтгэгдэл төрүүлэв. Газар хөдлөлтөөр эндхийн дуган, орон сууц нурж, олон хүн мал үхсэн ажээ. Энэ бүхний ул мөр одоо, арван жилийн дараа ч тодхон харагдаж байна. Ачит вангийн орчимд удтал газар доор хүнгэнэн дуугарч байсан гэнэ. Төв нь Ачит вангийн хүрээнээс зүүн тийш орших нүцгэн бөмбөгөр оройтой уул байсан болов уу.

	Хан Хөхийн нурууны ар бэлд Чигж голыг үүсгэн буй Баруун гол, Зүүн гол хоёрын хооронд орших Ачит вангийн хүрээний тухай дуугүй өнгөрч үл болно. Энд нутгийн уран дархнуудын барьсан сайхан сүм дуганууд бий. Дотоод урлал чимэглэлийг бас нутгийн зураачид зуржээ.

	Тэсийн голын хөвөөнд орших Шадар вангийн хүрээ гэдэг хийд бас сайхан ажээ. Шадар ван бол ойрадын баатар Амарсанаатай хувь заяагаа холбож монголын тусгаар тогтнолын төлөө тэмцэж байсан юм. Тэр хийдэд хоёр давхар гоёмсог модон байшинг оросын дархнууд барьсан ба одоо тэнд нутгийн нэгэн ноён суудаг юм.

	Гоо үзэсгэлэнт Тунамал нуурын хажуугаар гарч Жалханз гэгээний зуны байр, түүний тохилог хийдийг сонирхов. Хөх хөтөл гэдэг уулан дээр гармагц Мөрөн голын уудам сайхан хөндий харагдав. Бид Мөрөний хийдийг үзлээ. Мөрөнд орос, хятадын худалдаачдаас бүрдсэн нэлээд олон хүнтэй шилжин суугчдын хэсэг байдаг ажээ9. Хол бус газар арьс шир боловсруулах нэгэн үйлдвэр байна. Мөрөн бол Улиастай, Эрхүү, Түнкины дардан зам зэрэг олон замын зангилгаа болсон газар ажээ.

	Мөрөнөөс эхлэн байгалийн байдал өөрчлөгдөж байна. Модтой өндөр уулс намхан уулсаар солигдов. Сэлэнгэ, Эг зэрэг том голууд нь ус ихтэй, уужим тэнүүн хөндийгөөр урсах ажээ. Уур амьсгал нь зөөлөн, суурьшин амьдрахад зохимжтой бололтой. Голын хоёр эргээр тариаланд тохиромжтой талбай маш их байна. Эг, Сэлэнгийн бэлчирт тарианы газар их ба тэнд хэдэн жижиг морин тээрэм ажиллаж байна. Энд тэнд нуруулдсан өвс харагдана. Энд унааны тэжээл өвс, арвай, тэр ч байтугай овьёос худалдан авч болох ажээ. Нэг газар орос загасчидтай тааралдав. Тэд Сэлэнгэ мөрөнд загасчлахаар Зэлтэрээс иржээ.

	Өвлийн нарлаг сайхан өдөр үргэлжилж, цас бараг алга. Зөвхөн Номун ханы хүрээнээс эхлээд замын сүүлчийн хэдэн зуун километрт цас орж Хиагтад хүрэн хүртэл оров.

	Мөрөнөөс эхлэн тэмээн жингийн урт цуваа, ноос, түүхий эд ачсан шар тэрэгний урт урт цуваа дайралдах болов. Тэд бас Хиагтыг зорьжээ. Үе үе цай, гурил, бусад таваар ачсан буцаж яваа жингийн хөсөг ч тохиолдоно. Хиагтад ойртох тутам зарах мал туусан хэсэг хэсэг монголчууд элбэг тааралдах10 болов.

	Тэсвэртэй монгол морьдын ачаар мянган мод урт замыг 19 хоногт туулав. Зургаан мориноос гурав нь үлдэж, бусдыг нь замд солиход хүрсэн билээ.

	 

	* * *

	 

	Өнгөрсөн нэгэн жилийн дотор Хиагтын аж ахуйн ач холбогдол ихээхэн өсжээ. Хиагтын орчимд хөл хөдөлгөөн илэрхий нэмэгдсэн байна. Олон мянган тэмээ, олон зуун майхан Хиагтын Маймаачныг хүрээлсэн байна. Тэмээн цуваа, үхэр тэрэгний жин тээгчид зогсолтгүй цувна. Олон амьтны дуу чимээ, хасаг тэрэгний чийхрах дуу, тэмээ буйлах холилдон арилшгүй хачин сэтгэгдэл үлдээнэ. Маймаачинд хятад орос дэлгүүр, мухлаг, гуанз, буудлын хаяг зарлал эрээлжлэн харагдана. Мөн энд бөөний худалдааны пүүсүүдийн том том агуулахууд байрлажээ.

	Энэ жил Хиагтын бөөний пүүсүүдийн хооронд худалдааны агентын төлөөнөө маш хурц тэмцэл болжээ. А. В. Швецовын цайны том пүүс монгол дахь худалдааны үйл ажиллагаагаа эхлэв. Энэ пүүс бол монголын зах зээлд бараг монополь гэж өөрийгөө тооцдог бөөнөөр зарагч Стукений пүүст том өрсөлдөгч болж гарч ирэв. Бусад бөөнийхөн бол тодорхой нэг хоёрхон нэрийн таваарыг худалддаг ба худалдан авдаг байв. Вогау бол цай худалдах, Якоби-Зоргаген бол ноос худалдан авах, Экспортын нөхөрлөл11 бол бүс бараа борлуулдаг байлаа. Мөн чанартаа Стукений пүүсийн удирдагч Савва Вязигин л монголын зах зээлийн өвөрмөц онцлогийг харгалзаж чаддаг байсан юм. Тэрээр ноос ба бусад түүхий эд авдаг төдийгүй, өөрийн агентуудыг хэрэгцээт бараагаар сайн хангадаг байсан юм. Энэ жил Вязигин хятадаас их хэмжээний цай авч Владивосток, Верхнеудинскээр дамжуулан Хиагтад авчирчээ. Түүнээс гадна хятад даалимбатай адил даалимба авах их хэмжээний захиалгыг Москвад өгсөн ба сахар, чүдэнз болон бусад хямд таваарыг арвин ихээр олж авсан байна. Энэ нь Вязигинд олон агентыг өөртөө татах боломж олгосон ба тэгээд ч тэрээр агентуудыг догшин хэрцгий мөлждөг байсан юм. Вязигин бол зөвхөн жижиг ба дундчуудыг төдийгүй том агентуудыг ч гэсэн мөлжиж баяжиж амждаг байсан юм.

	Хиагтад Вязигин Баруун Монголын ноосны том наймаачин Игнатьевийн шүүсийг хэрхэн шахаж байхыг нь би харсан билээ. Игнатьев банканд яаралтай төлөх өртэйг Вязигин мэдсэн тул элдвээр хашин боогдуулж байгаад ноосыг нь маш хямдхан худалдан авсан билээ.

	Чухам одоо л А. В. Швецовын худалдааны гэр бүл гарч ирж Вязигинд жинхэнэ өрсөлдөгч бий болов.

	Худалдааны үйл ажиллагаанд хамгийн гол нь ажлыг зөв зохион байгуулахад оршиж байлаа. Их далайц гаргаж, цай болон бусад таваарыг ихээр оруулж, ноос, ангийн үсийг бөөнөөр авч эхэлсэн боловч Швецовын пүүст ажлын зохион байгуулалтын тал нь хоцорч байв.

	Өөрийгөө английн капиталын төлөөлөгч гэж үздэг Вязигин оросын энэ урсгал үйл ажиллагааг ихээхэн шоолж, зэмлэн буруушаадаг байсан юм.

	Урьд нь Хиагтад очоод бөөний худалдаачидтай уулзан ярилцаж байхад германы капиталын төлөөлөгч Якоби-Зоргагений пүүс Хиагт ба Бийскд ноосыг бөөнөөр авдаг боловч Монголд өөрийн агент байхгүй гэсэн сэтгэгдэл төрдөг байсан юм.

	Вогаугийн пүүс бол Чита, Эрхүүгийн агентаар дамжуулан өөрийн маркийн цайг монголд оруулж борлуулдаг байв.

	Стукен бол Хиагтад төдийгүй мөн Богдын Өргөө, Улиастай болон бусад зарим хошуудад өөрийн агенттай байлаа. Энэ пүүс оросын шилжин суугчдаас угаасан ноосыг бөөнөөр ба жижиглэнгээр авдаг байв. Мөн өөрийн харьяа ноос угаах үйлдвэртэй байсан юм. Гэвч Стукений аппаратын хүмүүс цөөн учир ангийн үс авдаггүй байв. Энэ пүүс Хиагтад ноос ангилах газартай ба уурын шахуургатай байсан юм. Төмөр замаар ба ялангуяа усан замаар тээвэрлэхэд баглаа ноосны жин ба багтаамж чухал холбогдолтой байдаг юм.

	Швецовын пүүс ажиллагаагаа төлөвлөгөөтэй, өргөн хүрээтэй явуулж эхлэв. Их хэмжээний таваар, цай, тамхи татан авчээ. Орон нутагт ажилладаг агентуудад мөнгө, цагаан мөнгө, цай, бусад таваарын урьдчилгаа олгов. Нэг үгээр хэлэхэд оросын шилжин суугчдын орон нутгийн хүчинд түшиглэхийг оролдсон юм. Ажил хэргийг өргөн хүрээтэй явуулав. Дараагийн онуудад Швецовын пүүс орон нутгийн жижиг ба дунд зэргийн агентуудын ажлыг ихээхэн идэвхжүүлж, Стукений пүүсийн монополь байдлыг эвдсэн юм.

	Том пүүсүүдийн хоорондох зөрчил бол зах зээлийг таваараар хангах, орон нутгийн ажлыг ихээхэн хөнгөрүүлж байв.

	 

	* * *

	 

	Хиагтад байх цагаа би дан худалдаа наймааны ажилд зориулсан бус. Завтай цагтаа Хиагтын алдарт гаалийн хашаа, болор багана, бурхны үнэт цуглуулга бүхий ба худалдааны саятнуудын шарилыг тавьсан хөшөө дурсгалын зүйлээр хүрээлэгдсэн гайхамшигт сайхан сүм зэргийг үзэж сонирхов. Хуучин цагт баячууд сууж байсан, одоо хоосорсон орд харш, Хиагтын музейг сонирхов. Хуучин хиагтын их сүр хүчний тухай, түүний саятнуудын тухай өвгөдийн яриаг сонсов. Эртнээс алдартай их баячуудын нэг нь Швецовынхан юм.

	Монголын зах зээл хятадаас чөлөөлөгдөж Хиагт ба түүний зэрэгцээ Троицкосавск хоёр түр зуур их хөлийн газар болсон боловч их сүр жавхаа нь одоод биш харин өнгөрсөн үедээ хамаарч байсан юм. Энэ хөл хөдөлгөөн бас Маймаачинд ч хамаатай. Сибирийн их зам Хиагтын эдийн засгийг үүрд сулруулсан нь алхам бүрд илтэд харагдаж байлаа. Одоо хоосроод байгаа Хиагтын алдарт зочид буудал, саятнуудын капитал том барилгууд зөвхөн өнгөрснийг л гэрчилж байна. Хиагтынхан ч өөрсдөө Монголтой зэрэгцээ оршиж байгаа хэр нь түүнийг мэддэггүй, сонирхдоггүй байв12.

	Гурвын хэлэлцээрт оролцохоор Хятад, Монгол, Оросын төлөөлөгчид Хиагтад хүрэлцэн ирэв. Тэд дөнгөж саяхан төрсөн шинэ монгол улсын хувь заяаг шийдэх ёстой болов. Энэ үйл явдал миний сонирхлыг маш их татаж байсан ба би өөрөө Монголын баруун хэсэг дэх чөлөөлөх хөдөлгөөний зүтгэлтнүүдтэй ойр дотно байсан болохоор их сонирхох нь аргагүй биз ээ.

	Оросын төлөөлөгч бол дипломат агент А. Я. Миллер13 бөгөөд түүнтэй намайг Улиастайн консул агсан А. Н. Хионин өнгөрсөн жил Өргөөнд танилцуулсан юм. Монголын ноёд түшмэдийн14 хамт тэдний зөвлөгч ба хэлмэрчээр монгол аймгийн хүн ардын аман зохиолыг цуглуулагч Ц. Ж. Жамцарано15, П. К. Козловын экспедицийн бүрэлдэхүүнд оролцож явсан бөгөөд би В. Л. Котвичийн захидал, Б. Я. Владимирцовын ярианаас аль хэдийн сайн мэддэг болсон Ц. Г. Бадмажапов хоёр ирэв.

	Тэр үед А. Я. Миллер Хиагтад янзтай сонин хятад байшин бүхий худалдаачин Лушниковынд16 сууж байв. Лушниковын уудам хашаа, тоглоом шиг жижигхэн хятад байшин, хүчирхэг их оросын төлөөлөгч Александр Яковлевич Миллер зэргийг би одоо тод санаж байна. Миллерийн энгийн байдал, зочломтгой чанар, Монгол дахь бидний ажил, амьдралын тухай ярианд анхааралтай хандаж байгаа нь Монголын зэлүүд тал нутгаас ирсэн, худалдааны жирийн ажилчин надад сайхан сэтгэгдэл төрүүлсэн юм. Энэ удаад энэ хүн намайг хуучин танилын хувьд баяртай хүлээн авав. Хэлэлцээрт тохиолдож буй янз бүрийн бэрхшээлийн тухай, монголчууд ер буулт хийдэггүй зантай, хятадууд цөхрөлтгүй оролдлого тавьдаг тухай тааламжmай энгийн байдлаар ярив. Монгол хэл мэдэхгүйдээ гаслан, хэрэв мэддэг сэн бол монголчуудтай орчуулагч, завсрын хүнгүйгээр амархан тохиролцож болно гэж ярив. Монголын зах зээлийн хангамжийг сайжруулахын тулд Оросын засгийн газраас авч буй янз бүрийн арга хэмжээний тухай их ярив. Монголын үндэсний банк байгуулахад их найдвар тавьж байгаа ажээ. Миллер баруун монголын тухай, миний туулж өнгөрүүлсэн замын тухай яриаг сонирхон сонсож бидний шинэ санаачилгыг17 ихэд сонирхон оросын худалдаачдын хөшүүн ажиллагаа, өмнөх зорилгоо ойлгох чадваргүйг шүүмжилж байв. Нэг үгээр хэлэхэд монголын ажил явдлыг бүх талаар сонирхон, оросын худалдааг хөгжүүлэхэд туслах хүсэлтэй боловч хөрөнгөтний байгууллын нөхцөлд энэ бол биелэгдэхгүй зүйл байсан юм.

	Гурвын хэлэлцээрийн бэрхшээлийн тухай А. Я. Миллерийн үглэл сүүлд үнэхээр батлагдсан юм. Хиагтын хэлэлцээр 1914—1915 оны өвлийн турш үргэлжилж 1915 оны зургаадугаар сарын 7-нд дуусав.

	Олон жил монголчуудын дунд амьдарч, монголын нийгмийн янз бүрийн ангийн төлөөлөгчидтэй ойр дотно харилцаж байсан болохоор би тэдний сул талыг, ялангуяа 1911 оны явдлын дараа илэрсэн сул талыг мэдэх юм. Түүний гол нь монголчууд хүрээлэн буй ертөнцийг мэддэггүйд байлаа. Феодалын систем бол тэднийг зөвхөн өөрийн хошуугаа л харах, мэдэхээс биш, өөр юмыг олж харах чадваргүй болгожээ. Уулзаж байсан хүмүүсийн ярианаас үзвэл Хиагтын хэлэлцээрт оролцсон монголын төлөөлөгчид бол миний мэдэх Баруун монголын феодалуудаас ялгарах юмгүй хүмүүс байжээ. Хөгжил, мэдлэгээрээ соёлжсон ертөнцийн түвшинд зогсох чадалтай тийм монголчуудыг би олж харах, уулзах хүсэлтэй байсан юм.

	Харин Жамцарано, Бадмажапов хоёр бол тийм тэргүүний хүмүүс шиг надад санагдсан. Тэд бол шинэ монгол улсыг байгуулахад сэтгэл харамгүй туслах хүсэлтэй хүмүүс гэж би ойлгосон юм. Тэгэхдээ би тэр үед Бадмажаповыг хэтэрхий сайнд үзэж байжээ. Сүүлд тэр хүн зөвхөн баяжихын төлөө аж төрөх болж бусад ховдог шунахайнуудаас өчүүхэн ч ялгаагүй болсон билээ.

	Монголчуудын энэ сул талыг Агван Доржиев эрт мэдсэн юм. Өвөр Байгалаас гаралтай, буриад. Залуу байхдаа Сибирийн мужирхагчид — Г. Н. Потанин, Н. М. Ядринцев нарын болон народник үзлийг судалжээ. Дараа нь олон жил Төвөдөд сууж тэнд буддизмын дээд сургууль төгссөн ба Далай ламын хамгийн ойрын, хамгийн нөлөөтэй шадарлагчдын нэгэн болж Төвөдийн тусгаар тогтнолыг хамгаалан, Төвөд дахь английн нөлөөг эсэргүүцэн тэмцэж байв. Түүний хийсэн явууллагын үр дүнд Далай лам 1905 онд Монголд ирсэн юм.

	Агван Доржиев Петербургт, Старая Деревня гэдэг газар Далай ламын ордон-буддын шашны нэгэн сайхан сүм бариулах үүргийг гүйцэтгэжээ. Итгэлтэй буддист Агван Доржиев бол Монгол Төвөдөд Оросоор дамжин нэвтэрч байсан Өрнөдийн соёл-иргэншлийн талыг баримталж байв. Өрнөдийн соёл-иргэншлийн тусламжаар Дорнодыг өөд татах гэж найдаж байжээ.

	Буриад ба Халимагт буддизмыг айхавтар сурталчлагч мөртөө монгол-төвөдийн ертөнцийг Орост ойртуулах эрмэлзэлтэй байв. Буриад ба Халимагт буддизмыг сурталчлах, дуган дацан бариулах, буддын ном хэвлүүлэхийн хамт буриад залуучуудыг орос сургуульд явуулж суралцуулах, шинэ бичиг зохиох буюу үнэнээр нь хэлбэл монгол бичгийг ойрад бичигт ойртуулах, өргөн олон түмнийг бичиг үсэгт суралцах явдлыг хялбар болгохын тулд монгол бичгийг засан сайжруулах, Петербург хотод «Наранай» гэдэг хэвлэлийн тусгай газрыг байгуулах зэрэг хэрэгт их хүчин зүтгэл гаргасан юм. Олон түмэнд ерөнхий боловсролын мэдлэг олгох, уншигчдын мэдлэгийг хөгжүүлэхэд туслах зорилгоор нийтлэг номуудыг буриад монгол хэл дээр хэвлүүлсэн билээ.

	Агван Доржиевын тухай өгүүлэхдээ хагас зуу гаруй жилд түүний гүйцэтгэсэн янз бүрийн үйл ажиллагаанд би үнэлэлт өгөх гээгүй гэдгийг цохон тэмдэглэх ёстой. Энэ үйл ажиллагаа нь янз бүрийн үе шатанд янз бүрээр үнэлэгдэх нь зайлшгүй биз. Доржиев бол Сибирийн төмөр зам тавьснаас хойш нүүдлийн аж ахуйн бүтээгдэхүүний зах зээлийн харилцаа, үнэ үндсээрээ өөрчлөгдсөний үр дүнд нөлөө ба хүчин чадал нь онцгой өссөн нүүдлийн хөрөнгөтөн, нударган, лам нарын теократ дээдсийн эрх ашгийг хамгаалагч хэв шинжит төлөөлөгч мөн гэж хэлбэл үнэнд ойр очих болов уу.

	Доржиев бол нэг талаас бөөгийн мөргөлт ёсны эрэмдэг чанар, монгол аймгуудын туйлын их хоцрогдол, уналтад хүргэж, орос хятадын капиталын дарлалд оруулсан цагаан ясны бүлэг арчаагүй феодалаар толгойлуулсан нүүдлийн феодализм, нөгөө талаас оросын капитал ба шашин номлогчдын улам өсөн нэмэгдэж буй түрэмгийллийг олж харсан юм. Мөн ийм түрэмгийлэл Монгол ба Төвөдөд Хятадын болон бусад империалист орнуудын зүгээс заналхийлж байгааг ажигласан юм.

	Монгол аймгуудад тулгарч буй аюул заналыг ухамсарлаж бүх хүчээ буддизмыг судлах, буриад ба халимагт дэлгэрүүлэх, түүнийг христос шашинд сөргүүлэн тавихад зориулсан юм. Түүний агентууд оросын лам нарын нөлөөний эсрэг муу биш тэмцсэн юм.

	XIX зууны эцэс, XX зууны эхээр буриадын худалдааны хөрөнгөтөн төлөвшиж эхлэв. Буриад, монгол төвөдийн сүм хийдийн гарт их баялаг хуримталж, хийдийн теократууд асар их капитал эзэмшигчид болж хувирав. Энэ бүхэн европ дахины боловсрол эзэмшсэн өөрийн сэхээтнийг бэлтгэх асуудлыг дэвшүүлэв.

	Үндэсний сэхээтнүүд европ дахины үзэл санааг хүлээн авч түүнийг өөрийн үндэсний хөрөнгөтний ангийн эрх ашигт тусган буулгаж, үндэсний автономийн тухай асуудлыг тавих болов.

	Ийнхүү 1911—1912 болон дараах орнуудад18 Монгол улсыг байгуулахад монголчуудад ойрхны туслагчид нь буриадын сэхээтнүүд байсан ба мөн Агван Доржиевын тусламжаар Орост очиж боловсрол олсон цөөн тооны монголчууд болон Агван Доржиевын шавь нар байсан юм. Тэдгээрийн хоёр нь Жамцарано ба Бадмажапов байв.

	Би тэр хоёртой танилцах хүсэл өвөрлөн очиж уудам боловч тавил муутай нэгэн өрөөнд Бадмажаповын хамт суудаг Жамцаранотой уулзав. Ширээн дээр олон ном, хананд газрын зураг байна. Тэд өөрсдөө орос костюм өмссөн ажээ.

	Жамцарано, Бадамжапов хоёроор төлөөлүүлэн монголын эрх ашгийг ойлгож буй бөгөөд орчин цагийн соёл-иргэншлийн түвшинд хүрсэн шинэ хүмүүстэй би уулзав. Гэтэл тэд хэтэрхий европжсон хүмүүс мэт надад санагдав.

	Бид Владимирцовын тухай, түүний ажлын тухай, Котвичийн тухай, Жамцараногийн бичиг, цуглуулгын тухай, Бадмажапов Козловын экспедицэд оролцон аялсан тухай, миний туулсан замын тухай, Баруун монголын тухай зэрэг олон зүйлийг хамран ярилцав. Мөн гурвын хэлэлцээрийн бэрхшээлийн тухай, тэгэхдээ өөр санаагаар тухайлбал, оросын ч, хятадын ч төлөөлөгчид шинэ монгол улсын эрх ашгийг хангалттай харгалзаж үзэхгүй байгаа тухай ярилцав. Дотоод монголын тухай асуудал онцгой хурц тавигдаж байв. Монголчууд Дотоод монголыг гурвын хэлэлцээрийн хүрээнд багтаах сонирхолтой байлаа. Хятадтай хиллэсэн баруун хилийн асуудал нарийн байв.

	Хиагтын зэрэгцээгээр би түүнээс гурван километрийн зайтай орших Троицкосавск, түүний сайхан ордууд, сургуулийн том барилга, худалдааны өргөн зах зэрэг урьдын дурсгалт зүйлийг үзэж сонирхов. Эдгээр хуучны барилгуудын дотор Н. А. Второвагийн19 сайхан таваар бүхий, хайрцаг маягийн хэлбэртэй том дэлгүүр хачин санагдаж байж билээ.

	Ардын уламжлалт яриагаар жижигхэн голын элсэн эрэг дээр орших хуучирсан энэ хотхон бол 1727 онд Хятадтай Буурын гэрээ байгуулсны дараа Савва Рагузинский20 үндэслэн байгуулсан гэлцдэг юм. Хятадууд усанд хор хийж магадгүй гэж болгоомжлон Хятадаас урссан биш, харин Хятад руу урсаж гарсан голыг олж хот байгуулах гэсэн байжээ. Тэгээд тэнд анхны байшин барьсан нь одоогийн Троицкосавск, Хиагт хоёрын суурь болжээ.

	 

	IV

	Ачаагаа ачуулж, Троицкосавскад сайтар тэжээсэн нөгөө хуучин хэдэн морьдыг хамт яваа нөхдөдөө унуулан Хангильцаг руу үдэж гаргаад би Сибириэр тойрон гэртээ харив. Троицкосавскаас би автомашинд сууж амжив. Якоби-Зоргагений пүүсийн ажилтнууд болон Да Хүрээнээс Верхнеудинск, Хайлар хотуудаар дамжин нутаг буцаж явсан Дотоод монголын төлөөлөгчид болох хэдэн монголчуудын хамт явав. Тэд сэтгэл санаа дурамжхан агаад тодорхой юм ярилцахаас зайлсхийнэ. Орой нь Верхнеудинск хотод ирэв.

	Верхнеудинск-д саатах хэрэг байхгүй тул би тэр өдөртөө галт тэргээр Эрхүүгийн зүг гарав. Тэнд миний эзэн Мокин намайг хүлээж байгаа билээ. Тэрээр мал зарах бүх ажлаа дуусгаад Вогаутай цайны тооцоогоо бүрэн хийх, хавар болтол шинэ захиалга өгөх эсэхийг хэлэлцэхээр намайг хүлээж байсан юм. Энэ бол нарийн асуудал юм. Хэрэв намар Улиастай, Өргөө буюу Заяын хүрээ хүртэл ачаа тээхэд хялбар боловч хаврын цагаар энэ ажил их хэцүү байдаг юм. Гэвч бид туршихын тулд багавтар хэмжээний цай захиалав.

	Айж болгоомжилсон зүйл батлагдлаа. Хиагт дахь манай төлөөлөгч Хангильцаг хүртэл бүү хэл Улиастай хүртэл явах улаачдыг ч олж чадсангүй. Тэгээд Улиастай руу явуулах цайг Өргөө рүү хүргүүлж зам нь бараг хоёр дахин уртсав. Ийнхүү явуулсан ачаа Улиастайд 1915 оны намар орой болсон хойно хүрэв. Хавар намар хоёр ачсан адил хэмжээний цайны өртгийн ялгаа бараг 50 процент болжээ. Таваарыг цагт нь улиралд нь татаж авах явдал ийм ач холбогдолтой ажээ. Хиагтаас ачаа тээж гурав дахин туршсаны дараа энэ зам аюул занал ихтэй, урт хол зэргээс болж цаашдаа бид Хиагтыг бус, Улиастайг баримжаалах болов. Би ажлаа дуусгаад өөрийн шинэ танил, Эрхүүгийн мужийн захирагч сайдын онцгой даалгавар хариуцсан түшмэл Д. П. Першинтай уулзав21. Би түүнтэй өнгөрсөн жил Улиастайд танилцсан юм.

	Тэр үед дипломат агент болон консулаас гадна монголын зах зээлийг судлах ба таваараар хангах явдалд Эрхүүгийн мужийн захирагч сайд Князев гэгч сонирхож Хатгалаар дамжин Улиастай хүртэл явах Тункины дардан зам болон энэ замыг мал туухаас гадна худалдааны тээврийн зам болгож хувиргах цахилгаан харилцааны шугам тавих боломжийг судлуулах зорилгоор өнгөрсөн жил өөрийн онцгой даалгавар хариуцсан түшмэлээ Завхан руу явуулсан юм.

	Д. П. Першин зун Улиастайд очсон тухайгаа, бид удтал ярилцсан тухай дурсан ярив. Миний тавьсан зарим хүсэлт, тухайлбал, бүх замаар бараа оруулах хөнгөлөлттэй тариф тогтоох, төвийг Ховдоос Улаангомд шилжүүлэх зэрэг асуудлыг тайландаа оруулжээ. Тэд хурал их хийдэг, том том пүүсийн төлөөлөгчдийг урьж хуралд оролцуулдаг тухай ярив. Нэг үгээр хэлэхэд хүнд суртлын машин салганаж л байгаа хэрэг ажээ. Хиагтад Миллерийн ярьсантай ойролцоо зүйлийг бас энд ярив. Монголын банк нээх гэж байгаад их найдвар тавьж буй гэнэ.

	Энэ бүх яриаг сонсоод хэргийн учир нь Князев буюу Миллерт байгаа биш, харин Швецов, Вогау, Рябушинскийнхан болон Второвагийнханд байна гэдгийг ойлгов. Эдгээр худалдаачдад хаана орлого их орж байна, тэнд л ажиллахаас бус улс орны эрх ашиг гэж ер боддоггүй нь тодорхой боллоо. Ядуу, жижиг, мал аж ахуйн Монгол оронд тэд итгэхгүй байгаа ба хүнд цаг ирвэл ажлаа татан зогсооход л бэлхэн байхыг бодохоос өөр юм бодохгүй нь илэрхий. Тэд бөөнөөр худалдаалагчид болохоор чухам л дамчдыг баримжаалж байгаагаас бус хүн ардтай шууд, өргөн холбоо тогтоож ажиллахыг хүсэхгүй байна. Үүнд л хамаг муу муухайн үндэс байна. Чухам үүнээс монголтой тогтоосон эдийн засгийн харилцаа дахь бэрхшээл үүсэн гарч байна.

	Эрхүүгээс Бийск орох замд Томск хотод хэд хонов. Би Сибирийн соёлын энэ төвийг үзэх, гол нь Григорий Николаевич Потанинтай уулзах хүсэлтэй байсан юм. Энэ гайхамшигт хүний тухай би урьд нь их сонссон билээ. Потанинтай22 би бүр 1912 оноос захидлаар харилцах болсон юм. Тэгээд одоо биечлэн танилцах, мөн сибирийн залуу зохиолч Гребенщиков23, Шишков24 нартай танилцах зорилготой байв. Миний найз, хамт ажиллагч, зураач М. Д. Хомутовын25 ярианаас ялангуяа Гребенщиковыг сайн мэддэг болсон ба түүнтэй захидлаар харилцдаг байсан юм. Тэд ч «Сибирская жизнь»-д миний бичсэн зүйлийг уншиж, намайг мэддэг болсон байв.

	Би эхлээд Гребенщиковынд очсон боловч тэр хүн гэртээ байсангүй. Тэрээр Вячеслав Яковлевич Шишков толгойлон засуулж буй Чүйн дардан замын зам хайгуулын материал боловсруулж мөнгө олох зорилготой өөр нэгэн газар ажиллаж байгаа ажээ. Тэр үед Гребенщиковын бичсэн хоёр дахь ном «Сибирийн уудам нутагт» хэвлэгдэн гарсан боловч утга зохиолын бага орлогоор амьдарч чадахгүй байлаа. Орой нь бид «Чүйн дуулийн» тухай ярилцахаар Вячеслав Яковлевич Шишковынд хүрч очив. Тэр хүн замын техникч тул бусадтай харьцуулахад хангамжтай амьдралтай ажээ. Мөн В. М. Бахметьев26 тэнд хүрэлцэн ирж намайг түүнтэй танилцуулав. Бидний яриа удтал үргэлжлэв. Дараа нь В. М. Бахметьевынд очиж яриа шөнө болтол үргэлжилсэн тул Томск хотод сууж буй Алтай нутгийн зураач Григорий Иванович Гуркиныд27 очиж амжсангүй билээ.

	Тэр үед Оросын өргөн олон түмэн Монголын тухай мэддэггүй бололтой гэсэн сэтгэгдэл надад төрсөн юм. Жуулчдын зохиол, эрдэмтдийн судалгаа нийтэд хүртээл болдоггүй ажээ. Ийм учраас Сибирийн залуу зохиолчдын хэн нэг нь зуны цагаар Монголд очиж энэ орны тухай, хүмүүсийн тухай уран сайхны бүтээл гаргавал сайн сан гэж би бодсон юм. Гребенщиковыг Монголд ирэхийг урьж захидал бичсэн ба тэрээр ч монгол нутгаар аялан явахаас үл татгалзана. Одоо надтай танилцаж, Монголын тухай миний яриаг сонсоод одоо надтай хамт Монгол руу явахаар шийдвэрлэв. Намайг явснаас хойш тэрээр хэд хоног Томскд үлдэж гэрийнхнээ янзлаад намайг Усть-Чарышийн буудал дээр гүйцэж очихоор хэлэлцэн тогтсон боловч очоогүй билээ. Миний насны хүмүүсийг цэрэгт татах цаг тулсан тул би Монгол руу яаралтай буцах хэрэгтэй байсан юм. Гребенщиков дараа жилүүдэд монголд очих тухай нэг биш удаа ярьсан боловч 1916 онд цэрэгт татагдан явж, дараа нь хилийн цаана гарч, өөрийн хүслийг хэрэгжүүлж чадаагүй юм.

	Мөн тэр үед В. М. Бахметьев Монголд бидэн дээр ирнэ гэсэн боловч бас л чадаагүй билээ.

	Тэгээд 12 жилийн дараа би бүр өөр нөхцөлд авьяаслаг зохиолч Владимир Яковлевич Зазубриныг28 ятгаж байж 1926 онд Монгол ба Тагна-Тувагаар дагуулан явсан билээ. Тэрээр баялаг материал цуглуулсан ба одоо Монголын тухай номоо бэлтгэж байгаа юм.

	Тэр үед мөн Монголыг судлагч К. Н. Юргановатай29 гэр бүл болсон яруу найрагч Г. А. Вяткин30 Улиастайгаас хол бус оршин сууж байсан Юргановагийн эцэг эхэд нь айлчлан очихдоо Монгол орноор багавтар аялах санаатай байсан боловч дайны улмаас энэ аялал бас бүтээгүй юм.

	Дараа өдөр нь би Григорий Николаевич Потаниныд очив. Тэр хүн намайг хуучин танил мэт халуун дотно угтав. Их өтөлсөн, чих хатуу, хараа муутай, жижигхэн, туранхай, мөрөн дээрээ ноосон алчуур нөмөрсөн, 80 настай энэ өвгөний ой ухаан нь тод сайн, монголыг сонирхож байгаа нь хачин гайхалтай байв. Энэ хүн 40 жилийн өмнө явж, очиж байсан газар нутгаа тун тодорхой санан дурсана. Тэрээр юм бүхнийг сонирхон асууна. Монголд ургамал цуглуулдаг манай авгайд Хяргас нуурын орчимд ургадаг ямар нэгэн бутлаг ургамал эрж олохыг захив. Надад том чихт хүмүүсийн тухай, гал тахих тухай ардын домог цуглуулахыг гуйв. Ярьсан бүхнийг ихэд сонирхон сонсож, нас их ахисан боловч дахин монголд аялахад бэлэн байгаа юм шиг сэтгэгдэл төрүүлж байв.

	Потанин залуу зохиолчдыг монголд явуулахыг ихэд талархаж байв. Би өөрийн бодол төлөвлөгөөг хэлж, хийж буй ажлаа монголыг судлах явдалтай холбох бодолтой байгаагаа ярив. Энэ бүхнийг тэрээр сайшаан, түүний хэлснээр бүх л сайн эхлэлийг бүх талаар дэмжин тусална гэж амлав.

	Тэр үед Григорий Николаевич бол өөрийн хоёр дахь авгай яруу найрагч Васильеватай амьдарч байсан юм. Энэ авгай нөхрөөсөө ихээхэн залуу бөгөөд монгол судлалыг огт үл сонирхоно. Тэр авгай нохойд их сонирхолтой бололтой, гал тогооныхоо өрөөнд авгай, нохой хоёр их шуугиантай байж билээ.

	Туруханск хязгаарыг судлагч В. И. Анучиныг31 ирсний дараа манай яриа сибирийн тухай, онцолж туруханскийн сэдэвт шилжив. ШУА-ийн даалгавраар хийсэн Анучины судалгааны ажлын тухай би Б. Я. Владимирцоваас сонссон юм. Монголын тухай яриагаа бид маргааш өдөр үргэлжлүүлэхээр тогтов.

	Би Томск-д тэр хотын шоронд хоригдон буй Дамбийжанцаныг олж уулзах бодолтой байсан юм. Энэ зорилгоор ч би консулын газраар үнэмлэх хийлгэж авсан байв.

	Би бол тал хээр нутгийн хүдэх нэгэн эр, улс төрийн хэрэгт даан ч гэнэн байжээ. Би өөрийн бодлыг энэ талын туршлага бүхий томскийнханд хэлэхэд тэд намайг ямар ч амжилтад хүрэхгүй гэж үзэж байсан юм. Гэлээ ч гэсэн дараа өдрийн өглөө би жандармын газарт очиж өөрт байсан консулын үнэмлэхээ үзүүлэв. Томскыг үзэх, Потанинтай болон залуу зохиолчидтой танилцах, Дамбийжанцаныг эргэх зорилготой ирсэн учраа илэн далангүй хэлэв.

	Жандармууд эхлээд Дамбийжанцантай ярилцахад хэлмэрчлэх хүн Томск хотоос олдохгүй биз гэж цааргалав. Гэтэл Дамбийжанцантай би монгол хэлээр харилцах тул хэлмэрч хэрэггүй гэж би тэднийг тайтгаруулах гэж оролдов. Гэтэл тэд Дамбийжанцаны хэрэг яамны мэдэлд байгаа тул бид толгой мэдэж тантай уулзуулах эрх байхгүй гэж байна. Надад тийм хариуг хүлээх хүсэл, цаг хоёр байсангүй.

	Хэрэв би тэр үед ийм гэнэн хонгор амьтан биш байсан сан бол Сибирийн дэвшилтэт үзэлтэн бөгөөд орон нутгийн дэвшилтэт залуучуудаар хүрээлүүлсэн Потанинтай зориуд уулзах зорилгоор Монголоос Томскд ирсэн гэж мөн хэлмэрч хэрэггүй гэж хэзээ ч хэлэхгүй байсан юм. Улс төрийн хоригдлын баривчлагдсан нутгаас ирсэн бөгөөд улс төрийн хоригдолтой үл ойлгогдох хэлээр ярилцах, тэгээд бас улс төрийн хоригдлын нутаг руу буцаж явах тийм хүнийг ямар жандарм зөвшөөрч улс төрийн хоригдолтой уулзуулах билээ.

	Миний үндсэн эрмэлзэл бол тусгаар тогтносон монголыг бэхжүүлэх, тусгаар тогтнолын нь эдийн засгийн баазыг байгуулахад туслах явдал л байсан юм. Үүний төлөө хаанаас, хэнээс, ямар ч тусламж гуйхаас би буцахгүй байсан билээ.

	Сибириэс сонгогдсон Төрийн зөвлөлийн гишүүн Е. Л. Зубашев32 гэдэг хүн Томск хотод ирсэн гэж сураг сонсоод намайг түүнтэй уулзахад зуучилж өгөхийг би Потанинд хүссэн юм. Ийнхүү уулзаж, манай гачаалын тухай ярих, Барнаул-Бийск-Кош-Агачийн төмөр зам байгуулах асуудал хэрхэн шийдвэрлэгдэж байгааг мэдэх, Чүйн дардан замыг засмал болгох ажлыг хурдавчлах тухай хүсэх гэсэн юм. Энэ асуудлыг В. Я. Шишков судалж байсан билээ.

	Монголын зах зээлийг хэрэгтэй, хямд таваараар хангаж, Монголын тусгаар тогтнолыг бэхжүүлэх гэсэн миний бүх эрмэлзэл ер үр дүнд хүрч чадахгүй байлаа. Мөн чанартаа нэг мөлжигчид нөгөө мөлжигчдөөр л солигдож байв.

	Намайг Усть-Чарышийн буудалд ирэхэд Мокин Эрхүүгээс хэдийн ирсэн, гурван мод зайтай орших өөрийн байранд сууж байв. Би паспорт янзлуулах, монгол руу явах бусад ажлаа амжуулахын тулд Бийск руу яаралтай гарав.

	Намайг Бийск явах завсар Мокин надтай хамт Монголд явах албан хаагчид ба мал туугчдын бэлтгэлийг хангуулсан байв. Бид Сибирийн худалдааны Банкнаас авсан хэдэн пүү металл мөнгийг ганзагалан Монгол руу гарав.

	Усть-Чарышийн буудалд эргэж ирмэгцээ хамт явагчдыг намраас хойш овьёосоор тэжээсэн тарган монгол морь унуулан гаргав. Эхний үед цатгалан морьд өдөрт 30—35 модноос илүү явж чадахгүй тул би бас хэд хоног Буудалд саатаад нөхдийн хойноос гарч тэднийг Алтайд Черный Ануй гэдэг газарт гүйцэж очив. Цааш хамтран өдөрт 40—50 мод туулан давхив. Чүйн дардан зам дагуу орших өвс тэжээл бүхий станцад өвс худалдан авч унаагаа тэжээх ба өвсгүй газар чөдөрлөн тавьж идүүлнэ. Энэ бол нэгдүгээр сарын сүүлч байлаа.

	Кош-Агачаас Хангильцаг хүртэл (450 мод) зам дагуу станц байхгүй юм. Бид өөрсдөө майханд унтаж, морьдоо чөдөрлөн тавьж идүүлнэ. Алс замын аялал ийнхүү дуусав.

	Намайг байхгүй үед Хангильцагт онцын явдал болсонгүй. Ууланд цас их оржээ. Өвөл, хоёрдугаар сард тэнгэр цэлмэг, налгар сайхан өдрүүд байлаа. Халхчууд говьдоо ба баядууд зарим нь уулын өврөөс ар тийш нүүж Хачиг уул, Салхит, Дэлгэр Хайрханы ар хормойгоор орших өвөлжөөндөө буужээ.

	Хиагтаас гарсан жинчдээс нэг нь ч таваар авчраагүй байв. Нутгийн жинчдийн зарим нь говь руу гэртээ харьсан ба цас ханзартал хөдлөхгүй гэсэн гэлцэнэ. Жинчдийн олонх нь тэмээ хөлслөн авч шуудай нь 6 рубль 25 копейкаас 8 рубль 50 копейка тээврийн хөлс бүхий гурил ачиж олз олох зорилгоор тэмээ бүрд нэг шуудайг нэмж ачсан тул алсын цастай замд тэмээ нь их ядарсан гэнэ.

	Манай тээвэрчид говь орж тэмээ хөлслөн авч Ачит вангаас Улиастайд хүрэх зар авчрах хүртэл би Хангильцагт байв. Зочлон орж, гарагчид хүйтэн өвөл болж буй тухай, баривчлагдсан Дамбийжанцаны тухай элдэв цуу яриа дэлгэнэ. Зарим нь Жаа лам Халхад байгаа, Улиастайгаас Ховд орсон гэлцэх ба нөгөө зарим нь түүний ид шидтэйг шагшин гайхна. Түүнийг төмөр зууханд суулгаж, доор нь гал өрдөж, аварга том хөөргөөр хөөргөдсөн боловч алж чадаагүй гэнэ. Түүнийг гурван өдөр зууханд суулгаад гаргахад нь зөвхөн духанд нь ялихгүй хөлс бурзайгаад эв эрүүл, номоо уншаад л сууж байсан гэнэ. Тэр үнэн үү гэж надаас асууна. Оросууд Дамбийжанцаныг алж чадахгүй гэдгээ ойлгоод өөрөөр харилцах болсон гэнэ. Түүнийг оросууд өөрийн талд татах, германы эсрэг дайнд ашиглах гэж байгаа юм гэнэ. Дамбийжанцан л өөрөө зөвшөөрвөл оросууд германчуудыг доорхон нь ялах юм байх, «Ховдод хятадуудыг хэчнээн амархан ялсныг нь чи санаж байгаа биз дээ» гэж надаас асууна.

	Жаа лам Томск хотын шоронд сууж байгаа гэхэд тэд тун итгэлгүй толгой сэгсрэн «Чи уулзав уу? Орондоо хиймэл хүн тавьчхаад өөрөө монголд явж байгаа юм биш үү? Үүгээр өртөөгөөр явж өнгөрсөн тухай яриа байна шүү дээ» гэлцэнэ. Тэгээд их л нууцлан «манай лам нар юу ч хийж чадах улс. Жаа лам бол тарнийн номын дээд нууцыг мэддэг болохоороо юу ч хийж магадгүй, ер нь тэгээд Жаа ламыг баривчилснаас л болж орос германы хооронд дайн гарсан юм чинь. Оросууд Жаа ламыг суллахаас нааш дайн зогсохгүй» гэж ч бас ярилцана. Жаа ламын тухай домог ийнхүү нэмэгдсээр33 л байв.

	Дэлхийн дайн удааширсан, хятадууд монголд эргэж ирэх болсон ба тэдний ажиллагаа идэвхэжсэн зэрэг нь янз бүрийн цуурхал дэлгэрэхэд хүргэв.

	Энэ өвөл Хаалган ба Богдын Өргөөгөөр дамжин ирсэн хятад таваар Улиастайд төдийгүй Ховд, Улаангомд дэлгэрч Монголын баруун хэсэг дэх жижиг сууринд хүртэл очжээ.

	Намайг Улиастайд очиход хятадуудын сэтгэл санаа болон таваарын хангамж эрс өөрчлөгдсөн байлаа. Швецов, Стукений пүүсүүд их хэмжээний цай, тамхи, арьс шир, даалимба, бусад бүс бараа авчээ. Мөн Экспортын нөхөрлөл ч их хэмжээний бүс бараатай байжээ. Хятадууд ихээхэн таваар оруулж ирсэн ажээ. Нэг үгээр хэлэхэд ширүүн өрсөлдөөн хэдийн эхэлсэн байв. Оросын бөөнийхөн ч, хятадууд ч агентуудыг өөрийн талд татахыг эрмэлзэнэ.

	Хөдөөгийн зарим хүмүүс хүч хөрөнгө хүрэлцэхгүй хэр нь нэгэн зэрэг орос, хятадаас зээл авна. Таваар ихээр бөөгнөрсөн учраас эрүүл бус өрсөлдөөн ч бий болжээ. Аль аль нь түүхий эдийг барихын тулд таваараа их хэмжээгээр зээл өгч байв. Монголчууд ч бас илүү авчээ. Хүний гарт ихээр хуримталсан таваар, металл мөнгө хятадууд хуучин өр авлагаа нэхэн авахад хөнгөлөлт болж улмаар хятадуудын нөлөөг сэргээн босгох явдлыг хурдасгав. Цэрэг татлага боллоо. Монголд байсан оросуудын ихэнх нь татлагын насны хүмүүс байсан юм. Энэ нь монголд байсан оросын шилжин суугчдыг түгшүүлэв. Тавдугаар сард консулын газраас урьдчилан сануулах хуудас нийтлүүлж татлагын насны хүмүүс 1915 оны 10 дугаар сарын 1-ний наана Орос руу гарсан байхыг мэдэгдэв. Нэг үгээр хэлэхэд, цэрэгт татагдах хүмүүс улирлын ажил болон ер нь ажил төрлөө нэг тийш болгож дуусгах боломж олгож буй хэрэг юм.

	Цэрэг татлага надад ба миний нөхдөд заналхийлэв. Хэдийгээр намар болтол дайн дуусна гэж консул бидэнд итгүүлэхийг оролдовч хүмүүс үл итгэнэ. 35 хүртэл насны хүмүүс Орос руу буцахад бэлтгэв. Гэтэл алдарт жуулчин, хурандаа П. К. Козловоор толгойлуулсан монголоос мал бэлтгэх засгийн газрын экспедиц монголд ажиллах болсон ба цэрэгт татагдаж буй хүмүүсийг түүний мэдэлд шилжүүлэх тухай яриа Эрхүүгийн зүгээс ирэх болов. Бидний олонх фронтод явахгүй, энэ экспедицэд ажиллах найдвар тавьж байлаа. Би хувьдаа консулын газарт орон тооны бус хэлмэрчээр ажиллаж буй гэсэн үнэмлэх хөөцөлдөж олов.

	Хойчийн нэг өдөр Улиастайн консул бидэнд доор сийрүүлсэн баримт бичгийг гардуулав.

	 

	«Заавал биелүүлэх тогтоол

	Автономит гадаад монголд оршин сууж буй оросын харьяат нарт тушаалаар хориглох нь:

	1. Оросын эзэн хааны Засгийн газрын Экспедицийн (хурандаа П. К. Козловын даргалсан) бие төлөөлөгчид ба албан хаагчдаас гадуур монголоос мал худалдан авахыг.

	2. Мал бэлтгэгчид нэгэнт худалдан авсан ба худалдан авч буй малыг Экспедицээс гадуур бусдад дамлан худалдахыг.

	Заавал биелүүлэх энэ тогтоолыг зөрчсөн буруутан этгээдийг дайны цагийн хуулийг баримтлан хариуцлагад татах болно.

	1915 оны 8 дугаар сарын 20. 

	Өргөө хот. 

	Эзэн хааны Дипломат Агент, Монгол дахь Ерөнхий Консул А. Миллер» 

	 

	гэжээ.

	Бидний найдвар биелэгдсэнгүй ба нэг ч хүнийг Козловын мэдэлд шилжүүлсэнгүй билээ. 9 дүгээр сар эхлэв. Дайн дуусаагүй ба цэрэг татлага ч тулав. Явахаас л өөр замгүй боллоо.

	Нөхөрлөлийн гишүүд бид дөнгөж эхэлсэн ажлаа татан буулгах дургүй байлаа. Тэгээд хэдэн хятадыг урьж ажиллуулах болов. Манай авгай энэ ажлыг ерөнхийд нь удирдаж бидэнтэй холбоо барьж ажиллахаар тогтов. Эцсийн шийдвэрийг Бийскд очиж байж хэн хэн хаашаа явахыг армид буюу ар талын бэлтгэлийн байгууллагын алинд очихыг мэдсэнийхээ дараа гаргахаар тогтов.

	Бид олуулаа Хангильцагаас гарч Кош-Агачийг чиглэн хөдлөв. Бөх Мөрөн дээр хэдэн хүн бидэнтэй нийлэх ёстой тул тэнд хүрэлцэн очлоо. Гэтэл намайг Ховдын консулд орон тооны бус хэлмэрчээр ажиллуулах тул цэрэг татлагаас чөлөөлсөн тухай консулын захидлыг манай авгайн даалгавраар нэгэн зарлага миний хойноос нэхэн гүйцэж авчрав. Хэрэв нэг өдөр л өнгөрсөн бол би хилийн цаад руу явж, эргэж буцах бололцоогүй болох байсан юм. Гэвч бүх юм сайн сайхан болов.

	Консул В. Люба намайг Урианхайн хил хүртэлх хил орчмын дөрвөд хошуудаар явж «сэтгэл тайвшруулах», хүн ардыг түгшүүлэн буй цуу ярианы уг сурвалжийг судлах зорилгоор Ховдоос гаргасан казак цэргийн отрядыг даргалж яваа дэслэгч Лихачевын мэдэлд очихыг тушаав. Энэ баримт бол тус нутагт байдал хэчнээн түгшүүртэй байсныг харуулж байна. Яг энэ үед отряд Бөх Мөрөнд хүрэлцэн ирэв. Би нөхдөө Орос руу үдэж гаргаад өөрөө отрядад нийлэв. Бөх Мөрнөөс Байрам-Даваа, Үрэг нуур-Улаан Давааг дамжин Улаангомд ирэв. Намар орой болсон ба ямар нэгэн ноцтой явдал гараагүй учир Лихачев цааш Урианхайн хил болон баядын нутгаар явах хэрэггүй гэж үзээд бид Улаангомоос Намир голоор орон Ховд хүрэв.

	1915 оны зун Улиастайн хязгаарт хуурамч Жаа лам хэд хэд гарав. Тэдний нэгээс бусдыг нь нутгийн хүчээр зайлуулав. Харин Цагаан голын лам гэгч нэг этгээд нарийн заль хэрэглэн нутгийн ноён болон хүн ардын толгойг ихээхэн эргүүлсэн байв. Түүнийг устгахын тулд Улиастайгаас есаул Мейер гэгчээр даргалуулсан казак цэргийн отряд явуулсан ба уг ажлыг гүйцэтгэсний төлөө Монголын засгийн газар Мейерт «гүн» цол шагнасан гэж тэр өөрөө ярьсан билээ.

	Халхын хүн ам Дамбийжанцаныг бурхан мэт өргөмжлөх ба Өргөөгийн засгийн газар түүнээс айдаг ба Ховд хязгаарын ноёд, лам нар Жаа ламын хүнд гарыг мэдэх тул дахин битгий үзэгдээсэй гэлцдэг байв. Ховдын хүн ам Жаа лам халхчуудтай нийлэн дахин эзэгнэж янз бүрийн албан татвар нэхэж зовоохоос нь айж байв. Энэ бүхэн нь хятадад ба хятад талыг баримтлагчдад таатай боломж нээж байлаа.

	Нацаг бэйл одоо ганцаар биш, баяд, дөрвөдийн ноёд түүнтэй сүлбээрлэлдэж эхэлсэн боловч одоохондоо нууц байв. Нацаг бэйл бол харьяат болгож авахыг хятадад хүсэх нь ойрадуудад ашигтай гэж илэрхий ярьдаг болжээ. Хятадын пүүсээр дамжуулан Үрүмчийн дүтүүнтэй илэрхий холбоо барьж ноёд, тайж нар тэндээс цалин ба бэлэг ихээхэн авдаг байв. Одоо хятадууд бүр Урианхайн хязгаарт хүрч ажиллах болов. Кемчугт ч гэсэн хятадыг баримтлагчид бий болжээ.

	Тэсийн голд монгол талын баримжаатай хүн бол Гомбодорж (амбан агсан) ба Гончиг гүн хоёр байв. Урианхай бол Оросыг баримжаалсан хэвээр үлдсэн ба тэнд оросын захиргаа Гомбодоржийн оронд Агван Доржиевыг томилжээ. Гомбодорж нь Тагна уулын даваан дээр хүнд буудуулж үхсэн бөгөөд буудсан хүнийг нь олоогүй билээ.

	Ноёд, тайж нар, хүн амын дотор оросыг баримжаалсан автономит монголын төлөө нэг урсгал, хятадыг түшиглэх гэсэн өөр нэг урсгал тодорч байсан юм.

	Халх бол Ховд Хязгаарыг Оросын тусламжгүйгээр хятадаас хамгаалж чадна гэдэгт олон түмэн итгэхгүй байлаа. Тэндээ дайнтай байгаа оросууд монголыг хятадаас хамгаалж чадахгүй биз гэж тэд бодож байв. Ийм учраас ганц зам бол хятадтай эвлэрэх явдал юм гэж үзэж байжээ.

	Өргөөгийн засгийн газар анхнаасаа улс төрийн алдаа хийснийг тэмдэглэх хэрэгтэй. 1912 оноос 1915 он хүртэл ойрадын нэг ч ноён, түшмэлийг хязгаар нутгийн удирдлагад тавиагүй, зөвхөн халхчууд болон Жаа лам хоёр л хуваарьгүй ноёрхож байв. Жаа ламыг баривчилсны дараа ч байдал өөрчлөгдөөгүй юм. Хязгаарыг захирагч нь урьдын адил халх хүн байлаа. Энэ нутаг монголын нутгийн бусад хэсэгтэй тэгш эрх эдлэх ёстой нутаг гэж эндхийн ноёд, хүн ам хараахан үздэггүй, харин халхад эзлэгдсэн нутаг мэтээр л ухаарч байв.

	Хязгаарын хүн амын санаа сэтгэлийг харгалзан үзэж Өргөөгийн засгийн газрын зөвшөөрөл авч мөн Оросын консулын зохих нөлөөгөөр хязгаар нутгийн их хурлыг Ховд гол дээр Цагаан булан гэдэг газарт хийлгэв. Энэ хуралд нэртэй том түшмэд оролцов. Харин нөлөө бүхий тайж ноёд оролцсонгүй. Баядаас түшмэл Пунцаг тэргүүн, Сайжрах захирагч зэрэг хүмүүс байв. Тэдний хамт дөрвөдийн зүүн хурлаас сонгогдсон баяд төлөөлөгчөөр би оролцов.

	Энэ хурал дээр шинэ албан татвар ба өнгөрсөн оны зардлыг хоёр аймагт хэрхэн хуваарилах тухай асуудал хурц тавигдав. Ойрадууд бол мужийн захирагч ба цэргийн зардлыг багасгах, дайны цагийн бүх гарлагыг улс хариуцах, аймгуудын илүү зардлыг улсын сангаас гаргаж төлөх, хязгаар нутгийг албан татвараас чөлөөлөх буюу үгүй гэхэд хоёр-гурван жил хөнгөлөлт үзүүлэх зэргээр нутгийн аж ахуйг сэргээн босгох, Ховд ба Өргөөгийн хоорондох өртөөний албанаас чөлөөлөхийг хүсэж байв.

	Хурал дээр олон хүн хятадтай нэгдэх тухай илэрхий ярив. Хэрэв хятадтай нэгдэхийг оросууд хүсэхгүй байгаа бол өөрсдөө нэгтгэж аваг гэлцэнэ. Жишээ болгож Алтай дахь оросын харьяат киргиз, халимгуудыг дурдаж байв. Орост нэгдвэл тэдний адил тайван суух болно гэнэ. Нэг үгээр хэлэхэд их хурал хэрэв ойрадуудын хүсэл үл биелэгдвэл энэ хязгаар нутгийг хятадад дагаар орох гэсэн санааг тодорхойлов.

	Эдийн засгийн шалтгаанаас гадна энэ бүх ярианы цаана халхаас ойрадыг гадуурхахын эсрэг чиглэсэн үндэстэн ястны гоморхол оршиж байв. Яаралтай арга хэмжээ авах хэрэгтэй байв. Ийм арга хэмжээг олсон ба тэр нь халхавчилсан хэлбэрийн автономиор илэрч байв.

	Да Хүрээний засгийн газар их хурлын тухай мэдээг хүлээж авмагц Оросын төлөөлөгчдөөс зохих зөвлөмж авч хязгаарын захирагчаар Далай хан Түмэн Дэлгэржавыг томилжээ. Энэ хүн 1912 оны Ховдыг чөлөөлөх дайнд оролцож явсан ба өөрийн эцэг, хятадыг баримтлагч Далай хан Галсаннамжилтай үл тааран халхын талыг баримтлагч болсон юм. Урьд байсан халх захирагчийг ноёд түшмэдийн нь хамт Да Хүрээ рүү татан авчээ. Хязгаар нутгийн эрх мэдэл дөрвөд хүний гарт ормогц хүн ам тайвшрав.

	Гэвч засгийн эрхийг халхыг баримталсан хэсэг хүн авчээ. Хятадад талтай эцгийг халсан залуу Далай хан бол нутагтаа нэртэй хүн юм. Тэр бол сүрхий чадварлаг захирагч байсан бөгөөд халхчууд болон оросын консултай сайн харилцаа тогтоов. Ийнхүү тогтсон нам чимээгүй байдалд нутгийн хүн ам сэтгэл хангалуун үлдэв.

	Цаг үеийн байдлыг бүрэн тодорхойлохын тулд их хурлын дараахан Да Хүрээнээс манлай ван Дамдинсүрэн Ховдод хүрэлцэн ирснийг дурдах хэрэгтэй. Өргөөнд хүрсэн түгшүүртэй мэдээ авсан засгийн газар бүрэн эрхт тусгай төлөөлөгчийг зэвсэгт отрядын хамт томилон явуулж байдлыг газар дээр нь үзэх ба мөн ч халхын хүчийг илтгэн харуулах гэж боджээ. Манлай ван бол энэ хэрэгт хамгийн таарсан хүн бөгөөд 1912 онд энд ирж байсныг нь би мэдэх юм. Гарлын хувьд барга бөгөөд нутгийн хүн ардын сэтгэл санааг засах чадвартай гэж үзэгдсэн байна.

	Манлай ванг би анх Баядын Дэжээлэн хийдэд харсан юм. Зун, долоодугаар буюу наймдугаар сарын эхээр болсон юм. Өөрөө ба түүний отряд 1912 оных шигээ зэвсэглэсэн ба хувцасласан ажээ.

	Баядууд олон гэр майхан барьж, үйлчлэх хүмүүс, жижүүрийн морь мал, хүнс хоол, түлээ аргал бэлтгэсэн ажээ. Нэг үгээр том зочинд зориулж бэлтгэх ёстой бүх бэлтгэлийг хийсэн байв.

	Энэ отрядын ирсэн албан ёсны шалтгаан нь гэвэл: Манлай ван зам дагуудаа дээр миний дурдсан хятад мужаануудыг тонон дээрэмдсэн явдлыг байцаан шалгах гэсэн байв. Тэр цагт буруутан этгээд болох Түмэн гүнг Дамбийжанцан Ховдод дуудан аваачиж, дайн тулалдаанд оруулж бурууг нь хүлээлгэн цагаатгасан билээ. Гэвч хятадуудад учирсан хохирлыг нь тэр цагт нь төлөөгүй юм санжээ. Одоо хятадууд Өргөөгөөр дамжуулан гомдол нэхэж байгаа гэнэ. Гэвч энэ бол зөвхөн шалтаг бөгөөд Манлай ван ирсэн гол зорилго бол хятад талыг баримтлагчдад халхын сүр хүчийг үзүүлэх явдал байв.

	 

	VI

	Захирагчаар Далай хаан томилогдсон, манлай ван ирсэн, хятадын худалдаа идэвхжиж, таваар элбэгшсэн явдал хүн амыг тайвшруулав. Гэвч гурвын хэлэлцээр дууссан, монголд хятадууд зонхилох болсон ба Өргөөнд хятадын төлөөлөгч ирсэн зэргийг тал нутгийн хүн ард хятадын эрх мэдэл дахин сэргэсэн, оросын хүчин суларсан гэж тайлбарлах болов.

	1915—1916 оны өвөл Улиастайд хятадын төлөөлөгч сайн зэвсэглэсэн олон цэрэгтэй, европ маягаар зохион байгуулсан харуул хамгаалалттайгаар, ёслолын байдлаар орж ирэхийг нь би харсан юм. Нартай боловч хүйтэн өдөр байсан санагдаж байна. Хотыг Бүгд Найрамдах Хятад Улсын таван өнгөт далбаагаар чимэглэсэн ба хятад хүмүүсийн нүүрэнд ихэмсэг дүр тодорсон байж билээ. Хотын зах, гудамжны үзүүр буланд түгшиж болгоомжилсон, хачирхан гайхсан монголчууд, мөн энд тэнд хэсэг бүлгээрээ оросын шилжин суугчид харагдана.

	Нутгийн монгол захирагч ба оросын консултай албан ёсны уулзалтыг хятадууд хотын гадна хийжээ. Одоо хятадын төлөөлөгчид худалдааны хотод баяр ёслолын байдлаар орж ирж байгаа ажээ. Хамгийн өмнөх хэдэн тэргэнд төлөөлөгч ба түүний бараа бологчид хойноос нь хоёр хоёроор зэрэгцсэн хятадын морин цэрэг аяархан алхуулах ба морины нуруунд тэгнэж ачсан хэдэн пулемёт харагдана. Энэ баяр ёслолын байдал ба сайн зэвсэглэсэн харуул хамгаалалт нутгийн хүмүүст хүнд сэтгэгдэл төрүүлэв.

	Үнэхээр, 1911—1912 оны өвөл Улиастайд байсан манжийн амбан сайдын арчаагүй байдал ба оросын консулаас хамгаалалт гуйж, дараа нь хоёр казак цэргээр хамгаалуулан Кош-Агач орж тэндээс оросоор дамжин хятад руу буцаж байсныг санахад одоо түүнийг залгамжлан авч буй гамингууд (монголчууд гоминданы намынхныг ийнхүү нэрлэдэг байв) өөр дүрстэй, өөр санаатай байв.

	Харуул хамгаалалт бүхий төлөөлөгч наймааны хотод байрлав. Хуучин хэрэм нурсан ба тэгээд ч монголчууд эхлээд түүнийг хятадад өгөх дургүй байв. Дараа нь тэд монголчуудтай ярилцаж манжийн амбан сайдын байрны зарим хэсгийг сэлбэн засаж хэрэм дотор оруулж байрлуулав.

	Улиастайн төлөөлөгчийн хамт Ховдод суух төлөөлөгч бас иржээ. Тэрээр Улиастайд багавтар амарсны дараа харуул хамгаалалтын нэг хэсгийг авч Ховд руу гарав.

	Хэрэв Улиастайд ирэгчид Хойд-Тян хэмээх наймааны хотод бууж, бүх явдал амархан бүтсэн бол Ховдод байдал өөр байлаа. Тэнд хот нь оросын харьяанд байсан ба бүх л сууц нь эзэнтэй байв. Оросын консул хятадын харуул хамгаалалтынханд одоо хоосон байгаа, эвдэрч хэмхэрсэн «Ногоон дар эхийн» сүмийг олгов. Оросууд хятадын консул гэж нэрлэж байсан тэр төлөөлөгчийг нутгийн худалдаачин орос Разумник Кузнецовын байшинд хөлсөөр суулгав. Энэ бол уул нь Да Шэнхүүгийн пүүсийн байшин бөгөөд 1912 онд Ховдын дайны үед хятад худалдаачин таваар байшин хоёроо бүтэн үлдээхийн тулд тэдгээрийг маш хямд үнээр Разумник Кузнецовт зарсан юм.

	Ийнхүү Оросын консулууд өөртөө албан ёсны арцалдагчидтай болов.

	1916 он бол Монгол дахь оросуудад эргэлтийн он болов.

	Өнгөрсөн оны зуны цэрэг татлага оросын шилжин суугчдын тоог ихээхэн цөөрүүлсэн юм. Цаашид болох татлагад бэлтгэж олон хүн ажлаа орхиж нутаг буцсан билээ. Гэтэл хятадууд өөрийн төлөөлөгчийн газартай болсон төдийгүй үйл ажиллагаагаа олон чиглэлээр эрчимтэй өргөтгөж эхлэв. Ийнхүү зонхилох байдал оросоос хятадад амархан шилжив. Монгол дахь оросын нөлөө унахын хамт рублийн ханш бас хурдан буурав.

	Дайны өмнөх жилүүдэд оросын рублийн ханш Дорно дахинд их өндөр байсан юм. Нэг лан (1/11 фунт)-гийн дундаж өртөг Баруун Монголд 1 рубль 25 копейкаас 1 рубль 43 копейкын хооронд байв. Хятадад цаасан рублийн үнэ заримдаа нэг лан мөнгө хүрч байв. 1912 онд хятадууд Баруун Монголоос явахдаа, дараа нь Тогтохынхон тухайлбал Гэндэн баатар болон Ховдыг эзлэн авахад хятадуудаас их мөнгө дээрэмдсэн бусад хүмүүс 1 рублийг нэг лан металл мөнгөөр авч байсан юм. Гэндэн баатар Улиастайд байхдаа Л. Г. Бодуновт34 нэг зуун пүү мөнгө зарсан юм.

	Тэр үед Оросын цаасан мөнгө хятадуудын хамгийн дуртай валют байв. Хятадын олон пүүс, Орос-Хятадын банк35 хятадаас металл мөнгө авчирч орос рублиэр зардаг байв. Жишээлбэл, ийм хачин явдал ч тохиолдоно: Хэн нэгэн албан хаагч Оросоос алтан буюу мөнгөн монет авчирч түүгээр хятадын мухлагаас бараа авах гэвэл хятад худалдагч тэр монетийг цэвэр металлд (хоёр мөнгөн рубль нэг лан болно) тоочин чигнэх буюу эсвэл оронд нь цаасан рубль авчрахыг шаардана. Орос албан хаагчид хятад мухлагаас зөвхөн цаасан рублиэр юм авах ба рублийн монетийг орос нутагт буцталаа хадгалахад хүрнэ.

	Монгол дахь оросуудын байдал муудаж байгааг харгалзаж консулууд цаашдаа «Монголэкс»36-д ажиллаж буй оросуудыг цэрэгт татахгүй байх хүсэлтийг төвд тавив. Энэ хүсэлтийг ёсоор болгов. «Монголэкс»-д мал нийлүүлэхээр гэрээ байгуулсан хүмүүс цэрэг татлагаас чөлөөлөгдөв. Гэрээ байгуулагч өөрийн харьяа ажилчин ажилтныг бас нэрсийн жагсаалтад оруулан цэрэг татлагаас чөлөөлөв. Энэ арга хэмжээ оросын худалдаачдыг тайвшруулсан ба нөгөө талаас харьяат ажилчин, ажилтныг худалдаачны бүрэн эрхэнд оруулав. Өөртөө дуулгаваргүй хүнийг худалдаачин ажлаас халах буюу цэрэг татлагад өгнө. Тэгээд халагдсан хүн цэрэгт татагдан явахаас өөр замгүй болно.

	Армийн хэрэгцээнд мал бэлтгэлийг өргөтгөсний ачаар «Монголэкс» 1916 онд өргөн ажил өрнүүлэв. Монгол орныг ба монгол хэл сайн мэддэг хүний хэрэгцээ их боллоо. Тийм хүмүүс бол монголд олон жил суусан оросын шилжин суугчид мөн боловч тэдний олонх нь армид байлаа. Монголоос цэрэгт татагдсан хүмүүсийг нэн даруй чөлөөлөх хүсэлтийг «Монголэкс» дээд командлалд тавьжээ. Хүсэлтийг ёсоор болгож, монголоос цэрэгт татагдсан бөгөөд дайнд олзлогдсон, алуулснаас бусад бүх хүн эргэж ирэв. Эргэж ирэгчид цэргийн үүрэг хүлээгчийн ёсоор «Монголэкс»-т ажиллах болов. Нэг хэсэг нь Шар сүмийн, Чүгүчакийн, Үрүмчийн болон Синьцзяны бусад нутагт мал бэлтгэлийн ажилд оролцохоор семипалатинскийн районд тавигдав. «Монголэкс» энэ жил мал бэлтгэлийн ажилд маш олон хүнийг гаргав. Монгол хэл мэддэг мэддэггүй хамаагүй, фронтоос зайлсхийсэн хүмүүс цөм мал бэлтгэл дээр тавигдав. Энэ бол «Монголэкс»-т өөрт нь ашигтай байсан юм. Учир нь гэвэл цэргийн үүрэгтэнд хөлс төлдөггүй байв.

	Ийнхүү «Монголэкс» бол анхнаасаа цэвэр худалдааны байгууллага биш, харин армийг хүнсээр хангах үүрэгтэй, маш том, хөдөлгөөн удаантай, олон албан хаагчдын аппарат бүхий цэрэгжсэн байгууллага байв. Ямар ч хөрөнгө мөнгөгүй, том том отряд мал бэлтгэхээр хөдөө гарч тэнд очоод ажилгүй олом сараар дэмий суудаг байлаа. Мал бэлтгэлд байтугай орон тооны ажилтныг ажиллуулах мөнгөгүй байх цаг ч энэ байгууллагад тохиолддог байв.

	«Монголэкс» төлөвлөгөөгүй ажилладаг ийм архаг өвчнөөс татагдан буугдах хүртлээ салж чадаагүй билээ. Энэ экспедиц үүний улмаас болж орон тоо нь хэт олширч, орос, хятад дамчдаар дамжуулан мал бэлтгэх болсноос болж зах зээл дээр панз үсэргэх явдлыг маш хүчтэй дэвэргэж байсан юм. Түүнээс гадна «монголэкс» малчдаас малыг жингийн металл мөнгө, оросын цаасан рублиэр авах ба өөрийн таваар гэх юм бараг байсангүй. Ер нь тэгээд «Монголэкс»-т ажлын тодорхой арга байсангүй. Олон мал авах зорилт л тавьдгаас бус бөөнөөр үү, жижиглэнгээр үү, монгол, орос, хятадын хэнтэй нь хэрхэн наймаацалдах ер падгүй хэрэг гэж үздэг байлаа. Ажлын урсгал чанар, «Монголэкс»-ийн тусгай отрядуудын хоорондох өрсөлдөөн болон цаасан мөнгө их болсон зэрэг нь зах зээлийн үнийн тэнцвэрийг ихээхэн будилуулав.

	«Монголэкс»-ийн алдааг хятадууд овжин ашиглав. Тэд таваарын фондыг эзэмшигчийн хувьд цаасан рублийн төдийгүй их сорьцтой жингийн мөнгө ба алтны ханшийг ихээхэн сулруулав. Оросын таваар эзэмшигчид, тухайлбал, Швецов, Стукен болон бусад худалдаачид өөрсдийн таваарыг цаасан мөнгө болон металл мөнгөөр биш, харин зөвхөн ноос, ангийн үс, бусад түүхий эдээр зарах тул мөнгөний ханшинд нөлөөлж эс чадна.

	Экспортын нөхөрлөл таваараа хэдийгээр мөнгөөр зарах боловч таваарын нэр төрөл хязгаарлагдмал, бүс, сахар, чүдэнз, тэгэхдээ тун бага хэмжээтэй байна.

	Тэгтэл оны сүүлчээр Кош-Агачийн гаалийн газар оросын хөвөн цаасан бүс барааг гадагш гаргахыг хориглосон сангийн яамны сайдын тушаалыг консулын газруудад хүргүүлэв. Ер нь тэгээд тэр үед монгол, оросын хоорондох үнийн ялгаа нь таваарыг оросоос монголд гаргах биш, харин монголоос орост гаргах нь худалдаачдад ашигтай болов.

	«Монголэкс» гэдэг улсын аварга том байгууллагын ажилд их дутагдалтай, урсгал үйл ажиллагаа ноёрхсон байсан боловч монгол дахь мал бэлтгэлийн ажилд шийдвэрлэх үүрэг гүйцэтгэж байсан юм. Бусад бэлтгэгчид цөм «Монголэкс»-ийн аяыг дагахаас өөр замгүй байв.

	Энэ жил малын үнэ цаасан мөнгөөр бол бүдүүн шар 75—80 рубль, хонь 7 рубль 50 копейка, металл мөнгөөр бол хуучныхаа адил шар 30—35 лан, хонь 3—3,5 лан байв.

	Ноос, ангийн үс, бусад түүхий эд бэлтгэдэг том пүүсүүд л автономи байдлаар үлдэв. Худалдаачин Савва Вязигин оросын рублийн ханш унаж буйг харгалзан хамгийн түрүүнд ноосыг Верхиеудинск, Бийск руу гаргахыг больж Да Хүрээ—Хаалган—Тяньцзинь руу гаргаж эхлэв. Тэнд ноосыг английн фунт, америкийн доллар зэрэг хатуу валютаар өгдөг болов. Дараа нь бусад худалдаачид бас ийм замд оров. Ийнхүү түүхий эдийн урсах чиглэл өөрчлөгдөв. Ноос, нэхий, ангийн үс Орос руу биш, Хятад руу урсах болж тээврийн хөдөлгөөнийг ч өөрчлөв. Хятадууд буцаж тээвэр хийх хямд үнийн олон жинчидтэй болсон ба Орос руу жин тээх хүмүүсийн тоо эрс хорогдов. Түүний хамт тээврийн үнэ ихсэж, Орос, Монголын харилцааг ихээхэн сулруулав.

	Хоёрдугаар сарын хувьсгал гарах үед Монгол дахь Оросын нөлөө тун өчүүхэн болсон байлаа. Харин Хятад өөрийн байр суурийг бүрэн сэргээн босгожээ. Мөн чанартаа хятадууд монгол дахь гол мэдэлтэн болов.

	Эцэст нь Орос-Монголын худалдаа-аж үйлдвэрийн банкийг37 нээсэн тухай дурдахгүй өнгөрч үл болно. Энэ банкийг нээх тухай Эрхүү ба Петербургт удтал хэлэлцсэн ба хуралдсаны дараа ихээхэн хожуу Да Хүрээнд нээв. Захирлаар нь дээр нэр дурдсан Д. П. Першин томилогдов. Банкны эрх ба зорилт өргөн боловч тэр үеийн нөхцөл байдалд ажил өрнүүлэх боломж нь хязгаарлагдмал ажээ. Рублийн ханш унаж буй үед оросын нэр хүндийг дэмжиж чадахгүй ба ямар нэгэн мэдэгдэхүйц үүрэг ч гүйцэтгэж чадахгүй байв.

	1917 оны хоёрдугаар сарын хувьсгал намайг Ховдод байхад болов. Би орон тооны бус орчуулагч учир үе үе консулын газар очиж ажилладаг байв. Энэ удаа албан конторт сууж нэг цаас орчуулж байв. Гэтэл гаднаас нутгийн шуудан-цахилгааны конторын дарга Ураков гэгч гартаа цахилгааны лент барьсан, их л амьсгаадан гүйж орж ирэв. Энэ бол Николай II хаан ширээнээс бууж өөрийн дүү Михаилд шилжүүлсэн тухай анхны мэдээ байв. Консулын хэрэг эрхлэх газрын дарга В. Г. Габрик38 мэдээг тайван сонсоод үйл явдлын цаашдын явцыг мэдээлж байхыг даалгав. Энэ мэдээ Ховдод цахилгаан мэт хурдан тарлаа. Казак цэргийн отрядын захирагчийн туслах хөөрүү нэгэн есаул Мейер цаашдын мэдээг хүлээлгүй цэргүүдээ цуглуулжээ. Хэдэн минутын дараа отрядыг жагсааж, өмнө нь Мейер шинэ хаан Михаилын төлөө зүтгэхийг уриалсан халуун үг хэлж байх нь консулын байшингийн цонхоор харагдав. Тэгээд Михаил хааны төлөө «ура» хашхирах сонсогдов.

	Гэтэл удалгүй Ураков Михаил хаан ширээнээс татгалзсан ба засгийн дээд эрх Улсын думд шилжсэн тухай өөр нэгэн цахилгаан мэдээний лент барьсаар дахин гүйж ирэв. Хэдэн минутын дараа отряд дахин жагсаж Мейер өмнө нь зогсож харагдав. Энэ удаад улсын Думд үнэнч зүтгэх тухай үг хэлээд Родзянкогийн төлөө «ура» хашхирав. Мейер ба түүний отрядынхнаас өөр хэн ч өнөөдөр нэг сүрхий идэвхийлсэнгүй билээ. Болсон үйл явдалд цөм л гайхширан үлдэж, цаашдын сураг чимээг хүлээж байлаа. Ер нь тэгээд Ховдод уг хэрэг явдлын нарийн учир утгыг ойлгосон хүн нэг ч байсангүй. Энд шилжин суугч бэртэгчнүүд, консулын албан хаагчид, казак цэргийн отрядынхан л байсан юм. Хувьсгалыг цөмөөрөө баяртай угтаж «одоо ч удахгүй дайн дуусах вий!» гэлцэнэ. Оросын шилжин суугчид бол ихээхэн хоцрогдсон хүмүүс байсныг доорх баримт батална. Дараагийн өдрүүдэд байдал тодорхой болмогц шилжин суугчид хувьсгалд талархаж байгаагаа илэрхийлж тусламжийн мөнгө цуглуулах болов. Гэтэл цуглуулсан мөнгөө хэний нэр дээр явуулахыг мэдэхгүй ихээхэн хэцүүджээ. Нэг хүн Пуришкевичид явуулах нь зүйтэй. «Думд нэг удаа их уурлаж, хараал тавьж байсан, лав л хувьсгалыг удирдсан байх» гэж санал гаргаж гэнэ. Энэ саналыг хүлээн авч хэдэн хоног өнгөрчээ. Дараа нь болгоомжтой бөгөөд хэн нэгэн хүний нэр хүндэд муу юм болголгүйгээр мөнгийг Родзянко буюу Милюковт явуулбал дээр бус уу гэсэн хоёр дахь санал гарч ирж гэнэ. Олон хүн энэ гурван зүтгэлтний ялгааг мэдэхгүй байжээ. Дараа нь мөнгийг Пуришкевичид бус Родзянкод явуулсан гэж дуулдсан билээ.

	Удалгүй би Хангильцаг руу буцав. Дараа нь гурав буюу дөрөвдүгээр сард Улиастай оров. Тэр үед Улиастайд казак цэргийн отряд байгаагүй ба оросын шилжин суугчдын багавтар бүлэг, оросын консулын газар, түүний хамгаалалтын анги39 байв. Энд Бийскээс ирсэн хүмүүс байсан ба тэд хоёрдугаар сарын хувьсгалын тухай, хүн ардын сэтгэл санааны байдлын тухай надад ярьсан билээ. Мөн сониноос ч зарим мэдээ сонсож байсан юм.

	Хүн бүрийн сэтгэл санаа өндөр, дайн дуусахыг хүлээж, Улиастай хотын шилжин суугч иргэдийн гүйцэтгэх хороог сонгох тухай яриа их байв. Улиастайчуудын дотор улс төрийн бодлогын асуудлаар юм төсөөлдөг хүн хоёрхон байлаа. Нэг нь Швецовын пүүсийн нягтлан бодогч Храмцов, нөгөө нь консулын газрын эмч Владимирский байв. Храмцов бол «День» сонин захиалж уншдаг, социал-демократуудын программтай танилцсан хүн байжээ. Нөгөө Владимирский нь «Францын ба Швейцарын бүгд найрамдах улсуудын бүтэц» сэдвээр лекц уншиж энэ хоёр системийн аль нь Орост таарах тухай асуудал тавьж Швейцар маягийн бүгд найрамдах улсыг байгуулах нь зүйтэй гэсэн санал гаргаж байв.

	Хотын гүйцэтгэх хороог байгуулахын хувьд Улиастайнхан Ховдынхноос хоцорчээ. Ховдод гүйцэтгэх хороог бүр эрт, хувьсгалын дараахан байгуулсан юм. Улиастайд ийм хороог хожуу болсон хойно Храмцов, Владимирский хоёроор толгойлуулан байгуулжээ.

	Энэ үед Улиастайн консул Вальтер эзгүй байсан тул консулын газрын нарийн бичгийн дарга Кульков орлож байв. Энэ бол либерал үзэлтэй залуу хүн. Би түүнтэй хоёрдугаар сарын хувьсгал ба түүний зорилтын тухай ярилцсанаа санаж байна. Кульков бол хийвэл зохих юм хийгдсэн гэж үзэж байв. Гэтэл би хоёрдугаар сарын хувьсгал бага хэрэг, бүх дэлхийд хувьсгал хийж, дэлхийн засгийн газар—интернационалыг байгуулах хэрэгтэй гэж зүтгэв. Чухам тэгвэл л дайн болохгүй, хүмүүс амар жимэр амьдарч болно. Миний хэлсэн үг Кульков, түүний эхнэр хоёрт таалагдаж, энэ санаагаа олонд сурталчлан түгээн дэлгэрүүлэх, өөрийн талынхныг олшруулах нь зүйтэй гэж тэр хоёр надад зөвлөж билээ. Одоо хүн бүхэн эрх чөлөөтэй болсон тул хүн бүр өөрийн санал бодлыг ил тавьж, өөрийн намыг байгуулж болно гэв. Орост энэ санааг надаас илүү ухаалгаар бодож тавих хүмүүс зөндөө байх байлгүй гэж би тэдэнд хариу өгсөн билээ. Энэ ярианы үед Түр засгийн газрын далбаа нь ямар байж таарах бол гэж тэд сонирхож байлаа. Бүгд найрамдах улс л юм бол улаан л байж таарна гэж би хариулж билээ.

	Хэдэн хоногийн дараа Кульков консулын газрын хуучин далбааг буулгаж, хар зангуу тэмдэг бүхий шинэ улаан далбааг мандуулав. Түүнийг Кульковын эхнэр нь оёсон ажээ.

	Дараа нь консул Вальтерийг буцаж ирснээс хойш нэг талаас Владимирский, Храмцовын гүйцэтгэх хорооныхон, нөгөө талаас консулын хооронд орон нутгийн тэмцэл болов. Дараа нь Владимирский нутаг буцсан ба Храмцов ч Улиастайгаас аргагүйн эрхэнд явахад хүрсэн билээ. Улиастайн консулын байшин дээр улаан туг хийсгэсэн Кульков ч бас сайшаагдаагүй нь мэдээж. Цаашдаа Владимирский Эрхүүд очиж, большевикуудын намд элсэн хойд зүгийн партизаны нэг отрядад байлдаж яваад амь үрэгдсэн ба Кульков бол Омск дахь Сибирийн засгийн газарт ажилд орсон, Храмцов бол Хятад руу гарч яваад Хаалган, Тяньцзинь хотод худалдаачны ажилтай болсон гэж би сураг сонссон юм.

	Улиастайг бодвол Ховдод хувьсгал эрчимтэй өрнөв. Ховдын орос оршин суугчид бол40 цэргийн отряд, консулын газар, харуулын цэрэг, «Монголэкс»-ийн ажилчид нийлсэн харьцангуй олон хүнтэй байсан юм. Хувьсгал гарсны дараахан Ховдын иргэдийн гүйцэтгэх хороог байгуулах асуудал тавигдав. Түүнийг байгуулахад консулын газрын залуу эмч Лутович идэвхтэй оролцож даргаар нь сонгогдов. Гүйцэтгэх хороонд оршин суугчдын давхарга бүхнээс төлөөлөгч оролцов. Ховдын гүйцэтгэх хороо Бийсктэй холбоо тогтоов.

	Тэр үед Бийск хотод хуульч Шендриков, Михайловский болон шүдний эмч Высоцкий нар их үүрэгтэй байсан боловч тэд улс төрийн өөр өөр үзэл баримталсан хүмүүс байв. Михайловский сүүлд ном бичиж, түүнийгээ «Хүн төрөлхтний дээд захиргаа (Дэлхийн парламент)» гэсэн нэртэй хэвлүүлсэн юм. Би түүнийг уншиж амжаагүй. Тэр үед Михайловскийн тухай, түүний энэ номын тухай бийскийнхэн их л ярилцдаг байсан.

	Эхний өдрөөс Ховдод хоёр засаг тогтсон юм. Хорооныхон өөрсдийгөө хувьсгалт засгийнхан гэж үзэх ба тэгээд консул, отрядын захирагчийн зөвшөөрөлгүйгээр отрядын касс, санхүүгийн дэвтрийг шалган байцаах ажил хийх болов. Үүнд уур нь хүрсэн консул болон отрядын захирагч төвд гомдол гаргав. Жишээ болгож «Бийскийн гүйцэтгэх хорооны мэдээ» сонины 1917 оны гуравдугаар сарын 29-ний өдрийн 5-рт хэвлэгдсэн консулын цахилгаан утсыг дурдъя. «Омск. Омскийн цэргийн тойргийн командлагчид. Бийскийн гүйцэтгэх хорооны даргын нэр дээр Ховдоос доорх цахилгааныг хүлээн авлаа: Сонгуульгүйгээр, миний зөвшөөрөлгүйгээр, консулын газрын эмч даргалан, отрядын эмч ба хоёр түрүүч, нэг худалдаачны бүрэлдэхүүнтэй байгуулагдсан хороо отрядын мөнгө, санхүүгийн дэвтрийг шалгалаа гэж 377 дугаар отрядын дарга мэдээлэв. Консулын газрын хэрэг эрхлэгч Габрик».

	Хоёр дахь цахилгаан нь: «Томск. Тойргийн ш.т. даргад. Хоёр эмчийн удирдлагын доор бүлэг офицер сонгуульгүйгээр хороо байгуулж албан тушаалын хүмүүсийг дураараа татан буулгахыг хүсэж, баривчлахаар сүрдүүлэн, отрядыг өөрийн талд татан кассыг шалган байцаав. Эдгээр хүмүүс энэ хэргийг согтуугаар үйлдэж байна. Хэрхэх тухай яаралтай шийдвэр өгнө үү. Их хэмжээний мөнгө байгаа тул эрүүл бус хүмүүсээр шалгуулахыг хүсэхгүй байна. 186 дугаар салбарыг орхихгүй байхыг шилжин суугчид санал нэгтэй хүсэж байна. Ураков №136».

	Хоёр дахь цахилгаан бол нутгийн дарга нарын өмнө зулгуйдахыг хичээгчийг харуулж байна. Энэ бол отрядын дарга Свенцицкий чөлөөгөөр явсан ба санхүүг хэтрүүлэн зарцуулсан яриатай холбогдуулж хийсэн, одоогийн манай ойлголтоор хамгийн жирийн шалгалт байсан юм.

	Хороонд нууцаар санал хураах бүх дүрмийг баримтлалгүй, хүн амын олон давхаргын төлөөлөгчдийг оролцуулсан бөгөөд тэгэхдээ консулаар зөвшөөрүүлээгүй нь үнэн юм.

	Энэ явдал бол хувьсгалын бүр эхэн үед олон түмний хяналтыг хэрхэн дургүйцэж байсныг харуулах баримт мөн. Хороо бол эхлээд хуучин дарга нарыг яахыг мэдэхгүй байлаа. Дараа нь Петроград ба Омскоос хилийн чанадад байгаа орон нутгийн хороод консулын ба отрядыг захирагчдын эрх үүрэгт хутгалдах хэрэггүй гэсэн тайлбар хариу ирж, хорооны үйл ажиллагааны цар хүрээг хязгаарласан билээ. Ийнхүү харахад хэрэг явдал зохицсон мэт боловч хувийн түнжингүй байдал хэвээр үргэлжлэв. Зун болмогц отряд татагдан явж дараа нь консулын хамгаалах анги ч буцав. Мөн Лутович бас буцсан билээ.

	Орос дахь хувьсгалт үйл явц манай амьдралд шинэ амьсгал оруулав. 1917 онд «Монголэкс»-ын олон ажилчин хэдийгээр хожуу боловч хүрэлцэн ирэв. Тэдний дотор улс төрийн хэргээр цөллөгт амьдарч буй хүмүүс нэлээд олон байв. Арав гаруй жил цөллөгт сууж, хүнд хүчир ажил хийж явсан жинхэнэ хувьсгалчидтай би анх удаа уулзав. Сонгуулийн компанитай холбогдуулан Томскийн «Сибирская жизнь» сонинд нийтлэгдсэн найман намын тухай товч мэдээг тэдгээр хувьсгалчдаас мэдэж болох байв.

	Би тэр үед бүх намын дотроос гурван намыг талархаж байсан юм. Нэгдүгээр нь тайван шинэтгэгчдийн нам. Амьдралыг тайван замаар шинэчлэн байгуулах гэснийг нь би талархаж, бусад зорилтыг нь хүлээж аваагүй юм. Хоёрдугаар нь хувьсгалч-социалистуудын нам байв. Энэ намын хүйн амьдрал нь таалагдах боловч аллага, таллага нь айлгадаг байлаа. Гуравдугаар нь социал-демократ нам байв. Социал-демократын программ хамгийн сайн мэт санагдах ба миний санаа бодолтой нийлдэг, мөн ганц нэгээр алах зорилт тавьдаггүй нь сайн гэж бодогддог байв. Би хувьдаа тэр үед социал-демократын төлөө санал өгөхөд бэлхэн боловч надад мэдэхгүй юм их байсан. Хувьсгалчид цөм л сайн хүмүүс юм гэж боддог байлаа. Тэдний зорилго нь нэг, юу вэ гэвэл цөм хувьсгал хийх л зорилготой. Ийм учраас маргалдаад байх зүйл огт үгүй мэт надад бодогдож байв.

	Гэтэл энэ бол тийм жирийн зүйл биш гэдгийг би сүүлд ойлгодог болсон юм. Ирсэн хүмүүсийн дотор хувьсгалч-социалистууд, социал-демократууд байв. Би тэдний маргааныг их сонирхоно. Тэгээд хамгийн тууштай нь плехановчууд юм даа гэж би ойлгодог байлаа.

	Ойр дотно нөхөрлөж байсан хувьсгалч-социалистууд бол цөм л үнэнч, шударга, сайхан хүмүүс боловч практик дээр даан ч арчаагүй хүмүүс байсан. Ажилд төдийгүй, хувийн амьдралд ч хариугүй хүмүүс байлаа. Их ярьдаг, хоосон санаа агуулсан, туйлбартай биш байдаг сан. Удалгүй би хувьсгалч-социалистуудыг яриагаар нь, уншдаг номоор нь л хэн болохыг нь мэддэг болсон юм. Тэд бол юм бүхэнтэй, хэрэг дээрээ юу ч үгүй л хүмүүс юм. Харин социал-демократууд бол арай ажил хэрэгч, тууштай хүмүүс ажээ. Ялангуяа Омскийн «Нэгдэл» бүлгийн нэг плехановчийг би их талархдаг байсан. Магадгүй, тэр үед би өөрөө «Летопись» сэтгүүл, «Новая жизнь» сонин захиалж их уншдаг байсан болохоороо ч тэгдэг байсан байж болох юм.

	Энэ жил манай энд ирсэн сонирхолтой хүмүүсийн дотор Да Хүрээнээс ирсэн санваартан Парняков106 байв. Тэр бол бүх Монголд христос шашны ганц санваартан байлаа. 1917 оны зун өөрийн уудам их епархийг дан мориор тойрон аялж явсаар Ховд хүртэл явж даруй 1500 километр замыг туулсан юм. Анх удаа би түүнтэй Ховдод уулзав. Энэ бол ер бусын хөгжөөн наргиантай, нийгмийн амьдрал, үйл явдлыг ихэд сонирхдог хүн байсан юм. Оросын шилжин суугчид түүнийг баяртай угтав. Тэрээр шинэ төрөгчдөд загалмай зүүлгэх их ажил үүрэг гүйцэтгэсэн ба ийнхүү загалмай авагчдын дотор төрөөд 4—5 жил болсон хүүхэд ч байсан билээ. Мөн мөргөлийн ном уншив. Энэ бүхнээс түүнд нэлээд орлого орсон нь олон хүнтэй гэр бүлээ тэжээхэд нь нэмэр хандив болсон гэж тэр сүүлд ярьж билээ.

	Парняковын онцлог бол лам атлаа хар хүний хувцастай явдагт ч биш харин тухайн үедээ ихээхэн дэвшилтэт үзэл баримталсанд байсан юм.

	Тэрээр Ховдоос Улаангом, тэндээсээ манай Хангильцагийн факториор очсон билээ. Би түүнтэй удтал сууж ярилцсан юм. Нийгмийн ажил явдал, хоршоолол, утга зохиолыг тэрээр их сонирхдог ажээ. Орос хэл дээр тогтмол сонин гаргах, консулын дүрмийг эргэж харах, Монгол дахь хоршооллын асуудал болон бусад сайн ажил үйлсийн тухай бид санал солилцов. Тэрээр надад хувьсгалт утга зохиолын олон ном өгсөн нь хачирхалтай. Тэдгээрийн дотор Роберт Оуэны намтар байсныг би уншиж түүний байгуулсан хоршоолол манай нөхөрлөлтэй олон талаар төсөөтэйг олж үзсэн юм. Гэвч Оуэны хоршоолол ямар ч үр дүнд хүрээгүйн адил манай нөхөрлөл үр дүн өгөхгүй гэсэн дүгнэлттэй би эвлэрэхийг хүсэхгүй байв. Учир нь бид өөр үеийн хүмүүс бөгөөд өмнөө тавьсан зорилгоо заавал биелүүлэх ёстой гэж үзэж байсан юм.

	Парняков41 Улиастайгаас 1917 оны 8 дугаар сарын 20-нд бичсэн захидалдаа «Та бидний хамтын санаа, бусад асуудлын талаар замд төрсөн зүрх сэтгэлийн бодлоо Өргөөнөөс би танд бичимз» гэсэн билээ.

	Хаант Оросоос Монголд үзүүлэх эдийн засгийн нөлөө ямар байсныг тод төсөөлөхийн тулд Монгол дахь дипломат агент агсан А. Орловын42 Өргөөнөөс 1917 оны хоёрдугаар сарын 22-нд буюу Хоёрдугаар сарын хувьсгалаас хэдхэн хоногийн өмнө бичсэн хувийн захидлаас нь эш татахад илүүдэхгүй гэж бодном. «Петроградаас нааш гарахын өмнө би Монголтой огт холбогдолгүй салбарт их завгүй ажилтай байсан ба Гадаад явдлын яамны хэвлэлийн хэлтсийг удирдаж байсан юм. Монголын одоогийн байдлыг өнгөцхөн танилцахад энд юу хийх ёстой нь сая надад тодорхой болсон юм. Тэгээд би Сибирийн худалдааны банкны захиргааны даргад утасдаж надад нэг цаг зориулахыг хүссэн билээ. Э. К. Грубе зөвлөгөөнд бас профессор М. И. Боголеповыг43 урьж бид нэг бус, харин гурван цаг суув. Зөвхөн мөнгө гуйвуулах ба төлөх хэргийг эрхэлсэн зээллэгийн чанартай бус харин колонийн нөхцөлд ажиллах ёстой Монголын үндэсний банкны үйл ажиллагааны программыг боловсруулсан билээ. Бүх программыг би Танд шилжүүлж чадахгүй боловч Хятадаас цай, тамхи, америкаас буюу японоос цагаан цууямбуу худалдан авч Харбины орчимд түүнийг будагт оруулаад Хиагтаар дамжуулан Монголд оруулж, зөвхөн орос худалдаачдад зарахад зориулж, эхний ээлжид хагас саяыг тавьж олгохоор тогтсоныг хэлэх байна. Би энд ирээд таваарын нутгийн үнэ, будах, тээвэрлэх арга, энд зарж болох үнийн тухай зэргийг Банканд мэдээлсэн билээ. Юу худалдаж авах тухайг Банкын сурвалжлагчдад утсаар тушаах үлдсэн юм. Чухам тэгээд энэ тушаалыг би даруй дөрвөн сар хүлээж байна.

	Дараа нь би сангийн яамны орлогч сайд Феодосьевтай уулзаж одоо монголын мөнгө (цаасан) бий болгох нь ямар ч аюулгүй гэдгийг нотолсон юм. Миний нотолгоог профессор Боголепов зөв гэж үзсэн ба түүнийг шинжлэх ухааны үүднээс үндэслэхээр амласан юм. Түүнийг би таван сар хүлээж байна.

	Оросын харьяат нарт зориулж консулын хаягаар Хятадаас металл мөнгийг шуудангийн илгээлтээр оруулах зөвшөөрлийг энд авлаа. Хоёр сарын дотор энэ зөвшөөрлийг хараахан нэг ч хүн ашигласангүй.

	Одоо манай ханшийг өргөх шинэ төслийг Петроградад хянуулахаар явуулсан. Үүгээр 2 рубль 72 копейкны хуучин үнэ дээр жинг нэмсэн дугтуйг ашиглан 1000 рублиэс дээш мөнгийг хил гарган явуулахаар хүлээн авахыг оросын шуудангийн газруудад хориглох, улсын сангаас монголд 10 рублиэс дээш хэмжээний зээлийн билетийг гаргахыг зогсоох, гуйвуулгыг монголын банк тухайн ханшаар хийх явдлыг хөгжүүлэх ёстой. Ийм нөхцөлд манай рубль хятад руу гарахгүй ба түүний ханшийг олон улсын зах зээлийн ханшинд харьцуулан Монголын банк тогтоох ёстой болно. Үүнээс юу гарахыг харж байна» гэжээ.

	Энэ захидал бол Монгол дахь хаант засгийн бодлого туйлын арчаагүй бөгөөд төлөвлөгөөгүй байсныг үзүүлж байна. Хоёрдугаар сарын хувьсгалын дараа ч олон мал худалдан авах гэснээс өөр төлөвлөгөө монголын тухайд байгаагүй юм.

	Энэ жил орос мөнгөний ханш улам доошлов. Оросын нөлөө унасаар л байлаа.

	«Монголэкс» бол олон орон тоотой, ханш нь унаж буй их мөнгөтэй боловч төлөвлөгөөний дагуу таваараар хангах ажил түүнд байгаагүй юм. Гэвч мал бэлтгэгч гол байгууллага бол «Монголэкс» хэвээр байв. Мал авдаг хувийн худалдаачид түрэгдэн зайлав. Нутгийн шилжин суугчид бодлогоо өөрчлөн арьс шир, нэхий, ангийн үс, ноос бэлтгэдэг болж хувирав. Энэ нь тэдэнд их таваар, металл мөнгө, бусад үнэт зүйлс олж авах боломж олгов.

	 

	VIII

	Октябрийн хувьсгалын дараагаар монгол дахь оросуудын ихэнх нь Орос руу буцсан юм. Октябрийн дараах өвөл нам гүм өнгөрөв. Энэ үед Ховдод болсон цаг үеийн нэг өвөрмөц тохиолдлыг дурдах хэрэгтэй. Октябрийн дараагаар ч Монголын хотуудад байсан оросын консулуудыг Парис ба Бээжин дэх хаант засгийн элчин сайдууд удирдсаар байсан юм. Тэдгээр элчин сайдууд Зөвлөлт засгийг өөрсдөө үл зөвшөөрөхийн гадна харьяат консулуудад мөн ингэхийг шаардаж байлаа.

	Өвлийн дүн хүйтнээр бяцхан Ховдод консул солигдов. Уламжлал ёсоор консулын газрын ажил хэргийг хүлээлцэхдээ гарын үсэг зурсан актыг гурван хувь үйлдэж Да Хүрээний дипломат агент, Бээжин дахь элчин сайд, гадаад явдлын яам эдгээр гурван газар хүргүүлэх ёстой байв. Эхний хоёр нь байгаа боловч гурав дахь нь буюу гадаад явдлын яам алга байв. Түүний оронд гадаад хэргийн Ардын Комиссариат байсан ба тэр үеийн яриагаар дипломат корпус болон том гүрнүүд гадаад хэргийн Ардын Комиссариатыг хараахан зөвшөөрөн хүлээгээгүй байжээ. Ажил хүлээлцэж буй консулуудын өмнө актын гурав дахь хувийг яах, хааш нь явуулах тухай асуудал гарчээ. Гадаад хэргийн Ардын Комиссариатад явуулах уу, уламжлалдаа үнэнч байх уу гэдэг асуудалд тулгарсан байна. Тэгээд Габрик, би улс төрийн бодлоготон биш, албан хаагч учраас «Орос улсад л албан хаах ёстой, тэр улсад ямар засгийн газар байна, тэр засгийн газарт захирагдах ёстой. Хаант засгийн газар байхад түүнд захирагдаж байсан, Түр засгийн газар байхад бас түүнд захирагдсан. Тэгэхлээр одоо Гадаад хэргийн Ардын Комиссариатад үл захирагдах үндэс байхгүй. Бас л захирагдах ёстой» гэж шийдээд консулын ажлыг хүлээлцсэн актыг Гадаад хэргийн Ардын Комиссариатад явуулжээ. Сүүлд сонсоход Габрик бол Хаант засгийн газрын дипломатуудын дотроос сахилга зөрчсөн цорын ганц хүн44 байсан гэлцэж билээ.

	Октябрийн анхны цуурай Монголд хавар эрт ирсэн юм. Энэ бол айж сандарсан Оросын худалдаачид Урианхайгаас гэр бүл, үнэт зүйл, эд хөрөнгөө авч зугтан гарч Монголд орж ирснээр илэрч байв. 1918 оны хавар ба зун Оросоос зугтан гарагчдын шинэ урсгал хөдлөв.

	Хэрэв хоёрдугаар сарын хувьсгалыг бүгдээрээ баяртай угтсан бол Октябрийн хувьсгал оросын шилжин суугчид болон «Монголэкс»-ийн албан хаагчдын дотор хуваагдал үүсгэсэн билээ. Оросын шилжин суугчид тэг дундуураа хуваагдсан гэж хэлж болно. Ажилчин албан хаагчид үндсэндээ Октябрийн талд орж, консулууд, худалдаачид, ахлах тушаалын албан хаагчид хоёрдугаар сарын хувьсгалын платформ дээр үлдсэн юм.

	«Монголэкс» урьдын адил цагаан мөнгө ихтэй, таваар багатай хэвээр байв. Энэ жилийн гол онцлог бол «Монголэкс»-ын бүрэн эрхт төлөөлөгч, малын эмч Гей Москва дахь Зөвлөлт засгийн газраас мал бэлтгэлд зориулж цутгамал мөнгөн ембүү хүлээн авчээ. Гэтэл хятадууд монгол дахь таваарын гачаалыг харгалзан худалдаа наймааны ажлыг газар сайгүй туйлын эрчимжүүлэв. Хятадууд Хаалган хотоор дамжуулан өөрийн болон европын өдий төдий их таваарыг монголд оруулав. Оросын шилжин суугчид ч бас энэ таваарыг монгол дахь хятадаас худалдан авч гадаадад гаргах болов. Таваарын хойноос Сибирийн дамын наймаачид монгол руу ихээхэн орж ирэх болов.

	Тэр үед монголд худалдаа наймааны үндсэн нэгж нь хуучин, хаант оросын мөнгө, мөн Түр засгийн газрын мөнгө буюу керенк гэгч байв. Энэ үед оросоос асар их хэмжээний цаасан мөнгө орж ирсэн тул тэр нь «Монголэкс»-ийн мөнгөтэй нэгдэн рублийн ханш унах явцыг улам хурдасгав. Гэлээ ч гэсэн цаасан мөнгөний дамын наймаа үргэлжилсээр байв. Мөнгөн ембүү бол валютын хэлбэрээр зөвхөн мал худалдан авахад гүйх ба «Монголэкс»-ийн албан хаагчдад цалингийн хэлбэрээр очсон хэсэг нь дамын худалдааны урсгалд орж хятадуудын гарт ордог байв.

	Оросын жирийн ядуу худалдаачид хятад таваарыг дамлан худалдаж дорхноо том худалдаачин болон хувирч байлаа. Тэдний цаасан рублийн орлого толгой эргэм хурдан өсөж байгааг ажиглах их сонин байсан сан.

	Тэд Улиастайд ирж тэнд бүс бараа худалдан авч Ховдод аваачиж зараад 50 хувийн орлого олох ба хэрэв Кош-Агач, Бийск хүртэл аваачиж чадвал 100 хувийн орлоготой буцна. Ийм наймааг бас улиастайнхан ч Өргөө рүү явж хийдэг байлаа. Улиастайн шилжин суугчид бас Улаангом, Минусинск орчмоор наймаална. Нэг тойрог дуусгаад худалдаачид дараах ээлжийн таваар авахаар очих тоолон хятадууд таваарынхаа үнийг нэмсэн байна. Хятад худалдаачид валютаар дамлах явдлаас болж байдал их хүндрэв. Металл мөнгөөр худалдаа хийхэд хятадууд янз янзын цэгнүүр хэрэглэн залийн аргаар иргэдийг 5—10 хувиар хохироодог байлаа. Цаасан мөнгөөр наймаалдахад тэд хаант засгийн мөнгө, Түр засгийн мөнгө хоёрыг өөр өөрөөр үнэлэх болов. Хаант засгийн мөнгөнөөс таван зуутын ба зуутын дэвсгэрийг өндөр үнэлэх ба керенкээс мянгатын дэвсгэрийг өндөр үнэлнэ. Мөнгөн тэмдэгтийг бас шинэ хуучнаар нь ялгаатай үнэлэх болов. Шинэхэн дэвсгэртийг дуртай авдаг, үнгэгдэж хуучирсныг үнийг нь бууруулж 25 хувь хүртэл хямдруулан авдаг болов.

	Сибирьд зөвлөлт засаг тогтож улмаар «монголэкс»-ийн үйл ажиллагаанд тавих ажилчны хяналт нэмэгдсэн явдлаар Монголд тусах Зөвлөлт засгийн нөлөө нэмэгдсэн ба орон нутгийн гүйцэтгэх хороодыг шинэчлэн сонгосноор дамын наймаачдыг нэлээд хазаарласан боловч дараа нь Баруун Сибирьд хувьсгалын эсэргүү эргэлт гарч Сибирийн түр засгийн газрыг байгуулснаар колчакийн зандалчид дамын наймааг дахин галзууруулав45.

	Монголчуудтай нутаг хошуугаар нь явж хийх жирийн худалдаа бараг алга болж оросын худалдааны унаж буй нөлөөг улам сулруулав.

	Хэрэв 1918 оны хавар «Монголэкс» доороо хувьсгалч, дээрээ мэгдэн сандарсан байдалтай байсан бол зуны дундуур буюу Сибирьд цагаантны эргэлт гарсны дараа байдал эрс өөрчлөгдөв. Бэлтгэсэн малыг зөвлөлтийн цэргийн анги ба иргэний хүн амын хэрэгцээнд зориулж яаралтай Эрхүүгийн чиглэлд хилд хүргэх ёстой байв. Гэтэл Зөвлөлт засгийн газраас мал бэлтгэлд зориулж их хэмжээний мөнгө ба мөнгөн ембүү авсан «Монголэкс»-ийн бүрэн эрхт төлөөлөгч В. Г. Гей46 Сибирь дахь тэмцлийн явцыг харж, бэлтгэсэн малыг гадаадад туулгахыг зориуд саатуулан барьж байв. Тэгээд өөрөө ямар ч хэрэггүй атал Бийск орж, цагаантанд тус хүргэх гэж оролдсон билээ. Бийскэд эхлээд түүнийг большевикуудын төлөөлөгч хэмээн баривчилсан боловч тэрээр өөрөө цагаантанд хал бал болохгүй гэдгээ баталсан биз. Тийм ч учраас цагаантнууд түүнийг суллаж «монголэкс» дахь албан ажилд нь тэгэхдээ цагаантны эрх ашгийн төлөө ажиллуулахаар эгүүлэн явуулжээ. В. Г. Гейгийн туслагч А. Горбунов47 өөрийн албан хаагчдын хамт Семипалатинск хотод цагаантны атаман Анненковын гарт орж хэдэн нөхдийнхөө хамт буудуулсан ба тэнд байсан «Монголэкс»-ийн мал, хөрөнгийг цагаантнууд хураан авчээ.

	Ийм хоёрдмол байдалтай үед «Монголэкс» жирийн ажилтай байж хэрхэн чадах билээ. Зөвлөлт засгийг талархагч зарим албан хаагчид нууц байдалд орсон ба заримыг нь ажлаас халж нутагт нь буцаасан байна. «Монголэкс»-ийн бүрэлдэхүүнд большевикуудыг дэмжигчид олон байснаас гадна мөн цагаантны талынхан ч их байсан юм. Жишээлбэл, энэ байгууллагын Алтай дахь аппаратад ажиллаж байсан Сатунин гэгч цагааны дээрэмчидтэй нийлснээр барахгүй, сүүлд Чүйн дардан замд хулгай дээрмийн бүлгийг удтал толгойлж байсан билээ. Сүүлд түүнийг өөрт нь хууртагдан төөрөлдөж явсан жирийн нэгэн цэрэг Сатунинтай муудалцсан үедээ Чүйн зам дээрх Едро гэдэг газар буудан алж устгасан юм.

	 

	* * *

	 

	Дараагийн, 1919 он бол Монгол дахь хятадын эдийн засаг, улс төрийн нөлөө цаашид улам нэмэгдэх чиглэлээр өнгөрөв. Хуучин хаант засгийн бөгөөд дараа нь Сибирийн түр засгийн газарт үйлчилж байсан консулуудыг хэн ч тоохгүй болжээ. Үнэхээр тэд арчаагүй байдалд оров. Монголын засгийн газар тэднийг хамгаалах зорилгоор цөөн тооны монгол цэрэг гаргаж өгчээ. Консулууд мөнгө ч үгүй, нөлөө ч үгүй, нэр хүнд ч үгүй болжээ. Зарим нь бүр дамын наймаа хийж хувьдаа бага ч гэсэн хөрөнгө хураах замд оров.

	Энэ онд зуны турш «Монголэкс»-ийн ажлыг Сибцентросоюз48-д шилжүүлэх ажил явагдав. Хуучин аварга их орон тооны ажилтан барьж, тэд нь ажилгүй дэмий сууж, «Монголэкс»-ийн хөрөнгийг залгиж байсан юм.

	Хэрэв «Монголэкс» бүхэлдээ цэргийн байгууллага, түүний албан хаагчид нь цэргийн дайчилгааны хүмүүс байсан бол Сибцентросоюз бол цэвэр ажил хэргийн чанартай, ажлын чадварлаг аппараттай байгууллага байх ёстой байв49. Гэвч түүний удирдах сууринд гол төлөв меньшевикүүд, хувьсгалч-социалистууд, түүнчлэн монгол хэлтэй бусад хүмүүс байв. Сибцентросоюзын энэ жилийн бэлтгэл хэдийгээр бага байсан ч гэсэн «Монголэкс»-ийнхээс үндсээрээ ялгаатай байлаа. Энэ онд Сибцентросоюз Эрхүүгээс И. М. Майскийн толгойлсон эрдэм шинжилгээний экспедицийг бэлтгэж Монголд ирүүлэв. Энэ бол Монголын эдийн засгийг судлах зорилготой байсан бөгөөд түүний үр дүнд И. М. Майскийн бичсэн «Современная Монголия» гэдэг ном хэвлэгдэж гарсан юм.

	Сибирийн хоршоолол монгол орны нөөцийг судлах, тэр үндэс дээр төлөвлөгөөтэй ажиллах зорилт тавьсан юм. И. М. Майский хоршооллын тухай сурталчилгааны товхимлыг монгол хэл дээр Да Хүрээнд анх удаа хэвлүүлсэн бөгөөд тэр товхимол олон түмний дунд хоршооллын үзэл санаа дэлгэрэн түгэх үндэс болж өгсөн юм. Сүүлд цагаантныг хөөн зайлуулсны дараа, 1921 онд энэ үзэл санаа «Монценкооп» гэдэг бодит хоршооллын байгууллага болж хэрэгжсэн билээ.

	Монголын зах зээлд байдал хүндэрсэн учир манай нөхөрлөл монголын хүн амтай шууд холбоо барьж таваар-түүхий эдийн солилцоо хийж ажиллахын тулд өөрийн удирдлагыг Хангильцагаас Улиастайд шилжүүлэв. Зун нүүдэл буудал болон Улиастайн анхан шатны баазыг зохион байгуулах ажлаа дуусгаад би баруун тийш явав. Тэр үед хятадууд Монгол ба Урианхайд оршин суугч оросуудыг бут цохихыг уриалсан ухуулга их хийж буй тухай түгшүүртэй мэдээ Ховд Улаангомоос ирэх болсон юм.

	Улаангомд үнэхээр хятад цэргийн лагерь байсан бөгөөд том отряд бүхий хятад түшмэл Ян Шичао тэнд байрласан байв. Би өөрийн фактори луу явахдаа лагерийн хажуугаар намайг явж өнгөрөхөд хэдэн хятад цэрэг давхин ирж хаанахын хэн гэгч, хаашаа явж байна гэж шалган байцаав. Тэгээд миний хэлснийг хамт явсан хүн маань баталж, монголын орон нутгийн засаг захиргааны төлөөлөгч намайг нутгийн шилжин суугч гэж танилцуулсны дараа сая тэд тайвширч билээ. Манай факторийн эрхлэгч болон таних монголчууд намайг даруйхан холдож явахыг зөвлөсөн ёсоор би удалгүй тэндээс явсан билээ.

	Хятадууд Кемчүгийн урианхай нарыг шаргуу зэвсэглэж оросуудын эсрэг тэмцэл хийхийг ухуулах болжээ. Нэг үгээр хэлэхэд орон нутгийн тэмцэл өрнүүлэх санаатай байв. Удалгүй урианхайчууд хятадуудын хатгалгаар Кемчүг дахь оросын сууриныг бут цохисон боловч Кызылд (хуучин Белоцарск) урианхайчууд болон хятадуудын аль аль нь ойртсонгүй билээ. Тэр үед Кызылыг Кравченко ба Щетинкины50 улаантны партизан отряд эзлээд байсан юм. Мөн Урианхайг засан төвхнүүлэх зорилгоор Монголын засгийн газар Хатанбаатараар удирдуулсан цэргийн отрядыг ирүүлсэн байлаа. Тэгэхэд би 1911 оны хуучин танилдаа захидал бичиж Кравченко ба Щетинкины эсрэг тэмцэж ер болохгүй, харин тэдэнтэй нөхөрсөг, нягт сайн холбоо тогтоож цагаантан ба хятадуудын эсрэг байлдах нь монгол улсын эрх ашигт нийцэх болно гэж ятгасан билээ.

	Хатанбаатар тэр үед улс орныхоо жинхэнэ эрх ашгийг сайн ойлгож чадсан юм. Тэрээр улаан партизантай тэмцэхийн оронд тэдний нөхөр нь болж чадсан ба тэгснээрээ цагаантны эсрэг тэмцэлд тэднийг ихээхэн итгэл найдвартай болгосон юм.

	Хатанбаатар сүүлд миний захидлыг сэтгэл хангалуун санан дурсаж, тэр үед миний зөвлөсөн тун зөв болсон гэж ярьдаг байсан юм. Хэрэв ийнхүү зөвлөөгүй сэн бол тэрээр улаан партизаны эсрэг довтолж, тэгснээрээ цагаантанд тус хүргэж, улаантантай хамтран эх орноо сэргээн босгохын төлөө тэмцэх боломжоо үүрд алдах байсан гэж дурсан ярьдаг байж билээ.

	Үйл явдлын цаашдын өрнөлт бол Монголын зэрэмдэг автономи японы төлөөлөгч Сюй Шүженийн хавчилтаар унаж, хятадууд улс орны бүрэн эзэд болсныг харуулав. Монгол орон улс төрийн амьдралын шинэ зурваст шилжин оров.

	Хэрэв харгис феодалууд, дээд толгой лам нарын өчүүхэн бүлэг хуучин дэглэм тогтсон явдалд баярлаж байсан бол хүн амын дийлэнх олонх, татвар төлөгч олон түмэн туйлын хүнд байдалд оров. Хятадууд тэднээс хуучин өр авлага, алдагдлаа нэхнэ гэдгийг ард түмэн мэдэж байсан юм. 

	Хувьсгалч санаа баримталсан үндэстний үзэлтний идэвхтэй хэсэг улс орноо аврах цорын ганц зөв зам бол улаантныг түшиглэх, цорын ганц туслах хүч бол Зөвлөлүүдийн орон мөн гэдгийг ухамсарласан байв. Чухам энэ чиглэлээр монголын тэргүүний хүмүүсийн үзэл санаа хөгжсөн ба мөн энэ чиглэлээр өргөн олон түмний хүсэл эрмэлзэл төлөвшиж байлаа. Гэвч энэ бол цаашдын тэмцлийн үйл хэрэг бөгөөд өнөөгийн хувьд бол хятадын харгислалын хэм нь хэтэрч байлаа51.

	Монголын засгийн газар хуучин хаант засгийн консулуудад хандаж тусламж, зөвлөгөө хүссэн ба тэд ч хятадын цэргийн эрхтний дураараа аашлах явдлыг татах талаар Бээжинд нэг биш удаа эсэргүүцэл илэрхийлсэн боловч үр дүнд хүрсэнгүй. Ийм хүнд ширүүн нөхцөлд аж ахуйн жирийн үйл ажиллагааны тухай ярих ч хэрэггүй байлаа. Оросын шилжин суугчид, монголын хүн ам ихэд айж түгшин, цаашид юу болохыг сэтгэл зовнин хүлээж байлаа.

	Ийм байдалтай 1919—1920 оны өвөлтэй золгов.

	 

	
IX

	Улаан арми Сибирьд давшилт хийхийн хэрээр Монголд орж ирэх дүрвэгчдийн тоо эрс нэмэгдэв. Энэ шинэ үзэгдэл орон нутаг дахь туйлын будилуу хүнд байдлыг улам дэвэргэв. Эхлээд дүрвэгчид ганц ганцаараа ирж байсан бол сүүл тийшээ бут цохигдсон Елачич, Поповын цагаантны отрядаас сарниж бутарсан хүмүүс бүлэг бүлгээрээ орж ирэх болов.

	Ийнхүү уурласан, хорссон, өөрийн ухаангүй болтол бухимдсан хүмүүсээр монгол орон дүүрч эхлэв. Орос худалдаачдын цөөн тооны факториуд урилгагүй зочдоор дүүрчээ. Монголын хот сууринуудад орон сууц хүрэлцээгүй болсон ба дүрвэгчид шинэ тутмаар нэмэн ирсээр л байв. Монгол, хятадын захиргаа, оросын консулууд оросын шилжин суугчдаас хувцас, хоол хүнс, мөнгө гаргуулан дүрвэгчдийн зарим хэсэгт тусламж болгон өгч тэднийг Дорно зүгт явуулж байсан боловч тоо нь улам нэмэгдсээр байлаа. Энэ аюул зовлонг гэтлэхэд ямар нэгэн эрс шийдвэртэй арга хэмжээ хэрэгтэй боловч тэр тухай хэн ч үл бодно.

	Улаан арми бараг бүх Сибирийг цагаантнаас чөлөөлж, зөвхөн Алтайд, Чүйн зам дагуу хэсэгхэн газарт Елачичийн цагаантны отряд тогтсоор байв. Гэвч цагаантны хөг нь өнгөрсөн, цаашдаа зэвсэгт тэмцэл хийгээд ашиг олохгүй нь нийтэд илэрхий болж эхлэв. Энд тэнд үлдсэн хэсэг бусаг цагаантны бүлгүүд улаантантай хэлэлцээр хийж бууж өгөхөөс өөр газаргүй болжээ.

	Чухам энэ үед би өөрийн гэнэн мунхгийн эрхээр Ховдын консул Хионинд барагцаалбал доор дурдах агуулга бүхий захидал бичиж билээ. Улаантан газар сайгүй ялалт хийж, Эрхүүд Улс төрийн төв байгуулагдлаа52. Ийм учраас эсэргүүцэн тэмцэх буюу хаа нэгэн зүг зугтан явах утгагүй тул эвсэн найрамдах хэлэлцээр хийх хэрэгтэй. Хэрэв хэлэлцээр хийх санаачилгыг орон нутгийн консулууд өөртөө авахгүй бол энгийн оршин суугчдаас бүрдэл болж байгаа төвийг сахисан шилжин суугчдын нийгэмлэг энэ үүргийг өөртөө дуртайяа авах болно. Шилжин суугчид Зөвлөлтийн консулуудыг энд томилон ирүүлэхийг хүсэх ба тэднийг иртэл хуучин консулуудаар ажил хэргийг түр гүйцэтгүүлэх бөгөөд шинэ консулуудыг ирмэгц хуучин нь ажлаа шилжүүлж өгөөд Зөвлөлт орос, Хятад хоёрын аль нэг рүү гарах буюу эсвэл эндээ үлдэхийг өөрөө шийдэх эрхийг олговол зохино. Өөрийн энэхүү үл гүйцэлдэх төслийг би нутгийн шилжин суугчид, дүрвэж ирсэн цэргүүд, залуу офицеруудад танилцуулав. Амжилт олно гэдэгт тэд хэдийгээр итгэхгүй байсан боловч миний тавьсан саналд талархалтай хандсан билээ.

	Ховдоос ирэх хариуг тэсэж ядан хүлээв. Энэ тухайгаа Улиастайн консул Вальтерт ч бас хэлэв. Эхлээд тэрээр Эрхүүтэй хэлэлцээр хийх нь зүйтэй гэж зөвшөөрсөн боловч дараа нь хүлээх хэрэгтэй гэж зөвлөв. Ховдоос хариу ирсэнгүй. Сүүлд сураг сонсвол тэнд намайг большевикуудын төлөөлөгч гэж үзсэн ба мөн Улиастайд ч намайг большевикийн консул гэж үзэх болов.

	Эх орондоо буцах, энх цагийн хөдөлмөрт орохыг хүссэн дүрвэгч жирийн олон түмэн ба шилжин суугчдын дотор өргөн дэлгэрсэн үзэл болох Зөвлөлүүдтэй эвлэрэх гэсэн миний санааг гутаахын тулд Зөвлөлт засгаас айгчид тэр саналыг зориуд мушгин гуйвуулж намайг Вальтерийн оронд Зөвлөлтийн консул болохыг хүссэн ба үүнийгээ биелүүлэхийн тулд бүх дүрвэгчдийг большевикуудад өгч тамлуулах гэж байгаа мэтээр тайлбарлаж цуурхал тараав.

	Ийнхүү сэтгэл түгшин догдолсоор байтал өвөл өнгөрлөө. Энэ, жил Центросоюз цөм большевикуудаас бүрдсэн зэвсэглэсэн бүхэл бүтэн отрядаар явах юм гэнэ гэсэн яриа хавар үүсэв. Тэгээд тэднийг хот тосгонд оруулахгүй байх нь зүйтэй гэсэн ятгалга өргөн дэлгэрэв. Энэ яриа, ятгалгыг Зөвлөлт засагт дайсагнасан этгээдүүд зориуд тарааж байсан ба хятадууд овжин ашиглаж Центросоюзынханд элдвээр саад тотгор учруулахыг хичээх боллоо. Жишээлбэл, Улиастайд зөвхөн мал авагчдыг нь хотод оруулаад бусад отрядыг нь хотоос гадна, өөр газар байлгаж байв. Улс орны бусад нутагт ч ийм маягийн ажил явууллага гарсан билээ. Түүнчлэн, большевикуудад мал худалдаж болохгүй, зөвхөн хувиараа мал мах бэлтгэгчдэд л худалдах хэрэгтэй гэж оросын шилжин суугчдад болон хятадуудад сурталчилж байлаа.

	Урьд «Монголэкс»-т удирдах зүтгэлтэн байсан, малын эмч В. Гей гэгч зуны эхээр манай Хангильцагт хүрэлцэн ирэв. Тэр хүн хувиараа мал худалдан авах, Центросоюзын эсрэг ухуулга хийх, зорилготой ажээ. Тэр өөртөө бэлэн бие мөнгөгүй атлаа зөвхөн хуучин нэр хүндээ ашиглах, оросын шилжин суугчдын гэнэн хонгор, маанаг занг ашиглах гэж боджээ. В. Гей бол Монголд шинэ хүн биш, хэдэн жилийн турш Хөвсгөл орчмоор малд тарилга хийх ажилтай явж байсан ба малын сайн эмч гэгдэж байсан юм. Дараа хурандаа П. К. Козловоор удирдуулсан «Монголэкс» байгуулагдахад түүний удирдах бүрэлдэхүүнд мөн малын эмч Дудукалов, Гей зэрэг хүмүүс53 оржээ. Энэ албан тушаалд ажиллаж байхдаа Гей монгол ба сибирьд их нэр олсон юм. Түүнийг ажилсаг, ухаалаг хүн гэж би ч хүртэл урьд нь сонссон билээ.

	Гейтай би анх 1918 оны зун уулзаж нэлээд удаан сууж ярилцсан ба тэгэхэд олны ярьдгаас арай өөр сэтгэгдэл надад төрсөн юм. «Монголэкс»-ийн удирдагчидтай ийнхүү танилцсаны дараа тэнд яагаад эмх замбараагүй, хариуцлагагүй, аж ахуйч бус байдал ноёрхож байсан нь надад ойлгомжтой болсон билээ. Сүүлд Гейгийн тухай сэтгэгдлээ хүмүүстэй хуваалцахад олонх нь «Монголэкс»-ийн дутагдлыг өөр объектив шалтгаанаар тайлбарлаж Гейг ямагт цагаатгаж, надтай санал нийлдэггүй байсан юм. Энэ хоёр дахь удаагийн удтал үргэлжилсэн ярианд Гей өөрийн арилжаа наймааны ажлын цаашдын төлөвлөгөөг, булганы арьс дамлан худалдаж их мөнгө олсон тухайгаа, Сибирьд эргэлт болохын өмнө оросын шилжин суугчдаас олон мал векселиэр худалдан авах, тэгээд наймдугаар сарын 15-нд төлнө гэж ярихад нь энэ хүн чухам хэн болохыг би улам сайн мэдэж авсан юм. Мөнгө хаанаас яаж олох, Зөвлөлтийн ганц байгууллага болох Центросоюзтай хэрхэн өрсөлдөх, хэрэв тэр байгууллага малыг нь авахгүй бол яах гэж байгаа зэргийг асуухад наймдугаар сарын 15-нд Сибирьд Зөвлөлт засаг унана. Тэгээд зах зээл нээгдэнэ. Малаа Сибирийн шинэ засгийн газарт валютаар зарна гэж ярив. Хэрэв зөвлөлт засгийг унагах явдал долоо хоногоор, сараар хойшлогдвол та хүмүүст малын мөнгийг хэрхэн төлөх бодолтой байна. Сибирьд төрийн эргэлт дараагийн хавар болтол хойшлогдвол та авсан малаа хаана хэрхэн хамгаалж арчилж байх юм бэ? гэж намайг асуухад тэр хүн төрийн эргэлт тун удахгүй, заавал болно гэж их л итгэлтэй хариулж билээ.

	Тэрээр намайг өөрийн хүн биш гэдгийг мэдээд надаас холдож манай саахалт факторид очиж тэдний 400 бүдүүн шар, 2000 шахам хонийг нь зээлийн нэрээр салгаж авч амжсан билээ. Гейд хууртагдан өчнөөн төчнөөн мал, майхан, морь тэрэг, тоногоо өгөөд тавьчихсан маанагууд оросын шилжин суугчдын дотор олон байсан юм. Гей шилжин суугчдаас малыг нь Центросоюзынхаас илүү өндөр үнээр авна гэж амласан байжээ. Мөн мал туугчид олдохгүйн учир цагааны оргодол офицеруудаас өдий төдий хүнийг хөлслөн авсан байв.

	Удалгүй би Улиастайд эргэж ирээд Гейтай уулзалдсан тухайгаа нутгийн шилжин суугчдад ярихад тэдний зарим нь чанга чанга хөхөрч, нөгөө зарим нь дуугүй дүнхийн сууж байж билээ. Малаа Центросоюзад өгөгчид нь инээлдэж, харин Гейд хууртагдсан хэсэг нь дүнхийн сууж, нүүрээ далдлахыг хичээж байж билээ. Гейгээс малаа эргүүлж авах, үнийг нь олох гэж зарим нь их ч хөөцөлдсөн ба олонх нь юу ч үгүй хоцорсон билээ.

	Цаашдаа энэ «баатрын» амьдралын зам гутамшигтайгаар дууссан юм. Малынхаа хагасыг центросоюзад өгсөн ажээ. Тэгээд Хатгалд Корюшкины дээрэмчид Центросоюзыг тонон дээрэмдэх хэрэгт оролцож ихээхэн хэмжээний мөнгө олж аваад Да Хүрээ рүү зугтах замдаа Вангийн хүрээний орчимд хурандаа Казаграндийн гарт орж тэдэнд дээрэмдүүлэн, эхнэр хүүхдийнхээ хамт буудуулжээ. Ийнхүү нэг үе өмнө нь Зөвлөлт засгийн талд ажиллах өргөн зам нээгдэж байсан В. Г. Гей гэгч өөрийн амьдралыг гутамшигтайгаар барсан билээ.

	Зөвлөлт засгийг талархсан шилжин суугчид болон Центросоюзынхныг хяхан хавчих явдал үргэлжилсээр байсан хэдий боловч энэ нь Улиастайд арай гайгүй бөгөөд хүн алах, шархтуулах тохиолдол нэг ч гараагүй юм. Харин Ховдод центросоюзын албан хаагч Кокоулиныг54 хүндээр шархтуулсан ба Новакийн өрөөнд бөмбөг дэлбэлсэн билээ. Гэвч аз таарч Новак өөрөө өртөгдөөгүй өнгөрч, харин тэнд байсан хуульч Киселев шархтсан билээ. Иймэрхүү явдал ховор биш гарч байсан юм.

	Хүн амын ангилан ялгарах явц хотод төдийгүй Хангильцаг мэтийн жижиг сууринд ч явагдаж байв. Энд бие биесээс хол биш орших хоёр фактори хэрэг дээрээ хоёр лагерьд хуваагдсан байлаа. Нэг факторид улаантан, нөгөө факторид цагаантан сууж байна гэдгийг нутгийн монголчууд ч мэдэж байв. Тэр үед манай факторид И. М. Майский өөрийн нөхөр А. Д. Каллинников болон бусад нөхдийн хамт55 сууж номоо бичиж, центросоюзын хэд хэдэн нөхөд болон манай Нөхөрлөлийн гишүүд сууж байхад, нөгөө факторид цагаантнууд бүлэглэсэн байлаа.

	1920 оны турш улаантан, цагаантанд хуваагдах үзэл суртлын хагарал явагдсан боловч зэвсэгт тэмцэлд хүрэх хараахан болоогүй байв.

	Үргэлжлэн буй хяхалт, хавчилтын улмаас болон түүнийг хурцатгахгүйн тулд Зөвлөлтийг талархан буй Улиастайн иргэдийг хамгаалалтдаа авахыг цахилгаан хорооны дарга Муралеваар56 дамжуулан Эрхүүд, нөхөр Янсонд57 хүсэлт тавив. Удалгүй зөвлөлтийн иргэдийг хамгаалалтдаа авахыг хүссэн цахилгаан утас Янсоноос Улиастайн хятад түшмэлийн нэр дээр ирэв.

	Энэ цахилгаан утаснаас болж үүссэн нэгэн явдлыг энд дурдах нь зүйтэй. Цахилгаан утсыг Эрхүүгээс латин үсгээр дамжуулжээ. Муралев түүнийг хүлээж авахдаа аливаа дипломат цахилгааны адил францаар58 бичигдсэн байна гэж ойлгосон ажээ. Юун тухай бичигдсэн бол гэхээс л тэсэж ядан, бидэнд хүн явуулсан байв. Оросын шилжин суугчдын дотор зураач М. Д. Хомутов бол манай нөхөрлөлийн гишүүн бөгөөд урьд нь Парист оршин сууж байсан болохоор францаар ойлгодог байлаа. Тэгээд бид хоёр цахилгаан утасны газарт яаралтай хүрч очив. Энэ бол консулын байртай зэрэгцэн орших байшин тул Муралев бидэнд хүн явуулсныг консул ба түүний эхнэр мэдсэн байжээ. Хомутов бид хоёрыг хүрч очиход консул, эхнэрийн хамт сэрэмжлэн болгоомжилж, бидний яриаг сэм сонсож байжээ. Биднийг Эрхүүгээс шууд харилцаанд дуудсан, тэгээд консул Вальтерийг түлхэн унагах тухай заавар удирдамж өгөх нь гэж тэд ойлгож л дээ. Энэ үе бол зуны сүүлчээр байсан учир цонх онгорхой тул намайг цахилгаан утасны байрнаас гарахад консулын эхнэр ихэд сандарсан байртай цонхны гадаа зогсох ба цаана нь өрөөн дотор Вальтер зогсож байж харагдав.

	Энэ өөдгүй бэртэгчнүүдэд хувийн сайн сайхан, олон жил хуримтлуулсан алт мөнгөнөөс нь илүү юм байсангүй. Одоо тэд биднийг, оросын шилжин суугчдыг Зөвлөлүүдтэй хуйвалдаж байна, тэднээс заавар авч байна, тэгээд өөрсдийг нь баривчлах, алт мөнгийг нь хураах гэж байна гэж айдаг болжээ.

	Муралевийн энэ болгоомжгүй алхам биднийг улаантантай холбоотой гэж зэмлэх шинэ шалтаг болов. Бид ч тулан ирж буй Унгернтний аюулыг урьдчилан харж чадахгүй байсан тул Зөвлөлүүдэд талархалтай байгаагаа нуух гэж оролддоггүй байсан юм.

	1920 оны зуны сүүлчээр Улаан армийн олсон амжилт ба Сибирьд Зөвлөлт засаг бат бөх тогтсон явдал Бээжин дахь хаант засгийн элчин сайдаар толгойлуулсан нутгийн консулууд эрүүл саруул дээрээ эртхэн зайлж арилахаас өөр замгүй болов.

	Эхлээд Ховдын консул Хятад руу зугтан явсан Да Хүрээний дипломат агент агсан Орловын байранд томилогдож Ховдоос явав. Түүний хойноос Улиастайн консул Вальтер алт мөнгөө авч зайлан одсон ба ер нь Өргөөнд байсан бүх дипломатууд хурдан зайлж явцгаасныг бид сүүлд мэдсэн юм. Тэд ч хурдхан зайлж, Унгерний анхны давшилт ч эхэлсэн билээ. 1920 оны аравдугаар сарын сүүлээр Унгерн Өргөөг59 эзлэн авав.

	Ийнхүү оросын шилжин суугчид өөрсдийн худалдааны ажлын ахлагчаар толгойлуулан зөнгөөрөө орхигдов.

	Хаант Оросоос монголд сууж байсан консулууд хоёрдугаар сарын хувьсгалын дараа эхлээд Түр засгийн газрыг, дараа нь Сибирийн засгийн газрыг, Колчакийг дуртай зөвшөөрөн хүлээж байсан хэр нь Зөвлөлт засгийн газрыг зөвшөөрөн хүлээх, түүнд захирагдахыг хүсээгүй юм. Эдгээр консулуудын үйл ажиллагааг тодорхойлохдоо Монголд Унгернийхэн, орос Алтайд Кайгородовынхан ноёрхож байх үед асар их цус урсахад хүргэсэн түүхэн үйл явдлын маш хүнд хариуцлагыг тэдгээр консулууд хүлээлцэх ёстойг тэмдэглэх хэрэгтэй.

	Хэрэв дипломат агент Орлов, консул Вальтер, Хионин нар хувийн болон явцуу бүлгийн эрх ашгаас дээгүүр байж, Зөвлөлт засгийн газартай цаг үед нь холбоо тогтоож, албан ёсны төлөөлөгчийн нэр хүндэд тулгуурлаж, нутгийн шилжин суугчид ба хууртагдан төөрөлдсөн, айж сандарсан боловч энх цагийн хөдөлмөрт шилжих хүсэлтэй байгаа дүрвэгч олон түмнийг нэгтгэн, монголын засгийн газар, хүн амтай хүч хавсран ажилласан бол үгүй ядахад Баруун монгол ба Алтайд Унгернийхний хийсэн аллага хядлага, үгүйрэл хоосролыг урьдчилан сэргийлж, зогсоож болох байсан билээ.

	 

	X

	Энэ жил Центросоюз Зөвлөлт засгийн газраас хангалттай валют ба таваар авсан тул үхэр хонь бэлтгэх ажил амжилттай явагдав. Малыг Хиагт, Хатгалаар төдийгүй Кош-Агач-Бийск рүү гаргав.

	Цагаантны ангиуд өндөр уулын даваа болгоноор монгол руу ухарч байсан тухай дээр өгүүлсэн билээ. Улаантнууд Кайгородовын халимаг дээрэмчдийг Чүйн дардан замаас Алтай өөд шахан түржээ. Кайгородов өөрөө алтайн халимгуудаас гаралтай юм. Кайгородовынхан монголд хөөгдөн ирж эхлээд Далай хааны хошуунд Кош-Агачаас 120 километр зайтай газарт Бөх Мөрний орчимд энх амгалан оршин сууж байв. Гэвч монголд цагаантан олширч, оросын консулууд явж, Дорно хэсэгт цагааны дээрэмчдийн ажиллагаа идэвхэжсэнийг ашиглан дураараа аашлах болж, Бөх мөрнөөр дамжуулан Кош-Агач руу тууж байсан Центросоюзын харьяа хэдэн сүрэг малыг тууврын замд нь булаан авч түүний дээрмийн үйл ажиллагаа эхэлсэн байна. Ийм хүнс хоолон дээр Кайгородовын дээрэмчдийн тоо хурдан өсөв. Ингэж Ховд хязгаарын баруун хойд өнцөг, Баруун Сибирийн өмнө хил дээр цагааны дээрэмчдийн шинэ том хүч хуралдав.

	Атаман Корюков гэгчээр толгойлуулсан тункины казакуудаас бүрдсэн цагааны дээрэмчдийн бас нэгэн бүлэг Ханх, Хатгал орчмоор, Эрхүү-Тункины дардан замын ойролцоо үүсэн, Дээрэмчдийн энэ бүлэг барон Унгерн Өргөөг довтолсон явдалтай бараг нэг үед үүсэв. Дээрэмчид хоёр зааварлагчийг баривчлан нэгийг нь алсан ба нөгөө нь азаар амь гарав. Эдгээр дээрэмчид Ханхыг эзлээд Дархадад Тункины нэгэн худалдаачин А. Шубины зохион байгуулсан өөр нэгэн бүлэгтэй хамтран Тункины дардан зам дээр гарч дээрэм хулгай хийж эхлэв. Тэнд Монд, дараа нь Туран гэдэг хилийн жижиг тосгодыг эзлэн авч Шубины өргөөнд хүрч очсон байна. Тэд цаашаа ахиж Тунх, Күлтук хүрэх гэсэн боловч улаантны анги тэдний замыг тосон байлдаж шийдвэртэй цохилт өгчээ. Тэгээд тэд монгол руу ухарч Ханхад тогтолгүй, Дархад руу зайлан тэнд орших Шубины нөгөө өргөөнд хүрч очив.

	Корюковын дээрэмчид Ханхыг эзэлсний дараа удалгүй Хатгалыг бас эзлэв. Дээрэмчид юуны өмнө центросоюзын байрыг эзлэн авч их хэмжээний мөнгө, мал булаан авчээ. Энэ материаллаг бааз дээр дээрмийн шинэ бүлэг үүсэн гарч, түүнийг хурандаа Казагранди толгойлов. Гэвч цагаантан энд удтал түйвээж чадсангүй. Улаан армийн ангиуд хойноос хүрэлцэн ирж Хатгалыг чөлөөлсөн ба цагаантан Эгийн гол, Мөрөн рүү ухрав.

	Ийнхүү Хөвсгөл орчим нутаг цагаантнаас чөлөөлөгдсөн боловч Дархад дахь Шубины дээрэмчид хараахан устгагдаагүй, баруулан одож монголын нутгийн гүнд оров.

	Хаант оросын консулуудыг зайлан явсны дараа Баруун Хойд монголд үлдсэн шилжин суугчид удалгүй өвлийн амар жимэр үе эхэлнэ, ирсэн дүрвэгчид хүйтрэхээс өмнө Дорно зүгт зайлж, өвөл тийшээ шинэ дүрвэгчид ирэхгүй нь лав, тэгээд хавар болмогц Зөвлөлтийн консулууд Центросоюзын хамт ирж бүх юм нам тайван болно байх гэж горьдож байсан юм. Шилжин суугчдын дотор Хятад руу явах хүсэлтэй хүн нэг ч байгаагүй, харин цөм Зөвлөлт Орост талархалтай байлаа.

	Монголд үлдсэн шилжин суугчдын дотор том капиталистууд байсангүй. Хэдэн том пүүсийн салбарууд байсан боловч тэнд зөвхөн итгэмжлэгдсэн хүмүүс үлдсэн ба жинхэнэ эзэд нь Дорно зүгт болон Хятад руу гарч явсан байлаа. Шилжин суугчдын олонх нь боловсролгүй, улс төрийн мэдлэггүй хүмүүс юм. Эд бол жижиг хувийн өмчтөн, дэмий л сандарч мэгдсэн этгээдүүд бөгөөд нэг талаар Зөвлөлтийн консул ирэхээс айх боловч Хятад руу зугтан одох буюу Зөвлөлтийн харьяатаас гарах гэж хэн ч үл бодно. Тэд энх тайвнаар шинэ амьдралд шилжин орохыг л хүсэж байв. Ийм санаа бодол агуулан байж намрыг өнгөрүүлэв.

	Өнгөрсөн жилүүдэд Сибирьд болсон улс төрийн үйл явдлын хөгжилт, түүнээс монголд үзүүлсэн нөлөө, мөнгө-зах зээлийн нарийн төвөгтэй харилцаа, дамын наймаа зэрэг нь биднийг манай Нөхөрлөлийн цаашдын хувь заяаны тухай бодоход хүргэв. Нөхөрлөлийн удирдлага ба зээл олгогчид, хувь нийлүүлэгчдийн өмнө Нөхөрлөлийн үйл хэргийн төлөө хариуцах хууль зүйн болон ёс суртахууны хариуцлага надад тохоогдож байсан юм.

	Нөхөрлөл бол дайны өмнө, энх тайван нөхцөлд байгуулагдсан бөгөөд Оросын эзэнт улсын тэр үеийн хуулийн цар хүрээнд таарахгүй боловч сүүлд Улиастайн консул албан баримтын дэвтэрт гарын үсэг зурж зөвшөөрсөн үндсэн дээр ажиллаж байсан ба өөрийн ер бусын дүрэмтэй байсан юм. Одоогийн хүнд нөхцөлд ажлаа хуучин янзаар үргэлжлүүлэх, үнэт хөрөнгийг үрэгдүүлэхгүй, алдаа дутагдалгүй ажиллах хариуцлагыг хүлээж үлдэх боломжгүй байв. Анхны урьдчилсан арга хэмжээг бид бүр 1919 онд авсан юм.

	Нэгдүгээрт, хэрэв намайг үхэж үрэгдэхэд хүрвэл Нөхөрлөлийн шинэ гурван удирдагчийг60 тодорхойлон заасан гэрээс бичиг бичиж үлдээсэн байв. Хоёрдугаарт, Нөхөрлөлд орсон бүх категорийн хүмүүст урьдчилан сануулсан захидал бичиж, өнөөгийн нарийн нөхцөл байдлыг харгалзаж, Нөхөрлөлийн бүрэлдэхүүнд цаашид үлдэх асуудлыг дахин сайн бодох, тэгээд өөрснөө шийдэхийг хүссэн билээ. Нөхөрлөлөөс гарах хүсэлтэй хүн оны эцэст өөрийн бүх хувь хандивыг эргүүлэн авч гарахыг санал болгосон юм. Намайг болон миний ойрын нөхөр, санаа нэгтэн М. Д. Хомутовыг «большевик» гэж үзэх болсноор байдал бас ихээхэн хүндрэв. Ухаан алдтал уурлаж хорссон цагааны дээрэмчдийн зүгээс юу ч хийж магадгүйг үгүйсгэж тун болохгүй байлаа.

	Нөхөрлөлийн бүх ажил хэргийг орон тооны нь хамтаар Центросоюзад шилжүүлэх бэлтгэлийг 1920 оны турш хийв. Түүгээр ч үл барам Эрхүүгийн мужийн хороонд ажлын бүх тайлангаа хүргүүлж хариу шийдвэр хүсэх гэж төлөвлөв. Гэвч Нөхөрлөлийн бүх гишүүд зөвлөлдөн хэлэлцсэний дараа энэ явдал хараахан эртдэх, Зөвлөлт засгийн төлөөлөгч Монголд хараахан ирээгүй байгааг харгалзан үзэж хүлээхээр шийдвэрлэв.

	Цаашдын ажлын тухай асуудлыг намар, Иван Михайлович Майскийг Хангильцагаас Эрхүүд буцахын өмнөхөн тодорхой зөвлөлдсөн юм. И. М. Майский Эрхүүд очиж Центросоюзад асуудал тавих ба өвөл би өөрийн биеэр Эрхүү очихоор ярилцаж тохиролцсон билээ.

	Гэтэл дээр дурдсан бид бүхний урьдчилан харж чадаагүй үйл явдлууд бүх төлөвлөгөөг эвдэв.

	Тэгээд өвлийн дүн хүйтнээр, хүн амьтан амар жимэр суух цагаар Унгернийн бузар дээрэмчид гэнэт гарч ирэв. Оросын шилжин суугчид сандралд оров. Хурдан хөдөлгөөн, зохион байгуулалт, нэгдмэл үйл ажиллагаа онц чухал болж, хэрэв ингэж чадвал аюул сүйрлээс бас ч ямар нэгэн хэмжээгээр мултарч болох байлаа. Гэвч тийм хүч Улиастайд ч, Ховдод ч байсангүй.

	Унгерн Өргөөг довтлон эзэлсэн явдал зэвсэгт хамгаалалт бүхий хятадын захиргааг ихээхэн айлгав. Энэ явдлыг монголчууд ашиглан давын өмнө хятадуудыг Улиастайгаас хөөн зайлуулахад хүрнэ гэж хятадууд дотроо муу санаалж цагаантан монголчуудтай хамтран хятадын эсрэг гарахаас болгоомжлох зорилгоор хятадууд өөрсдөө цагаантантай муудалцахгүй байхыг бас хичээж байв.

	Оросын шилжин суугчдыг дэмжих гэдэг бол цагаантныг эсэргүүцэн улаантантай холбоо тогтоосон хэрэг болох тул тэд тийм холбооноос бас зайлсхийж байлаа.

	Монголчууд орон нутаг дахь хятадын гарнизоноос айх тул өөрсдийн цэрэг дайчилгааг хийж шийдэхгүй байв. Мөн аймаг захирагч Ёст бэйл Өргөөгийн засгийн газрын зөвшөөрөлгүйгээр бие дааж хувьсгалт үйл ажиллагааг явуулж зүрхлэхгүй байлаа.

	Оросын шилжин суугчид бол гэр бүл, эд хогшилд дарамтлагдсан байх тул өөрийгөө болон гэр бүлээ хүн бүр өөр өөрийнхөөрөө хамгаалах бодолтой байв. Тэдний өмнө гурван зам л байсан юм.

	1. Хуучин хаант оросын консул ба зарим дүрвэгчдийн жишээгээр хятад руу явах. Энэ замыг зөвхөн ганц шилжин суугч польш хүн Блонский л сонгож авсан бөгөөд гэр бүлийн хамт говийг туулан хятад руу явсан билээ.

	2. Зөвлөлт Орост гарах. Энэ замыг олонх шилжин суугчид сонгож авсан боловч Зөвлөлт рүү гарах зам хаалттай байлаа. Хил хязгаар нутгаар цагааны дээрэмчид газар сайгүй хөлхөлдөх тул тэд Зөвлөлт Орост гарч явагчдыг большевик хэмээн алж устгадаг байсан юм.

	3. Хувьсгалт үйл ажиллагаанд орох. Үүний тулд багавтар, бат нэгдэл нягтралтай, нэр хүндтэй хувьсгалчдын цөм байх ёстой бөгөөд бүх шилжин суугчдын шийдвэртэй дэмжлэгт тулгуурлан нэн даруй Эрхүүтэй холбоо тогтоож дүрвэгчдийг Дорно зүгт явуулах ажлыг зохион байгуулах, монголчуудтай хүч хавсран зэвсэгт отряд байгуулах шаардлагатай байсан юм. Гэтэл ийм отряд байгуулах туйлын хүнд бэрх ажил бөгөөд түүний тухай ярих ч аюултай байлаа. Найдаж болох хүн тун цөөн байж билээ. Олонх шилжин суугчдад найдаж болохгүй төдийгүй энэ тухай тэдэнд хэлж ч болохгүй байсан юм. Хэн нэг нь өөрийн эхнэрүүдэд чалчиж, тэгээд удалгүй цагаантнуудад хүрэх нь гарцаагүй байв. Гэвч олонх шилжин суугчид энэ бололцооноос татгалзан хувь тавилан мэдэг хэмээн идэвхгүй хүлээн сууж байлаа. Энэ бол аминд аюултай зам юм.

	Монгол дахь Оросын шилжин суугчдад дараа тохиолдсон эмгэнэлт явдал бол «энэ надад падгүй» гэдэг буруу лоозонг баримтлан суугчдад сайн хичээл сургамж болсон юм. Шийдвэрлэгч түүхэн үед ганц бие хүн ч, хэсэг бүлэг хүмүүс ч төвийг сахин сууж, ямар нэгэн хохирол үзэхгүй үлдэж хэзээ ч чадахгүй гэдгийг маш тод харуулсан билээ.

	 

	XI

	1920 оны намар ба өвөл Ховд, Улиастайд цагаантны тоо ихээхэн олшров.

	Хатгалаас ирсэн цагаантны дотор нэгэн польш хүн, профессор Фердинанд Оссендовский гэгч хүрэлцэн ирэв. Энэ хүн Сибириэс Урианхайн хязгаараар дамжин, замдаа Тэсийн гол дээр цагаантантай нийлэн монголд орж ирсэн хүн байлаа. Туршлагатай улс төрийн бодлоготон, Зөвлөлт засгийг үзэн ядагч, орон нутгийн байдлыг соргог танин мэдэж далдуур, чадамгай хутган үймүүлэх мэргэжилтэй, туйлын үл бүтэх этгээд байв. 1904—1905 оны Орос-японы дайны дараагаар Виттетай хамт Портсмутын гэрээ байгуулсан мэтээр ярьж бардамнах дуртай хүн юм. Тэрээр юуны өмнө польш гаралтай дүрвэгчид, цагааны дээрэмчдийн орос идэвхтнийг нэгтгэн авч, хятад ба монгол захиргаатай ойртохыг хичээн тэдгээрийг зуучлах, өдөөн хатгагчийн үүрэг гүйцэтгэж байсан юм. Эрхүүгээс центросоюзын зааварлагчид ирсэн болон цагаантны дээрэм хулгайн хэргийг үзэхээр центросоюзын Хатгал дахь комиссоос ирэгчид, мөн Ховдын конторын дарга И. Н. Новакыг Оссендовский болон түүний хань хамсаатнууд чадамгай ашигласан билээ.

	Эрхүүгийн губернийн хорооны дарга, центросоюзын захиргааны коллегийн гишүүн В. Онучинаар толгойлуулсан онцгой комисс намайг центросоюзын хэрэгт идэвхтэй оролцохыг албан захидлаар хүссэн юм. Центросоюзын 1921 оны ажиллагаа ба Монголын ерөнхий байдалтай холбогдуулан Новак бид хоёр хятадын ба монголын засаг захиргаатай янз бүрийн ажил хэргийг ярилцаж зөвлөлдөхөөр ямар нэгэн урьдчилан болгоомжилсон зүйлгүйгээр явж очдог байсан юм.

	Үүнийг цагаантнууд үзэхдээ улаантны отрядыг ирүүлэхийн тулд нутгийн захиргаатай хэлэлцээр хийж байна гэж цуурхал тараах болов. Түүнээс гадна Бурдуков центросоюзынхантай нийлж оросын шилжин суугчдыг зэвсэглэж, Швецовын ноос угаадаг газарт шөнийн цагаар цэргийн сургууль хийж байна гэж хятадуудад мэдэгдсэн байлаа. Хатгалаас шөнийн цагаар Бурдуковын факторид зэвсэг авчирдаг. Улиастай дахь Хомутовын байгуулсан шинэ факторийн нууц агуулахад зэвсэг хурааж байгаа гэх мэтийн элдэв худал цуурхал тарааж байв.

	Бас энэ зорилгоор Оссендовский, Петербургийн их сургуулийн Дорно дахины факультетад сурч байсан мөнхийн оюутан, архичин, танхай балмад нэгэн болох Михаил Минин гэгчийг турхирч оросын шилжин суугчдын хурал хийлгэж, хятадын засаг захиргаа дур зоригоороо аашилж буй тухай асуудлаар Францад гомдол бичиж явуулах болов. Тэгэхдээ энэ баримт бичигт нутгийн хятад түшмэлээр гарын үсэг зуруулан Бээжин дахь Францын элчин сайдын яаманд хүргэж өгөх юм гэнэ. Миний энэ санаа бодлоо зөвтгөн батлахын тулд их л сүрхий амьтан болж илтгэл бэлтгэж тавив. Тэгээд Оссендовскийгоос эш татан тэр өөрөө хуралд хүрэлцэн ирж батлан хэлэх болно гэж ярив. Гэвч Оссендовский түүнийг далдуур турхирсан болохоос түүнд шууд туслахгүй нь мэдээж байлаа.

	Хэрэв тэр баримт бичиг хятадуудын гарт орвол хятадууд оросын шилжин суугчдыг хэлмэгдүүлэх нь зайлшгүй тул би хурал дээр үг хэлж дээрх санаа бодол бол ямар ч утга учиргүйг тайлбарлах хэрэгтэй болов. Энд бүх зам харилцаанаас таслагдан сууж буй хэр нь хятадуудын тухай францад гомдол мэдүүлж байх ямар ч утга учиргүй бөгөөд бас гомдлын бичигтээ гомдоосон хүмүүсээр гарын үсэг зуруулаад тэднээр дамжуулан явуулна гэдэг бол хятадуудад дургүйцэж байгаагаа албан баримтаар нотлохоос өөр зүйл бус. Тэгээд энэ нь хятадууд оросын шилжин суугчдыг багалзуурдан устгах аятайхан шалтаг болох төдийгүй, франц бидний төлөө зүтгэл тавихаас хавьгүй түрүүн хятадууд биднийгээ дөнгөчихнө шүү дээ гэж би хэлэв. Хэрэв тусламж, хамгаалалт хүсэх гэж байгаа бол ганц Эрхүүгээс л хүсэж болно. Бидний дэргэд Зөвлөлт Орос улс байж байхад би Францаас тусламж гуйж байх ямар ч хэрэгцээ алга. Бидний хэн маань ч Францад явах гээгүй, харин Зөвлөлт Оростоо буцах хүсэлтэй байна. Хэрэв польш хүмүүс Францаар хамгаалуулах хүсэлтэй байгаа бол тэд өөрснөө бичнэ биз гэж би хэлэв. Намайг үг хэлсний дараа оросын шилжин суугчдын дотроос нэг ч хүн Мининийг дэмжээгүй билээ. Гэвч энэ хурал дээр шилжин суугчдын санаа бодол их тодорхой харагдав. Олонх нь Зөвлөлт засагт талархалтай байгаагаа харуулсан юм. Цаашдаа Оссендовский энэ явдлыг хятадууд болон цагаантантай хамжин овжин ашигласан юм.

	Нутгийн польшчууд зөвлөлт-польшийн дайн эхэлснийг мэдсэн тул тэд энд өөрсдийн боломжоор бяцхан Лоуренсууд61 байхыг хүсэн хүмүүсийн хооронд яс хаях, нэгийг нөгөөгөөр нь матуулах, харилцан эвдрэлцүүлэх, улмаар Зөвлөлт Оросын хүчийг сулруулахыг эрмэлзэж байлаа.

	Унгернийн цагааны дээрэмчдийн харгислалыг зохион байгуулахад профессор Оссендовский бага бус нэмэр хандив оруулсан юм. Энэ харгислал өдий төдий хүний амь насыг бусниулж аюултай ядуурал хоосролыг буй болгосон юм.

	Цагаантны амжилтын эхлэл бол тэд оросын шилжин суугчдын эсрэг хятадуудыг турхирч амжсанд байсан юм. Хятадын захиргаа, ганц нэгэн хятад хүмүүс болон ялангуяа цахар цэргүүдийн дур зоргоороо загнах явдал намраас эхэлсэн юм. Өвлийн турш, ялангуяа Унгерн Өргөөг эзлэн авснаас хойш аллага хядлага үлэмж их болж орой 5—6 цагаас хойш хотоос гарч явах буюу хотод орж ирэх тун бэрх болсон ба хотод газар сайгүй дэнлүү барьсан хятад цэргүүд харуул манаа хийж явдаг болсон билээ. Гадагш явахад хятад пүүсийн аль нэг нэр хүнд бүхий итгэмжлэгдсэн хүнээс өөрийг чинь энэ нутгийн хүн мөн гэсэн баталгаа авахаас нааш үл зөвшөөрнө. Монголчууд гаднаас хотод орж ирэхгүй болов. Байдал туйлын хүнд боллоо. Жинхэнэ байдал төлөв тод сайн мэдэгдэхгүй болж хүмүүс зөвхөн цуу яриагаар л амьдарч байлаа. Монголчууд Өргөө Улиастайн хоорондох өртөөг татан буулгасан тул байнгын харилцаагүй болов.

	Ховдод хятадууд оросуудыг хүйс тэмтэрсэн тухай мэдээ ирж, Улиастайн оросууд, дүрвэж ирэгчид болон центросоюзынхан аль алины нь байдал улам хүндрэв. Энэ төвөгтэй байдлыг цагааны дүрвэгчид чадамгай ашиглав...

	Тэр үед Улиастайд үндсэндээ гурван урсгал-дүрвэгчид, хятадууд, мөн монголчуудтай нэг тал болсон оросын шилжин суугчид-ийм гурван хэсэг болсон байсан юм. Зэвсэглэсэн харуул хамгаалалттайн хувьд хятадууд бодит хүчин болж байв. Эхлээд хятадууд оросын шилжин суугчдыг зэвсэггүй болгох гэж оролдов. Нутгийн оросууд монголчууд болон монголын засаг захиргааны эрх баригч Чүлтэм бэйлтэй хавсран хятадуудын зэвсгийг хураан авч дараа нь улаантантай холбоо тогтоож магадгүй гэж үзэх учир хятадууд нутгийн оросуудыг гол дайсан гэж үзэж байв. Тэгээд бас нутгийн оросууд их зэвсэгтэй, шөнийн цагаар сургууль хийдэг мэтээр цагаантнууд хятадуудад ойлгуулсан байлаа. Ийм нөхцөл байдлын улмаас хятадууд юуны өмнө манай факторийг довтлов.

	Нэлээд олон тооны морьтой хятад цэрэг манай зүг айсуйг би харав. Би эхлээд тэднийг хаа хүрэх гэж яваа юм бол гэж гайхсан билээ. Манайхаас цааш Швецовынхны ноос угаалгын том хоосон хашаанаас өөр юмгүй байв. Гэтэл тэд манай факторид тулан ирж тархацгаагаад манай факторийг бүслэн авлаа. Зарим нь цонх руу винтов бууны ам тулган зогсож цөмөөрөө байшингаас гарахыг шаардан хашхирав. Хаалганы дэргэд хэдэн цахар цэрэг буугаа хашааны дотор луу чиглүүлэн зогсоно. Би нэхий дээлээ нөмрөн гадагш гарвал маузер буугаа над руу чиглүүлсэн хоёр офицер ойртон ирэв. «Юу болж байна?», «Яаж байгаа нь энэ вэ?» гэж би асуулаа. Байгаа буу зэвсгээ нэн даруй хураалгах, зэвсгийн агуулахыг зааж өгөхийг тушааж байна.

	Ямар ч буу зэвсэг ба зэвсгийн агуулах манайд байгаагүй юм. Энэ бол зөвхөн цагаантны явууллага байлаа. Сүүлд мэдвэл манайхыг зэвсэгтэй, зэвсгийн складтай62 гээд зогсоогүй Хатгалаас гарсан улаантны отряд Улиастайд ойртож байгаа гэж цагаантнууд хятадуудад мэдээлсэн байв.

	Би офицеруудыг байшинд урин оруулж хананд өлгөөтэй байсан хоёр, гурван бууг байгаа сумны нь хамт авахыг хүсэв. Офицерууд хоёулаа орохоос айж араасаа 10—15 хүн дагуулан орж ирэв. Сумыг бидний нүдний өмнө булаацалдан авч, тэгэхдээ ширээн дээрээс бас бусад дэл сул зүйлийг ч авсан билээ. Гэвч нэгжлэг хийсэнгүй. Дараа нь том тушаалын төлөөлөгчид ирэв. Тэд урьд нь биднийг таних тул элдвээр уучлалт хүсэн байж нэгжлэг хийж эхлэв. Байшингийн орой, халуун усны газар, склад үзэж газар доорх сав хаа байна гэж асууна. Манайд гал тогооны өрөөнд шалан доорх зоориноос өөр зоорь байхгүй билээ. Өвлийн цагт төмс хадгалахын тул Улиастай дахь факторид анх удаа хийсэн бяцхан зоорь маань буу зэвсгийн газар доорх нууц склад, шөнө ирдэг улаантны хоргодох байр гэдэг домог яриа үүсэхийн шалтгаан болжээ.

	Тэгээд зооринд орж үзэх болж бид зоориныхоо тагийг авч онгойлгосон боловч орох зоригтой эр олдсонгүй. Тэгээд манай эхнэр лаа барьж түрүүлэн орсны дараа сая нэг хятад орж ханыг цохиж үзсэн ба бусад нь зоорины аманд буугаа бэлэн барьж юм болбол буудахад бэлтгэн зогсоно. Энэ ядаргаатай нэгжилтийн дараа би оросын асуудал хариуцсан хятад түшмэлийг цай уухыг урихад одоо тун завгүй, дараа ирнэ гэж хэлээд явав. Үнэхээр нэг цаг гаруйн дараа дам хүнээр хүүхдэд чихэр боов, тоглоом хүргүүлсэн ба дараа нь өөрөө ирсэн билээ. Үүний дараа тэд хот руу явж Оросын бүх шилжин суугчдад буугаа хураалгахыг тушаасан боловч нэгжлэг хийгээгүй билээ.

	Ховдод хятадууд оросуудыг хүйс тэмтрэн устгасны адил үйл ажиллагааг Улиастайд хийх гэнэ гэсэн цуу яриаг бас л дүрвэгчид тараав. Үүний уршгаар цагааны дүрвэгч хурандаа Михайловаар толгойлуулсан нууц штаб байгуулагдаж билээ. Нутгийн оросууд цагаантны энэ хавханд амархаан орсон юм.

	 

	XII

	Энэ үед Сюй Шүчжаны шинээр томилсон төлөөлөгч бөгөөд хятад талыг баримтлагч Жамъян ван Улиастайд хүрэлцэн ирэв. Нутгийн монгол захиргааг толгойлж байсан Чүлтэм бэйл Жамъян ванг зөвшөөрөн хүлээгээгүй ба засаг захиргааны эрхийг түүнд шилжүүлэхээс татгалзав.

	Дараа нь Унгернийн сэргээн байгуулсан монголын шинэ засгийн газар гэгчээс Улиастайг хятадуудаас чөлөөлөх тухай тушаал ирмэгц гэнэн бодлогот Чүлтэм бэйл урьд албан ёсоор харилцаж байсан хуучин хаант оросын албаны хүмүүсээс Унгернийг үл ялгаж, түүнийг түрэмгийлэн эзлэгчид, дээрэмчид гэж ойлгосонгүй, харин хятадын асуудлыг энх тайвнаар шийдвэрлэх гэж байгаа нөхөд гэж эндүүрчээ. Гэтэл хэрэг дээрээ мөргөлдөөн, дэг журамгүй явдал хэчнээн л гарч байвал Оссендовский болон түүний хань хамсаатанд төдий чинээ ашигтай байсан ба чухам ийм хөл үймээнийг ашиглан хөрөнгөжиж аваад зайлан одохыг тэд хичээж байсан юм. Монголчууд ба оросын шилжин суугчдын мэдлэг, туршлагагүйг ашиглан Оссендовскийн сэдсэн өдий төдий бузар ажил явууллага өөрт нь ямар нэгэн хор хохирол болоогүй ба харин түүний өдөөн хатгалгад өргөгдсөн олон хүн амь үрэгдсэн юм.

	Засаг захиргааны эрх мэдлийг цагаантнууд булаан авах аюул занал илэрхий болсон авч үүнийг оросын шилжин суугчид ч, Чүлтэм ч мэдэхгүй байв. Харин Чүлтэм болон түүний туслагч Ламжавт монголчуудыг нэн даруй дайчлан босгож дэг журам сахиулах отряд байгуулах шаардлагатай байгааг сануулахад Чүлтэм монголын нутагт өөрийн нь, Чүлтэмийн зөвшөөрөлгүйгээр ямар нэгэн үйл ажиллагааг өрнүүлэх эрх хэнд ч байхгүй хэмээн их л гэнэн итгэлтэй суудаг байв.

	Энэ яриа хэдийгээр Чүлтэмийн гэрт, түүний туслагч Ламжавын дэргэд болсон боловч тун удалгүй Оссендовскийд хүрсэн байсан нь гайхалтай ба тэрээр энд ч бас большевикууд түүнийг зүгээр суулгахгүй байгааг зохих газарт нь мэдэгдэнэ гэж заналхийлж байж билээ.

	Чухам энэ үед бүх еврей ба большевикуудыг үр удмаар нь устгах тухай Оссендовскийн зохион бичсэн, Унгернийн алдарт тушаал гарсан билээ. Чухам Оссендовский л энэ шаар шавхруу болсон Унгернд Романовынхны дэглэмийг сэргээн босгох санааг итгүүлж, Унгернийн өгсөн хөрөнгийг ашиглан дорно зүгт, чухам хаана байгааг нь Оссендовскийгаас өөр хэн ч мэдэхгүй байгаа Михаил Романовт Унгернийн хэл мэдээг хүргэхээр явсан билээ63.

	Ийнхүү Оссендовский гэгч нэгэн балмад этгээд зэрлэг бароныг еврей ба оросуудын эсрэг турхирч орхиод өөрөө эсэн мэнд зугтан зайлж Америкт очоод Зөвлөлт Холбоот Улсыг гүтгэсэн ном бичих болжээ.

	Ийнхүү гүтгэлгийн ажлаар олон зуун мянган доллар өвөртөлж амжсан энэ луйварчин дараа нь Польшид эргэж ирсэн гэж сонсогдсон билээ.

	Үйл явдал хурдан өрнөв. Хятадууд түгшиж эхлэв. Да Хүрээ болон Ховдыг цагаантан нэгэнт эзэлжээ. Удахгүй мөн Улиастайг эзлэн авах гэж байлаа. Улиастай дахь хятадууд нутгийн монголчууд болон оросын шилжин суугчидтай хэлэлцэн тохирч өөрсдийн аюулгүй байдлыг хангах, тэгээд засаг захиргааны эрх мэдлийг монголчуудад бүрмөсөн шилжүүлэн өгөх, харин монголчууд олон тэмээ гаргаж туслах, хятадууд тэр тэмээгээр хөлөглөн Гучин руу (Баруун хойд хятад руу) зайлан одох санал тавив.

	Энэ чиглэлээр хэлэлцээр эхэлсэн боловч цагаантны зальт өдөөн хатгалгын эрхээр хэлэлцээрийн удирдах санаачилга Оссендовский, Михайлов хоёрын гарт оров. Оросын шилжин суугчдын төлөөлөгч ахмад В. И. Дадочкин зөвхөн ёс төдий оролцож байв. Хэлэлцээрийн дүнд хятадуудын хураан авсан бууг эзэнд нь эргүүлэн өгөх, сум зэвсгийг монголчуудад шилжүүлэх, өөрөөр хэлбэл хятадууд Улиастайгаас хөдлөх өдрийг хүртэл харуул манаагаа өөрсдөө хийж байгаад хөдлөх өдрөөсөө эхлэн энэ үүргийг монголчуудад өгөх болж тогтов.

	Хятадууд монголчуудын өмнө доорх нөхцөл тавив

	1. Хятадын бүх албан хаагчдыг харуул хамгаалалтын хамт Гучин хүртэл явахад хүрэлцэхүйц тооны тэмээ, майхан, хүнс хоол гаргаж өгөх.

	2. Монголын нутгаар саадгүй явж өнгөрөх боломжийг олгох.

	3. Хятадын шилжин суугчдыг монголын захиргааны хамгаалалтад авах.

	Энэ нөхцөлүүдийг монголчууд хүлээн авав.

	Хэдэн өдрийн дараа тэмээ, майхан бэлэн болж, хятадуудын явах өдөр ойртов. Хятадын цэргүүд явахдаа хотыг эвдэн сүйтгэх гэж байна гэсэн цууг бас цагаантнууд тараав. Энэ явдал оросуудад төдийгүй мөн хятад пүүсүүдэд ч их аюул учрах мэтээр олон түмэнд ойлгуулав. Тэгээд энэ аюулаас аврах үүргийг Оссендовский, Михайлов хоёр гүйцэтгэх болов.

	Дадочкин тэднийг хэрэмд ирж буугаа авахыг хүсжээ. Мөн намайг ч тэнд очихыг хүссэн юм. Хятад түшмэлийн байранд намайг ороход тэнд хятад захирагч өөрийн туслагчдын хамт мөн Оссендовский, Блонский, Михайлов, бас хэдэн олзлогдсон цэргийн хүмүүс-гадаадын харьяат нар, Чүлтэм, Ламжав болон монголын бусад түшмэд, оросын шилжин суугчдын ганц төлөөлөгч-ахмад Дадочкин байх ба түүнийг хэн ч үл тоомсорлоно. Намайг ирсэн явдалд Оссендовский дургүйцэн цуглаанд оролцуулах хүсэлгүй байгаагаа Дадочкинд хэлж тэр нь надад нууц хэлэлцээр хийж байгаа тул зөвхөн бүрэн эрхт төлөөлөгчид оролцох ёстой, жирийн оршин суугчид энд байх шаардлагагүй гэж тайлбарлав.

	Зэргэлдээ өрөөнд Дадочкиныг хүлээж байхдаа Улаангомын отрядад байсан, Кемчүгийн урианхай нарыг зэвсэглэж оросуудыг хүйс тэмтрэх хэргийг зохион байгуулсан нөгөө нэгэн хятад түшмэл Ян Шичао-тай энд уулзав. Тэрээр одоо ихээхэн номхорсон агаад бушуухан хятад руу буцах санаатай байгаагаа ярив. Удалгүй хятадуудад хураалгасан буугаа Дадочкин эгүүлэн авсан боловч тэдгээр бууг оросын шилжин суугчдын мэдэлд өгсөнгүй, харин замаас нь Михайлов авч өөрийн цуглуулсан бүлэг дээрэмчдийг зэвсэглэв. Ийнхүү Улиастайд оросын цагаантны зэвсэгт отряд үүсэв.

	Монголчуудын дотор буутай хүн нэг ч байхгүй тул тэд зөвхөн оросуудад найдвар тавина. Тэгээд ч хятадууд өөрийн харуул хамгаалалтыг татан авмагц хотыг оросуудын мэдэлд шилжүүлэн өгөхөөр ярилцаж тохиролцжээ.

	Ийнхүү Михайлов монгол ноёдын зөвшөөрснөөр Улиастай хотын гарнизоны дарга болж Оссендовский түүний гол зөвлөгч нь болов.

	Бид хүсэлт тавиагүй хэр нь Михайлов орой болгон манай факторид хамгаалах хүмүүс ирүүлэх боловч бидний хувийн бууг эгүүлж өгөхгүй байлаа. Тийнхүү бид хагас баривчлагдсан байдалд орсон ба хятадууд хараахан яваагүй тул цагаантнууд дур зоргоороо загнахаас хараахан татгалзаж байв. Тийм ч учраас хятадуудыг яван явтал Михайлов арай даруухан байсан юм. Нэг үгээр хэлэхэд засаг нэгээс нөгөөгийн гарт шилжиж байгаа ба чухам үүнийг ашиглан ямар нэг урьдчилсан арга хэмжээ авч болох байлаа. Хомутов болон центросоюзын хэсэг нөхөд энэ боломжийг ашигласан юм.

	Явах хүсэлтэй хүн одоо л факториос Каш-Агачийн зүгт яаралтай гарах хэрэгтэй байв. Кайгородовынхан тэндээс зайлсан тул зам онгойсон байлаа. Улиастайд ирсэн Т. М. Никитин64-аар дамжуулан Хангильцаг ба бусад факторид ийм заавар өгсөн юм. Алив юмыг яаралтай амжуулах шаардлагатай байсан бөгөөд энд онцын ажилгүй хүмүүсийг Хангильцаг руу явуулсан билээ.

	Центросоюзын харьяа хэдэн морьдыг сайтар тэжээж эхлэв. Эхний ээлжид центросоюзынхан явах ёстой. Гэвч унааны морьд туранхай учир Хатгал хүртэл 500 километр хол замыг энэ цастай цагаар туулах чадалгүй байсан юм.

	Центросоюзынхны хотын байр цагаантны хүчтэй хяналтад байсан ба центросоюзад өөрт нь Приёмышевын ажилд авсан цагаантнууд бас байв. Ийм учраас Салтыков, Новак хоёр сэм явахад бэлтгэн аль болохуйц нууц байдалд байв.

	Хятадууд явахын өмнөх шөнө болов. Хот даяар бүх нийтээр ихээхэн болгоомжтой байв. Хамгаалалтад бэлтгэж хүмүүсийг тусгай байруудад хуваарилжээ. Манай факторид офицер Стригин-ээр даргалуулсан хэдэн дүрвэгчийг ирүүлсэн байв. Новак, Салтыков болон шуудангийн Я. X. Фрейман65 нарыг бидэнтэй нэгтгэв. Фрейман бол саяхан Эрхүүгээс ирсэн бөгөөд надад И. М. Майскийгаас66 зөвлөлтийн утга зохиол, сонин болон захидал авчирсан юм.

	Манай байдал туйлын эргэлзээтэй байгаа нь илт харагдаж байн. Ирсэн гурван хүн Хомутов бид хоёрын адил буу зэвсэггүй ажээ. Гэтэл Новак өөрт нь бяцхан гар буу байгаа тухай хэлмэгц Стригин түүнийг нь үзье гэж аваад эгүүлж өгсөнгүй, харин өөр нэгэн дүрвэгчид өгөв. Новак түүнээс буугаа нэхэж, өөрийгөө хамгаалах ёстой гэж шаардсан боловч Стригин та бол цэргийн хүн биш болохоор танд буу хэрэггүй. Харин буу барьж сурсан нь авч байвал таныг ч өөрийгөө ч хамгаалж чадна гэж хэлээд бууг өгсөнгүй билээ. Энэ бол биднийг хамгаалах нэрийдлээр манай факторид байрласан Стригин болон бусад дүрвэгчид бол үнэндээ биднийг хамгаалах гэсэн бус харин хянан цагдах зорилготой ажээ.

	Хомутов бид хоёр ээлжлэн харуулд гарах боловч бидний дэргэд дүрвэгчдээс нэг хүнийг заавал тавьдаг байлаа. Гэвч бид нууцаар холбоо барьж зөвлөлдөн өнөөдөр гурван хүнийг оргуулах тухай ярилцаж тогтов. Новак, Фрейман хоёрыг эргүүлд оруулаагүй тул тэд унтсан ба зөвхөн Салтыков унтаагүй байлаа.

	Оргон зайлахад бэлтгэх үүргийг манай эхнэр, миний дотнын нөхөр тува Харку хоёрт тохоов. Эхнэр хашаан доторх бие засах газар луу очих дүр үзүүлэн замд хэрэглэх хүнсний зүйлийг гадагш гаргав. Харку бол адуу мал тэжээж буй дүр үзүүлэн морины эмээл зэргийг гадагш гаргаж бэлтгэв. Дараа нь морьдоо эмээллэн уяж, замын хүнсийг ганзагалав.

	Шөнийн хоёр цагт Стригин ба бусад хүмүүсийг унтсан хойгуур бид Новак, Фрейман хоёрыг сэрээж, Салтыков нэгэнт бэлэн тул гурвуулыг нэн даруй мордож, оргон зайлах тухай хэлтэл Фрейман нь би оргож чадахгүй, оргож явахгүй гэдгээ Стригинд үнэнч шударгаар хүлээсэн юм гэдэг байна. Тэгээд ер нь ганц бие хүн гэнэ. Эрхүүд настай болсон эх нь бий, тэрээр ганцаар амьдрах чадвартай гэнэ. Хэлсэн үгнээсээ хэзээ ч зөрөхгүй. Юу л болбол болог гэдэг байна. Бидний ятгалга тус болсонгүй, тэр нөхөр хана руу харан хэвтэж унтав.

	Новак ч бас оргон зайлахаас татгалзав. Замд их ядрах байх гэж айж байгаа ажээ. Хатгал хүртэл Салтыков төөрөх байх, ийм учраас Харкуг буюу өөр ямар нэгэн хүнийг хамт явуулах нь зүйтэй гэнэ. Үүнийг шөнийн хоёр цаг болж байхад хэрхэн гүйцэлдүүлэх билээ. Ямар ч боломжгүй шаардлага байлаа.

	Шөнө оргон зайлах гэсэн төлөвлөгөө ийнхүү бүтэлгүй болов. Салтыков Новакийг маргааш болтол хүлээхээр тогтов. Оргоход зориулж бэлтгэсэн зүйлээ манай эхнэр, Харку хоёр сэмхэн татаж авав.

	 

	XIII

	Маргааш өглөө эрт хятадын цэргийн урт тэмээн цуваа манай факториос хол бус замаар явж өнгөрөв. Өөр зам байгаагүй юм. Үүний дараахан Стригин харуулыг буулгалгүйгээр хот руу явлаа. Тэгэхдээ Новак, Фрейман хоёрыг хот орохыг хориглож зөвхөн Салтыков центросоюзын конторт ажилдаа очихыг зөвшөөрчээ.

	Оргох тухай асуудлыг дахин зөвлөлдөхөд Новак урьдын адил эргэлзэн Хатгал хүртэл 500 мод газрыг дан мориор туулахаас айж байв. Тэрээр өөрийн хүчинд үл итгэнэ. Удалгүй Салтыков хотоос ирэв. Байдал тодорхой боллоо. Өнөө шөнөөс хэтрүүлэхгүйгээр биднийг баривчлан, факториос хот руу аваачиж хорих ажээ. Ийм учраас тун даруй, ойрын хоёр-гурван цагийн дотор багтаж оргон зайлахгүй бол цагаантны гарт орох аюул илэрхий боллоо.

	Фрейман бол дүүрсэн хэрэг гэж шийджээ. Новак явах, явахгүй хоёрыг шийдэж ядан байв. Салтыков оргон явахаар хатуу шийджээ. Тэгээд Салтыков бол ганцаараа ч болов явах гэж тогтлоо. Дахин хүнс хоол, морь, эмээл бэлтгэх нууц ажил эхэлж манай эхнэр, Харку хоёр түүнийг гүйцэтгэв. Хэргийн ул мөрийг баллахын тулд Хомутов хот руу явлаа. Салтыковыг оргуулах бэлтгэл хангагдсаны дараа би бас ажил гаргаж зайлан явав. Тэр үеэр Харку модонд явах нэрийдлээр морь, чарга бэлтгэв. Болзсон цаг болмогц Харку үнээ, адуугаа ус руу хөөх нэрийдлээр харуулаар хашааны хаалгыг нээлгэв. Ийнхүү харуулын цэрэг нээгдсэн хаалганы цаана халхлагдсан мөчийг ашиглан Салтыков мориндоо үсрэн мордож малын дундуур орон гадагш гарч хашааны булан тойрон давхиулав. Харуулын цэрэг «зогс» гэж хашхирсан боловч Салтыков центросоюзад юм мартсан байна гэж хэлээд эргэж харалгүй хот руу явлаа. Харуул ч түгшүүр зарласангүй, хот руу хэл өгүүлэх хүн ч байсангүй, хаалга орхиод явж үл болох тул аргагүй чимээгүй хоцров. Ингэнэ ч гэж бид бодсон юм. Салтыковыг хотод байгаа эсэхийг тодруулж, хойноос нь нэхэн хөөж эхэлтэл лав л хоёр-гурван цаг өнгөрөх тул энэ завсар Салтыков хотоос 20 километрээс багагүй холдож явсан байх ба мөн хаашаа явсныг ч үл мэдэх билээ.

	Намайг хотоос эргэж ирэхэд Салтыков центросоюзад байна уу гэж харуулын хүн надаас асуув. Би центросоюзаар ороогүй, тэр хот орсон бол удахгүй, үдийн хоолонд ирэх байлгүй гэж би хариу өчив. Энэ үед Харку модонд явахаар морио хөллөсөн байв. Барилгын мод эрэх шалтаг зааж би бас дан морьтой түүний хойноос гарав.

	Юу магад вэ гэж бодоод бид хотоос дээш 20 мод газарт Богдын голын бургас, улиасны шугуй дотор гэр барьж, бас хүнс хоол аваачиж нөөцөлсөн байсан юм. Харку бид хоёр тэнд очиж хонов. Ноцтой явдал гарвал бидний араас хүн явуулж хэл өгүүлэх ёстой байлаа.

	Шөнө тайван өнгөрөв. Өглөө Харку юу болсныг мэдэхийн тул мод ачиж фактори руу буцав. Оройхон эргэж ирэхдээ манай авгайгаас захиа авч ирэв. Тэр захидалд Новак, Фрейман хоёрыг баривчлан, хотод аваачиж хорьсон. Салтыков оргон явсанд цагаантан ихээхэн бухимдаж байна. Фрейман, Новак хоёрыг яаралтай мөрдөн байцааж эхэлсэн гэнэ. Фрейман байцаалтад өөрийгөө большевик гэж хүлээн зөвшөөрсөн гэнэ. Одоо удахгүй биднийг бас баривчлах юм байх. Шөнө нууцаар факторид хүрэлцэн ирэх, тэгэхдээ хашаанд оролгүй, гадуур уулзахыг Хомутов хүссэн гэж бичсэн байв.

	Манай давуу тал бол морь малтайд байгаа бөгөөд цагаантан одоохондоо ямар нэгэн унаагүй тул үйл ажиллагаа нь зөвхөн хотоор л хязгаарлагдаж байв.

	Би шөнө ирж Хомутов болон эхнэртэйгээ уулзаж ярилцав. Фрейман саяхан Эрхүүгээс ирсэн тул түүнийг буудан алах юм гэнэ гэсэн яриа гарчээ. Энэ бол хамгийн зэрлэг үйл ажиллагаа мөн. Дүрвэж Монголд ирчхээд хэнд ч юунд ч сонгогдоогүй, хэнээс ч ямар ч томилолт аваагүй Михайлов бусдыг Зөвлөлт Оросоос ирсэн гэж амь насыг нь хороож хэрхэвч зохилдохгүй зүйл байлаа. Новакийн амь ч бас дээсэн дөрөөн дээр байгаа ажээ. Бидний тухай их яриа болж байгаа гэнэ.

	Михайлов намайг шууд баривчлахгүй гэнэ. Харин зөвшөөрвөл Новакийн хэргээр надтай уулзаж ярилцах хүсэлтэй гэж хүнээр хэлүүлжээ. Үүний нь баталгаа болгож Михайловаас тэр амлалтыг нь бичгээр авахыг би эхнэр, Хомутов хоёрт даалгав. Тийм хатуу амлалт бичгээр өгсний дараа л ирж уулзаж болно гэж хариу өгүүлэв. Тэгээд энэ шөнийг бас л ой дахь гэртээ очиж хонов.

	Маргааш нь үдийн үед манай авгай, Хомутов хоёрын захидлыг Михайловын зурвасын хамт надад авч ирэв. Михайлов өнөө шөнө надтай фактори дээр нууцаар уулзах цаг болзож, хэрэв эс ирвэл, маргааш Новакийн тухай ярих нь хожимдсон хэрэг болно шүү гэж сүрдүүлсэн байлаа. Хомутов болон бусад нөхөд болгоомжлох бүх арга хэмжээг авсан ба намайг баривчлах боломжийг хэнд ч олгохгүй гэж өөрсдийн зүгээс бас сүрдүүлсэн байв.

	Би үдэш болсон хойно гэртээ ирэв. Фрейманы тухай яриа үнэн болж байгаа ба оросын шилжин суугчид их сандарч байгаа тухай Хомутов мэдээлэв. Тэрээр Михайловын дур зоргоор аашилж буй явдалд ихээхэн уурсаж байгаа ба тэгээд тэр яргачин этгээдийг буудаж алаад дараа нь өөрийгөө буудна гэж байна. Ганц Михайловыг алаад, өөрийн амийг алдсанаараа чи байдлыг засаж чадахгүй, харин улам хүндрүүлж, цагаантнууд бид бүгдийг цөмөөр нь устгах болно гэж би Хомутовт хэлж ойлгуулахыг хичээв. Тэрээр миний хэлснийг зөвшөөрөв. Тэгээд ирээдүйн төлөө хариуцлагыг надад тохож «Чи бол эхнэр, хүүхэдтэй хүн. Шилжин суугчид ч бас гэр бүлтэй хүмүүс. Чи юу л хийх гэснээ хий. Харин би бол хэрэв ямар нэгэн юм болбол өөрийгөө буудаж алаад л дуусгана, цагаантны гарт л хэзээ ч орохгүй юм даг» гэв.

	Шөнө болсон хойно Михайлов зуучлагч хүний хамт орж ирэв. Байдал нь их л догшин ажээ. Түүний төрх байдлыг ажвал Фрейманы тухай яриа үнэн болж таарах ба хоосон заналхийлэл биш гэдэг нь ойлгомжтой ажээ. Михайлов надтай ярихдаа чанга чанга хашхиран ширээ шаах ба хэрэв большевикуудтай зууралдах явдлаа орхихгүй бол, энэ бүхнийг сайн бодохгүй юм бол эхнэртэй, дөрвөн нялх хүүхэдтэй гэж амь өршөөхгүй шүү гэж байна. Фрейманы тухай намайг дурсахад тэрээр зөвхөн Новакийн тухай л ярилцана гэж эрс тэс зандрав.

	Ийнхүү айлган сүрдүүлж, баахан хашхирсны дараа ер нь центросоюзынхан, оросын шилжин суугчид, большевикууд аль нь ч ялгаагүй, цөмийг нь устгасан ч чадна гэнэ. Унгернтай зам нийлэхгүй, Унгерний балмад явдалд итгэхгүй байгаа 1914 оноос хойш ханатлаа байлдлаа, дахин байлдах хүсэл алга, эхнэрийн хамт хятад руу явах хүсэлтэй, гагцхүү замын зардал байхгүй гэнэ. Тэгээд хэрэв би түүнд мөнгө өгвөл тэрээр Новакийг чөлөөлж, цагааны отрядыг тарааж, эндээс өөрөө зайлж явна гэнэ. Энэ бүхнийг надад тулган шаардах байдлаар тавьж байгаа ба бусад шилжин суугчдад яриад ашиггүй гэнэ.

	Түүний шаардлага бол одоохон 1500 лан буюу гурав аравны таван пүү цагаан мөнгө түүнд өгөх явдал ажээ. Тэгвэл маргаашаас эхлээд бүх байгууллага, харуул хамгаалалтыг татан буулгаж хот хамгаалах явдлыг шилжин суугчид болон монголчуудын мэдэлд өгч өөрөө явахад бэлтгэх ажээ.

	Би цагаан мөнгө хаанаас олох: Нөхөрлөлийн хөрөнгөнөөс үү, шилжин суугчдаас цуглуулах уу, эсвэл центросоюзаас авах уу түүнд хамаагүй гэнэ. Зөвхөн надтай тооцох, надаас бүх зүйл шалтгаалах ба харин тушаалыг нэн даруй биелүүлэх ёстой гэнэ. Нэг үгээр хэлбэл байлдах уу, найрамдах уу гэсэн хэрэг болов. Энд сонгох юм алга. Хамгийн бэрх нь факторийн касст ийм мөнгө байхгүй, харин маргааш хятадуудаас, оросын шилжин суугчдаас цуглуулж болох юм.

	Энэ тухайг би Михайловт тайлбарлаж манай касст байсан 500 лан мөнгийг одоо өгөх, маргааш өглөөний 10 цагт 500 ланг хүнээр өгүүлэх, үлдсэн 500 ланг маргааш олж өгье гэж амлав.

	Маргаашаас нь эхлэн Михайлов тактикаа өөрчлөв. Өглөө мөнгө хайж зээл авах зорилгоор Швецовынхнаар ороход Михайлов отрядыг тараах болсон тухай яриа сонсогдов. Сүүлийн мөнгийг бас л зуучлагчаар дамжуулан өгсөн билээ. Энэ бүх нууц ажиллагааг хэдхэн цөөн хүнээс өөр хэн ч мэдээгүй юм.

	Нэгэн өдрийн дотор байдал эрс өөрчлөгдөв. Новакийн хэргийг мөрдөн байцаагч Шалашовоос авч центросоюзын зааварлагч хуульч К. А. Дреслерт шилжүүлэв. Новакт буруу юм байгаагүй гэнэ гэсэн яриа дэлгэрэв. Шилжин суугчид хэн хаашаа явах хүсэлтэй байна, дураараа болцгоо гэсэн зарлал гарав.

	Дараа өдөр Новак суллагдав. Харин Фрейманыг цагаантнууд Зөвлөлт Оросын талын хүн гэж цаазалсан ажээ.

	Гэтэл байдал дахин эрс өөрчлөгдөв. Да Хүрээнээс Унгернийн бүрэн эрхт төлөөлөгч Доможиров хүрэлцэн иржээ. Тэгээд тэрээр оросын шилжин суугчид болон Михайловын отрядаас төлөөлөгчид ирж өөртэй нь хэлэлцээр хийхийг шаардав.

	Урианхайгаас Хангильцагаар дамжин цагааны хэсэг офицер: хурандаа Палетико, ах дүү Филипповууд болон бүгд таван хүн ирснийг манай факторид байрлуулахаар дээрээс тушаажээ.

	Цаг алдаж болохгүй. Новак, Дреслер хоёрыг нэн даруй явуулах унаа мал, газарчлах хүнийг олж бэлтгэв. Суллагдсан Новак ихэд баярласандаа бидэнтэй уулзахаар манайд ирэв. Гэвч манайд цагаантнууд гэр дүүрэн байх тул намайг гадаа дуудан гаргаж бид хоёр уулзав. Гэвч гаднын хүмүүсийн дэргэд бид чөлөөтэй ярилцаж чадсангүй. Бид тэдэнд сайн явахыг ерөөж, нэн даруй хөдлөхийг шаардлаа. Энэ удаад Новак ер тээнэгэлзсэнгүй.

	Хангильцаг хүртэл тэд сайн явсан ба Новак, Никитин хоёр цааш Кош-Агач, Бийск хүртэл явж, Дреслер үлдсэн ажээ. Никитиний эхнэрийг хүүхдийн нь хамт манай нөхөд өмнөд замаар Намир-Бөх, Мөрөн—Кош-Агач хүртэл Улаангомыг дайралгүй тэмээгээр хүргэж өгсөн байна.

	 

	XVI

	Новак болон бусад нөхдийг явсны дараа би шилжин суугчидтай уулзах, тэдний саналыг сонсох, тухайн байдлыг ярилцах, авсан арга хэмжээг зөвлөхийн тулд хот оров.

	Шилжин суугчид олон хүн Игнатьевынд цугларчээ. Тэд Доможиров ирсэнтэй холбогдож үүссэн байдлыг зөвлөлдөж байв. Тэдний дунд нутгийн нэг шилжин суугчийн хүү, түрүүхэндээ Алтайд, цагаантны залхаан цээрлүүлэх отрядад оролцож явсан Мезенцев гэгч нэгэн нөхөр байх тул би түүний дэргэд чөлөөтэй ярьж чадсангүй. Хомутов шилжин суугчдын хамт үлдэв. Түүний үзэж байгаагаар байдал их түгшүүртэй байгааг хэн ч сайн ухамсарлахгүй байгаа ба цөм л өөрсдийн факторид буцах, цагаантнаас холдож явах, энэ хүнд үе мөчийг хэрхэн өнгөрүүлэхийг л бодож буй ажээ.

	Хятадуудыг хөөн зайлуулж, Монгол улс тусгаар тогтнолоо сэргээн босгоход нь цагаантнууд тусалсан. Ийм учраас Унгерн ба ер нь цагаантанд монголчууд талархах ёстой ба сүүлд монголчууд Зөвлөлт Оростой дүрвэгчдийн тухай хэлэлцэн тохирч улмаар байдал сайжирна гэж шилжин суугчдын олонх нь бодож байгаа ажээ. Маш их санаа зовогчид бол центросоюзынхан ба тэдэнтэй дотно байдгаараа бид хэд л байв.

	Новак, Дреслер хоёр хотоос энх тунх гарч явсныг орой болсон хойно бид мэдэв. Одоо Хомутов бид хоёрын зайлах ээлж болж байгаа ба бусад нөхөд эндээ үлдэж аргалахаар тогтов. Шөнө бид манай байдлыг сүүлийн удаа зөвлөлдөв. Энэ түгшүүрт өдрүүдэд хүмүүсийг ажигласаар бүр толгой эргэчихлээ. Тэгээд хүнд, тэр ч байтугай надад ч итгэхийг болив гэж Хомутов хэлж байв.

	Байдал үнэхээр хүнд байсан юм. Энэ байдлаас нэг бол нэр төртэй гарах, эсвэл үнэнч шударгаар үхэх ийм л хоёр зам байв. Чухам ийм асуулт бидний өмнө тавигдаж байв. Ялангуяа миний байдал туйлын хүнд байсан юм. Гэр бүл олуулаа тул хүнд мэдэгдэхгүй зайлахыг хүссэн ч үл биелэгдэх зүйл байлаа. Ямар ч болтугай бидний нэг маань явж, нөгөө нь үлдэж өөр зам хайх асуудал байв. Хомутов бол яахаас ч буцахгүй гэнэ. Би үлдэх бүр аюултайг бид ойлгож байсан. Гэвч би бол арай өргөн холбоотой, нутгийн хүмүүс цөм намайг сайн мэддэг тул оргоход хүрвэл хэрэг болох байв.

	Нөгөө талаас Улиастайгаас Бийск хүртэл 1500 километрийг өвс тэжээлгүй өвлийн цагт дан мориор туулах үнэхээр жирийн хэрэг биш. Тэгээд Кайгородовынхан Бөх Мөрнөөс цөм явсан эсэх, улаантнууд Алтайг бат бэх барьж буй эсэх асуудал тодорхойгүй байв. Ийм учраас Хомутов гарцаагүй цаг ирвэл өөрийгөө буудна гэдэг байлаа. Би бол тэгж чадахгүй, итгэл үнэмшлийн хувьд ч, гэр бүлийн байдлын хувьд ч тэр аргыг би зөвшөөрөхгүй юм. Өөрөө өөрийгөө хороох асуудлыг Хомутов бид хоёр өөр өөрөөр ойлгодог ажээ. Хомутов бол түүнийг зориг баатарлагийн хэрэг гэж үздэг, би бол хулчгар явдал гэж үздэг юм.

	Ямар ч болов Хомутов Новосибирск хүрэх, тэнд И. М. Майскийд Монголын одоогийн байдлыг танилцуулж намайг цагаантны савраас салгаж авах67 боломж хайх, хэрэв би үрэгдэж манай гэрийнхэн амьд үлддэг юм бол хүүхдийг өсгөж, хүмүүжүүлэхэд Хомутов манай эхнэрт туслахаар амлав. Тэр цагт бид ямар нэг юм болбол намайг л алж таарах ба эхнэр хүүхдэд гар хүрэхгүй биз гэж боддог байлаа.

	Сайтар зөвлөлдөн ярилцаж тогтоод өглөө эрт Хомутов Новакийн араас Хангильцаг, Кош-Агачийг дайран Бийск хүртэл явахаар хөдлөхөөр шийдэв. Гэтэл тэр шөнө бас бүх зүйл өөрчлөгдөв. Бүх шилжин суугчид, дүрвэгчдийг цэрэгт дайчлах, большевикуудыг ба тэдэнд талархагчдыг баривчлах68 тушаалыг Доможиров Михайловт өгчээ. Зуучлагч өглөө эрт манайд ирж энэ бол худал яриа ч биш, Михайловын маневр ч биш. Доможиров үнэхээр тийм тушаалыг Михайловт өгчээ. Тэр ч байтугай Доможировын гарын үсэгтэй тушаалыг бидэнд үзүүлж, харин Михайлов энэ тушаалыг арай хожуу зарлах байлгүй гэж тэр хүн хэлэв. Тэгэхлээр Хомутов нэн даруй хөдлөх нь зүйтэй болов.

	Тэгээд бид өглөө эрт салах ёс гүйцэтгэв. Намайг хотод орж ирэхэд цэрэг дайчилгааны тушаалыг аль хэдийн байшин барилгын хананд наасныг харж би гайхав. Тэгээд Хомутов тушаал гарахаас өмнө явсан гэж би баталж чадахгүй нь илэрхий тул Хомутовын хойноос хүн явуулж түүнийг эргүүлж авчрав. «Тушаал аль хэдийн гарсан байна. Тушаал хадагдахаас өмнө явсан гэж би баталж үл чадах тул чиний явсны бүх хариуцлага надад тохогдох болно. Одоо яах вэ?» гэж би түүнд хэлэв. «Нэгэнт тийм болсон бол яах вэ дээ. Би явахыг болихоос доо. Гэвч би Михайлов, Доможиров хоёрт л яасан ч очихгүй шүү» гэж хэлээд хувцсаа тайлж, дэрэн доороо гар буугаа хийгээд унтахаар хэвтэв. Хэрэв 12 цаг хүртэл намайг ил явах ямар нэгэн арга олохгүй бол яг 12 цагт би өөрийгөө буудна» гэлээ. Энэ үгийг маш шийдэмгий хэлсэн ба би ч айхавтар хэрдхийн цочиж билээ. Тэгээд би нэн даруй хот руу явлаа.

	Би туйлын хүнд байдалд орлоо. Хомутов нэгэнт ингэж шийдсэн бол түүнд эргэлт байхгүй. Миний сэтгэлийн түгшүүр туйлдаа хүрлээ. Ямар ч болов амиа хорлоход хүргэж болохгүй, урьдчилан зогсоох арга хэмжээ авах ёстой гэж надад сайн ойлгогдож байв. Ганц зам бол Михайловт очиж Хомутовыг явуулах тухай ил шууд хэлж гуйх зам юм.

	Михайлов гэртээ байв. Тэрээр Хомутовт пропуск олгохыг зөвшөөрсөн боловч штабт ирж бүртгүүлэх хэрэгтэй гэж байна. Түүнд гадагш явах ямар нэгэн даалгавар өгөх ба тэгсний Дараа Хомутов Хангильцаг руу явж болно гэв.

	Хомутов заавал ирж бүртгүүлэх, нэвтрэх бичиг авсан тухайгаа тэмдэглэж гарын үсэг зурах ёстой гэж Михайлов шаардаж байв. Миний нерв тэссэнгүй, би уйлж байгаад «Хомутов амьд байгаа цагтаа танай штабт ирэхгүй» гэж үглэв. Тэгтэл Михайловын эхнэр хажуугаас хэрэгт оролцож, Хомутовт нэвтрэх бичиг өгөөд явуулахыг гуйж, хүмүүсийг заавал зовоож шарлааж байх хэнд хэрэгтэй юм бэ гэж нөхрөө баахан зэмлэв. Тэгсний дараа Михайлов «За тэгвэл Хангильцаг руу яваг» гэж зөвшөөрөв. Хомутов Хангильцагаар тогтохгүй Бийск хүртэл явах учиртайг Михайлов хараахан тааварлаагүй нь мэдээж.

	Би үүнийг Хомутовт сонсгохоор эргэж ирэв. Тэрээр нөгөө л байдлаараа хэвтэх агаад нүүр нь зэвхий цагаан харагдана. «Нэвтрэх бичиг авсан, одоо бос» гэж би түүнд хэлэв. Удалгүй хүн нэвтрэх бичиг авчирч өглөө. Түүнд Хомутов бол Хангильцаг, Улаангом Бөх Мөрөнд оросын шилжин суугчдыг цэрэгт дайчлах ажлаар явж буй гэсэн бичигтэй ажээ. Ингэж Хомутов Улиастайгаас явсан билээ.

	Улиастайд дайчилгаа эхэлснийг замдаа манай нөхдөд болон центросоюзынханд урьдчилан анхааруулахыг би Хомутовт захисан юм. Гэтэл тэрээр хэнд ч юу ч хэлээгүй явжээ. Өөрөө шийдсэн ба ирэх үр дагаврыг нь өөрөө хариуцна гэж надад ярьсан билээ. Үнэхээр тэгсэн дээ. Хил хүртэл хэнд ч, хамгийн ойрын хүндээ ч юу ч хэлээгүй явсан байв. Бөх Мөрнөөс цааш ганцаар явж хил давсан ба Кош-Агач хүрсэн ажээ. Гэтэл тэнд түүнийг хил давж ирсэн хэмээн баривчлан Кош-Агачийн хэдэн хүнээр харгалзуулан Бийск руу явуулсан байв. Гэтэл Чүйн зам дээр Аргана уулын орчимд тэднийг дээрэмчид довтолж алсан байв.

	Тариачнаас гаралтай, зураач, зохион бүтээгч, одон орон судлагч, ер нь ховор тохиолдох авьяаслаг бөгөөд авьяас чадвараа шинэ, хувьсгалт Зөвлөлт төрд зориулах хүсэлтэй нэгэн сайн эр ийнхүү үрэгдсэн билээ.

	Удалгүй шилжин суугчид, бүх дүрвэгч цагаантнууд цэрэгт дайчлагдав. Михайловын бүлэг бол монголчуудтай холбоотой ажиллах зорилготой байлаа. Тэд хятадтай эв түнш хагарах ба монголчуудын эрх мэдэлд халдахыг хүсэхгүй байв. 

	Гэтэл Доможиров бол өөр тактик баримталж байжээ. Тэр Да Хүрээнээс Улиастай орох замдаа хятад худалдаачдыг дээрэмдсэн байв. Түүний улмаас Михайловынхан Доможировынхан хоёр тал болж бие биесийг баахан зэмлэх янзтай болов. Михайловчууд бол Доможировынхныг хулгай дээрэм хийгчид гэж зэмлэх ба Доможировынхан нь Михайловынхныг хятадуудыг буу зэвсэгтэй нь нутаг буцаасан гэж буруушаадаг болов. Тэгээд ч хятадуудын хойноос нэхэн очихыг шаардав.

	Дайчилгаа хийснээс хойш дээрэм хулгайн талыг дэмжигчид тооны хувьд өсөв. Михайловын бүлгээс Стригин, Сазанов болон бусад хүмүүс Доможировтай нийлэв. Стригинээр толгойлуулсан шинэ бүлэг зохион байгуулагдаж түүнд цагаантнууд болон зарим шилжин суугчид ч оров. Тэдний дотор Стригинтэй зөрөлддөг В. Парамонов бас оржээ.

	Парамонов бол их түргэн зантай хүн бөгөөд энгийн номхон хятадуудыг тонон дээрэмдэх бодол бүхий Стригины үйл ажиллагааг жигшин зэвүүцэж байсан юм. Ер нь ийм явдлыг бүх шилжин суугчид зэвүүцэн буруушаах боловч дуугүй байцгаана. Нутаг буцсан хятад цэргийн хойноос явахдаа хэрэв аян дайнд тонон дээрэмдэх үйл ажиллагаа явуулахад хүргэвэл Стригинийг буудаж алаад дараа нь өөрийгөө буудна, энгийн номхон хүмүүсийг тонон дээрэмдэхэд хэзээ ч хүргүүлэхгүй гэж Парамонов хэлжээ.

	Хятадын тэмээн цуваа тун аажуу явжээ. Цагаантны отряд хятадуудыг хялбархан гүйцэв. Хятадууд Улиастайгаас ердөө 100 гаруйхан километр холдож амгалан тайван явж байтал нь Стригины отряд гүйцэн очиж, тойрон гарч замыг нь отон тохиромжтой байр эзлэн авч хүмүүсээ байрлуулаад ямар нэгэн сэжиг таамаг аваагүй хятадуудад төлөөлөгч явуулан буу зэвсгээ нэн даруйхан хураалга эс тэгвэл шууд гал нээж устгана гэж сануулан шаарджээ. Тэгээд хэлэлцээр эхэлж гэнэ. Стригин зөвхөн зэвсэг хэрэгтэй, хүн ба эд хөрөнгөд гар хүрэхгүй гэж хятадуудад ам өгчээ. Тийм ч учраас хятадууд энэ шаардлагыг хүлээн авч зэвсгээ хураалгах болсон ажээ. Гэтэл Стригин өөрийн амласнаа зөрчиж хятадуудаас сангийн хөрөнгө, хувийн мөнгө, эд хогшлоо хураалгахыг шаардсан гэнэ.

	Парамонов хэлэлцээрт оролцсоны хувьд тэдний эд хогшилд гар хүрэхгүй гэж хятадуудад амласан байв. Тэгээд Парамонов Стригиныг амласандаа хүрэлгүй хулгай дээрэм хийх гэхэд нь дургүйцэж уурсан өөрийн гэр лүү оржээ. Үүнийг харж байсан хүмүүсийн яриагаар бол Парамоновын хойноос гэрт цагаантан, дүрвэгч Пархоменко орсон гэнэ. Гэтэл гэр дотор хоёр дахин буу дуугарчээ. Парамонов толгойгоороо буудуулж үхсэн, Пархоменко хүнд шархадсан байж гэнэ. Парамонов алагдсаныг мэдмэгц хятадуудын дотор үймээн сандрал үүсэв. Оросын хэрэг эрхэлсэн хятад түшмэл нь нэн даруй зугтан зайлах тушаалыг хятадуудад өгчээ. Парамонов амьд байхдаа «намайг алсны дараа та нарыг бас бут ниргэнэ байх шүү» гэж дээрх түшмэлд хэлж байсан юм байх. Тэгээд хятадууд ачаа хөсгөө орхин тэмээтэй, явган тал тал тийшээ зугтаасан ажээ. Стригин тэднийг мөрдөн хөөсөн ч үгүй, харин хятадын орхисон буу зэвсэг ачаа барааг, Парамоновын хүүр, хүнд шархадсан Пархоменкогийн хамт авч Улиастайд сүртэй гэгч нь эргэж иржээ.

	Өөр нэг яриагаар бол Пархоменког гэрт ороход тэнд бүдэг харанхуй байжээ. Парамонов Стригиныг орж ирэх байх гэж хүлээн түүнийг буудахаар бэлдээд байсан тул Пархоменког орж ирэхэд түүнийг эндүү харж Стригин гэж бодоод буудсан байх, тэгээд үхэтхийн унаж буй хүнийг хараад өөрийгөө буудсан байх гэлцэнэ. Отрядад Парамоновыг хэлмэрчээр авч явсан ба тэрээр буугүй байсан гэлцэх боловч зарим нь нууц жижиг гар буутай байсан гэнэ. Өөр нэг яриагаар бол Стригин Парамоновыг алуулахын тулд Пархоменког явуулсан байх, Тэгээд Пархоменког буудмагц Парамонов түүнийг өөрийг нь буудсан байх гэлцэнэ.

	Сүүлийн яриа үнэнд ойр байж магадгүй юм. Учир нь Парамоновын шилэн хүзүүгээрээ буудуулсан байсан гэж ярьсан бөгөөд түүний толгойг даавуугаар битүү боосон байсан тул шархыг нарийвчлан үзэх боломжгүй байлаа. Сүүлд тодорхой болсон зүйл гэвэл Пархоменко ер нь алуурчин хүн байсан ба урьд Фрейманыг болон бусад шийтгэгдсэн цагаантныг буудаж хороох үүргийг гүйцэтгэж байсан хүн ажээ.

	 

	XV

	Михайловчууд, монголчууд болон шилжин суугчид аль аль нь Стригины отряд хятадуудыг хөөж гүйцэхгүй байх гэж бодож байжээ. Пулемёт буутай, бүрэн зэвсэглэсэн 200 орчим хамгаалагчтай хятадуудад Стригины муу зэвсэглэсэн жижиг отряд (ердөө 60 хүнтэй) ноцтой хохирол учруулах чадваргүй нь илэрхий байсан юм. Гэтэл тэдний бодол талаар болжээ. Ховдод томилолтоор явж байсан Доможиров замд тэдэнтэй нийлсэн нэгэн монгол жижиг ноёныг ашиглан түүний тусламжтайгаар орон нутгаас хүн, унаа мал, хүнс хоол дайчлан гаргуулж Стригиныг дэмжүүлсэн байв. Нэг үгээр хэлэхэд нутгийн хүн ардыг хууран мэхэлж өөрсдийн балмад ажиллагаанд татан оролцуулдаг Унгернийн аргыг Доможиров хэрэглэсэн байв.

	Одоо хятадуудын зэвсгийг олзлон авсны дараа доможировынхан бүрэн зэвсэгтэй болж ихээхэн додигор болсон боловч эрх мэдэл нь урьдын адил михайловынхны гарт байлаа.

	Дээр дурдсан амжилтын дараа Михайловын отрядаас хэдэн хүнийг өөрийн талд татан авч байдлаа бэхжүүлэн Доможиров Унгернийн бүрэн эрхт төлөөлөгч гэж Улиастайд хэлэлцээр хийх зорилготой орж ирэв. Михайловчууд байдлыг харгалзан, цаг хожиж, зайлан одохын тулд Доможировт буулт хийж, түүнтэй эвсэхээр шийдэв. Энэ зорилгоор михайловчууд тухайн үед гол мэдэлтэн нь монголчууд мөн гэж үзүүлэхийг оролдон зэвсэгт хүчний үзлэг гэгчийг хийв.

	Үзлэгт Чүлтэм бэйлийг урьж, Михайловын отрядыг жагсааж түүнд үзүүлэв. Михайлов хэлсэн үгэндээ өөрөө болон түүний отряд бол монголын засгийн газар ба түүний Улиастай дахь төлөөлөгч Чүлтэм бэйлийн бүрэн эрх мэдэлд оршиж байна гэж хэлэв. Энэ үгэнд нь Чүлтэм бэйл итгэжээ. Доможиров үзлэгт зочны ёсоор оролцсон ба хэрэг дээрээ михайловынхан түүнд хүчээ үзүүлж байр сууриа хадгалахыг оролдсон хэрэг юм. Михайловынхны программ бол Унгернийхээс арай өөр байсан юм. Тэр нь нэгдүгээрт, улс орны дотоодод дэг журам тогтооход нь монголчуудтай үйл ажиллагаагаа зохицуулж туслах, хоёрдугаарт, хятад руу гарч явах хүслийг зөвшөөрөх, хэрэв үл хүсвэл, монголчуудын албанд үлдэж болох, гуравдугаарт, Зөвлөлт Оросын эсрэг ямар нэгэн түрэмгийлэлд оролцохгүй байхад оршиж байв.

	Михайловынхны алдаа бол Зөвлөлт Оростой холбоо тогтоож, харгис хүчний эсрэг үнэнч шударга тэмцэж өөрсдийгөө цагаатгахыг хүсээгүйд оршиж байсан юм. Ийм байдлаар цаашид үргэлжлэн оршин байна гэж бодвол ноцтой алдаа болох ба эрт орой хэзээ боловч сүйрэлд хүрэх байсан юм.

	Цэргийн жагсаалын дараа цайллага болж түүн дээр Доможиров болон харгислалын талын бусад хүмүүсийг баривчлахаар төлөвлөсөн байлаа. Байдал их эгзэгтэй байв. Гэвч Михайловт өөрт нь хатуу шийдсэн цэгц баримжаа байгаагүй тул зорилгодоо хүрч чадсангүй билээ. Ийм ч болно байх гэдэг нь ойлгогдож байсан юм. Бие биесийг харилцан магтсаны дараа халамцуу Михайлов, Доможиров хоёр хуучны дайчин нөхдийн адил тэврэлдэн үнсэлцэв. Энэ бол дундаж шугам нуран унасныг харууллаа.

	Энэ үед би Улиастайгаас Хангильцаг руу хөдлөх, улмаар Зөвлөлт Орост нэвтрэх бэлтгэлийг шаргуу хийж байсан юм. Явуулж болох бүх зүйлийг Хангильцаг руу тусгай хөсгөөр явуулсан байлаа. Хангильцагийн факторид байгаа бүх таваар, бусад зүйлийг монголчуудад, тэгэхдээ дамлагчдад бус, өөрсдөө хэрэглэгчдэд тарааж өгөх, тэгээд фактори дээр монгол манаачийг үлдээгээд өөрсдөө нэг бол Зөвлөлт орос руу гарах, эсвэл хөдөө хээр нутаг руу холдож явахыг фактори дахь өөрсдийн нөхдөд захиж бичсэн юм. Улиастайгаас 20 километр зайтай орших Өвгөн хүрээнд гэр, майхан, номын сан, гурил будаагаа зөөж аваачсан байлаа.

	Ойрын өдрүүдэд эхнэр хүүхдээ явуулах, өөрөө дараа нь дуртай цагтаа гарч явна гэж төлөвлөсөн юм.

	Михайловчууд оросын шилжин суугчдыг ийш тийш явах, гэр бүлээ хөдөө гаргах, фактори руу явуулахад хориг саад хийхгүй гэсэн байв. Тэр ч байтугай зарим нь өөрсдийн эхнэр хүүхдийг ч хөдөө авч явахыг гуйна.

	Би хэдийгээр дайчлагдаагүй ч гэсэн сүүлийн өдрүүдэд Михайлов намайг Чүлтэм бэйлтэй уулзахад хэлмэрчлүүлэх, эсвэл даалгавар өгч тэднийд очуулах зэргээр ашигладаг байв. Энэ бүхнийг би Михайловтай эвлэрэх шугамыг бэхжүүлэхэд ашиглаж байсан юм. Түүний хамт монголын өөрийн гарнизоныг байгуулахын чухлыг Чүлтэм бэйлд ойлгуулах гэж махран ятгах боловч тэрээр Да Хүрээний тушаалгүйгээр болохгүй гээд ер үл хөдлөх ажээ. Тэгээд ер нь Михайловын отряд байгаа цагт монгол цэрэг ямар хэрэгтэй юм бэ гэнэ. Цаг дулаарахад Михайлов явна, бид хуучин янзаар амар жимэр амьдарна, хамгийн гол нь хятадуудыг хөөн зайлуулсан, тэд Ховд, Улиастайгаас нэгэнт явсан тул аюул байхгүй гэнэ. Шинэ тутам ойртон буй аюулын тухай би Чүлтэм бэйлд итгүүлж чадаагүй ч гэсэн дээр дурдсан цайллага хүртэл Михайловыг монголчуудын эсрэг түрэмгийлэл хийхээс саатуулан барьж бүрэн чадсан билээ.

	Удалгүй Михайлов, Доможиров хоёр бүрэн эвлэрч тэгээд Михайлов нь өөрийн бүлэг-Полетико, Оссендовский, гүн Зубов, Писаржевский болон бусад офицеруудын хамт хэд хоногийн дараа Да Хүрээ рүү явах болж, Улиастайн эрх мэдэл Доможировын гарт шилжих тухай яриа үүсэв. Энэ яриа удалгүй үнэн боллоо.

	Миний гэрийнхнийг явуулах ажил зөвхөн тэрэгний морьд туранхайгаас болон саатаж байлаа. Хэдэн морьдыг овьёосоор шахан тэжээж байгаа боловч одоо явахыг хойшлуулж хэрхэвч болохгүй байв. Зуучлагч болон ер нь хүн амьтны ярих нь хэрэв михайловынхан явчихвал баривчлагдахгүй гэж санахын хэрэггүй шүү гэлцэнэ. Тэгэхдээ ойрын хоёр-гурван өдөртөө арай ч шууд баривчилж эхлэхгүй байх гэлцэнэ. Гэвч болгоомжилж, малчидтай уулзаж морь мал, тэмээ олох нэрийдлээр тэр өдөртөө би хөдөө явав. Энэ бол оргосон хэрэг биш, гэхдээ өрөөндөө сууж байгаад баригдахын оронд ямар ч болов морины нуруун дээр гараад авбал бас ухаан нь олдоно гэж бодлоо.

	Байдал туйлын эгзэгтэй байлаа. Гэрийнхнийгээ Доможировын гарт үлдээгээд өөрөө явчхаж хэрхэвч болохгүй. Ямар ч болов Михайловыг байгаа дээр гэр бүлээ Улиастайгаас гаргаж, холдон явах чухал байв. Тэгэхдээ оргож боссон бус, харин ердийн ажлаар Хангильцаг руу явсан мэтээр хүмүүст ойлгуулах хэрэгтэй юм.

	Би нэг малчинтай ярилцаж хоёр сайн тэмээ бэлдүүлэв. Өдийд тэжээлгүйгээр мориор явах боломж алга. Болгоомж алдалгүй байж, маргааш нь гэртээ ирээд аян замд хэрхэн бэлтгэхийг эхнэр, Харку хоёрт зөвлөв. Манайд Полетико, ах дүү Филиппов эзэгнэсээр л байсан юм. Полетико намайг хараад өөрсдийн бүлгийнхэнд замын зардал хийх юм өгөхийг хүсэв. Манайд одоо хэдэн авдар цайнаас өөр юм байхгүй болжээ. Би энэ цайг тэдэнд өгөөд бас хот орж хятадуудаас жаал жуул мөнгө олж өгөхөөр амлав.

	Дараа нь зууч манайд ирж удахгүй Доможиров бас манайд мөнхүү хүсэлттэй ирэх гэж байгаа тухай мэдээ сонсгов. Нөхөрлөлд одоо юу ч байхгүй болжээ. Хятадуудын итгэл хүлээсэн байдлаа ашиглаж тэднээс цагаан мөнгө зээл авах гэж шийдэв. Доможировынхан чухам энэ чиглэлээр намайг ашиглах гэж боджээ.

	Шөнө гэртээ үлдэх аюултай байв. Хот орж танил хятадуудаас Полетикод цагаан мөнгө олж өгөх нэрийдлээр би гэрээсээ явлаа. Тэгээд жаал мөнгө зээл авч Полетикод хүнээр явуулав. Эхнэртээ зурвас бичиж өглөө эрт намайг хүлээлгүй хөдлөхийг мэдэгдэв.

	Мөнгө, зурвас хоёрыг хүнээр явуулаад хэзээнээс сайн харилцаатай байсан хятад мужаануудын артельд хүрч очив. Намайг хоёр өдөр нууцлан байлгахыг ахлагчаас нь гуйлаа. Ахлагч өвгөн мужаан туслагчтайгаа ярилцаад хотоос гадагш орших ногоочдын артельд зурвас бичиж явуулав. Би тэнд өдөр шөнө хоёрыг амьтны нүднээс далд өнгөрүүлэв. Өөрийн хятад найз нараар дамжуулан миний гэрийнхэн энх тунх хотоос гарч явсныг олж мэдэв.

	Хятад мужаануудтай тогтоосон манай нөхөрлөл бол оросын шилжин суугчид ноос угаалгын газарт оросын хотхон байгуулах төлөвлөгөө зохиож барилга барьж эхэлсэн тэр үеэс уламжлалтай юм. Хомутов бол энэ ажлын гол амин сүнс нь, удирдагч нь байсан юм. Тэрээр байшин, хашаа, гудамжны зургийг гаргаж, ус татаж урсгах суваг байгуулахаар төлөвлөж, түүн дээр ноос угаах хоёр газар нэг нь манай, нөгөө нь Стукений, ийм үйлдвэр байгуулахаар төлөвлөж байсан юм. Хэд хэдэн байшингийн болон факторийн зураг гаргасан байв. Манай фактори байх талбайд мод тарьж, усан сан ба сонин хийцтэй усан оргилуур байгуулсан юм.

	Бид өөрийн факторийг шинэ газар дээр хамгийн түрүүнд байгуулсан билээ. Түүнийг энэ хятад мужаануудын артель барьсан юм. Тэдний артель 15—18 хүнтэй байсан юм. Хомутов тэднийг нутгийн материалаар европ маягийн байшин барьдаг мастерууд болгох бодолтой байв. Хомутов барилга дээр сар гаруй ажиллаж тоосгоор пийшин барих, модоор сийлэх, урлах бүх юманд оролцож, токарийн тусгай суурь машин хүртэл захиалан авчирсан байж билээ. Үүний үр дүнд хятад мужаанууд үлгэр жишээ артель болсон юм. Мужаануудын дотроос барилгын зураг төслийг амархан ойлгодог авьяастай хүмүүсийг олсон байв. Тэдний зарим нь сайн токарьчид, цонхны жааз, хээтэй хаалга, пийшингийн сайн мастерууд болсон билээ.

	Барилгын ажлыг дуусгаад хятад мужаануудыг цөмийг нь оролцуулан ёслолын цайллага хийсэн билээ. Мөн сайн таньдаг хятад пүүсийн төлөөлөгчдийг ч урьж оролцуулсан юм. Цайллагад Хомутов үг хэлж мастер бүрийн ур чадварыг магтаж ярьсан ба мужааны артелийг өндөр үнэлж, мужаан бүхэнд цагаан мөнгө бэлэглэсэн юм.

	Хомутов хятад ажилчдад сайн хандаж, тэднийг хүндэтгэн цайлсан явдал хятадын пүүсүүдийн нутгийн уламжлалыг эвдсэн хэрэг болсон ба баян хятадууд түүнийг хачин зан араншин гэж их л дурамжхан үлдсэн билээ. Хомутов яван явтлаа хятад мужаануудыг эргэж тойрдог байсан ба тэд ч манайхнаар ирж цай ууж, ярьж суух дуртай байдаг сан.

	Үдшийн харанхуйгаар би Өвгөн хүрээ орж тэндхийн нөлөө бүхий лам нарыг гуйж уулзсан юм. Байдлыг тэдэнд тайлбарлан ярьж хэн нэг нь Чүлтэм бэйлд (Ёст бэйлд) очиж түрүүчийн миний зөвлөснийг дахин зөвлөж хэлэхийг хүсэв. Нутгийн монголчуудыг нэн даруй цуглуулан отряд байгуулж нутаг усаа болон өөрийгөө хамгаалах хэрэгтэйг сануулж захив.

	Лам нар надтай санал нийлсэн ба хамгийн том лам нь Чүлтэмийнд очихоор явав. Гэтэл Чүлтэм энэ явдалд дургүйцэн, цагаантнууд зөвхөн намайг (Бурдуковыг) мөрдөн хавчиж байгаагаас бус түүнийг (Чүлтэмийг) хавчин хяхаж буй хэрэг биш, тэгээд ер нь байдлыг хэт дөвийлгөж байгаа мэтээр хариу өгчээ.

	Дараа сонсвол Чүлтэм өөрийн эрх мэдлийг хамгаалж эхний үед Доможировт, дараа нь Казанцевт элдвээр саад тотгор учруулж байжээ.

	Энэ үед Өргөөгөөс Унгерн Улиастай дахь өөрийн төлөөлөгчөөр буриад, урьд лам байсан, ахмад Ванданов, нутгийн хүмүүсийг залхаан цээрлүүлэхээр ахмад Безродный хоёрыг ирүүлжээ. Безродный Улиастайд ирэх замдаа Михайловын отрядтай Заяын хүрээ орчимд тааралдаж Михайлов, Зубов хоёрыг эхнэрүүдийн хамт, мөн Полетико, өөрсдийгөө петроградын морин заводынхон гэж нэрлэдэг ах дүү дөрвөн Филипповыг, бас нэр үл мэдэх өөр хэдэн хүний хамт буудан алжээ. Ганц Писаржевский өөрийгөө Бессарабийн язгууртны ахлагч гэж байж амь гуйж үлдсэн байв.

	Безродный гэгч Улиастайд ирмэгцээ Чүлтэм бэйлийг алжээ. Чүлтэм өөрт нь аюул тулгарч байгааг эрхбиш ойлгож Өвгөн хүрээний лам нартай уулзаж зөвлөлдөхийн тулд хүрээ орохоор явжээ. Гэтэл Безродныйн отрядынхан Чүлтэмийг баривчлан алаад хүүрийг нь чулуугаар булж дарсныг нутгийн монголчууд69 сүүлд олсон гэлцдэг байсан.

	Ийнхүү энэ удаад цагаантны савраас бид чүү чамай амжиж зайлсан боловч хэр удаан чөлөөтэй амьдрахыг мэдсэнгүй.

	 

	XVI

	Доможиров орон нутгийн эрх мэдлийг авсныхаа дараа биднийг явснаас хойш гурав хоногийн хойно бидний араас хүн явуулжээ. Гэтэл бид тэр үед өртөөний гол замаас гарч гадагш хол явсан байв.

	Доможиров центросоюзын хөрөнгийг хурааж, дамжуулах агентын газрын дарга Приемышев болон нутгийн хоёр хүнийг центросоюзад ажиллаж байсан гэж баривчлан авч буудан алжээ. Харин гурав дахь хүн мөн буудуулахын даваанд тулж очоод цэргийн парад дээр хар ламын үүрэг гүйцэтгэсэн гэж амь хэлтэрсэн гэнэ.

	Казанцев намайг хуулиас гадуур болгон зарлаж, большевик хэмээн70 манай хөрөнгийг дээрэмдэн авчээ. Үүнд юуны өмнө Улиастайн фактори ба тэнд байсан бүх эд хогшлыг хурааж авсан байв.

	Стригин хэсэг дээрэмчнийг толгойлон баруун тийш аялж орон нутагт дайчилгаа явуулах, центросоюзын болон манай факториудын хөрөнгийг тонон дээрэмдэхээр гарчээ. Энэ бүх явдал бол биднийг хөдөө хээр явж байхад болов.

	Болгоомжлох зорилгоор Хангильцагаас 100 километрийн зайтай газраас хүн явуулж Хангильцагт юу болж байгааг мэдэх зорилго тавив. Хангильцагт байсан манай нэг нөхөр Хангильцаг, Улаангом, Бөх мөрөн дахь факториудыг хураасан, шилжин суугчид, центросоюзынхныг цэрэгт дайчилсан тухай хэлүүлж биднийг түүгээрээ амиа аврахыг бод гэж зөвлөв. Мөн цагаантнууд Урианхайд довтлох бэлтгэл хийж буй тухай мэдээлэв.

	Хил хүртэл явах зам ийнхүү хаагджээ. Кош-Агач хүртэл зам онгойхыг хүлээх хэрэгтэй болов. Бид Завханы адаг хүрч тэндээс өөрсдийн хөсөгчдийг буцаав. Мөрөө далдлахын тулд тэргээ Улаангомын чиглэлд Бургаст гэдэг газар зэлүүд орших агуулахад тавихаар явуулав. Хүүхдээ араг дотор суулгаж, тэмээний нуруунд тэгнэж ачаад өөрсдөө дан морьтой хамгийн бөглүү газар нутгаар хүн амьтнаас нуугдан аялав. Тийнхүү гуравдугаар сараас зургаадугаар сарын 13 хүртэл явсан билээ. Чухам энэ өдөр бид цагаантанд баривчлагдсан юм.

	Улиастайн байдал улам ширүүн болжээ. Оссендовский өртөөгөөр Өргөө рүү явжээ. Михайловын отрядын үлдэгдэл Цэцэрлэгийг дайран аажимхан хөдөлсөн байна.

	Доможиров Улиастайд удаан тогтсонгүй. Барон Унгерн Доможировыг идэвхгүй, архидахаас өөр ажилгүй гэж зайлуулаад оронд нь енисейн казак цэргийн атаман Казанцевийг ирүүлжээ. Казанцев ирмэгцээ Урианхайд довтлох бэлтгэл хийж эхлэв.

	Энэ зорилгоор Казанцев Стригины хойноос Хангильцагаар дайран Улаангом хүрч, дайчлагдсан бүх оросуудыг нэгтгэн нэгэн отряд байгуулав. Улаангомоос Кемчүг рүү давших анхны оролдлогыг хийв. Гэвч улаан партизанууд тэднийг ойртуулалгүй няцааж хүнс ба буу зэвсэг бүхий ачаа хөсгийг нь олзлон авчээ. Бут цохигдсон казанцевынхан Улаангомд буцаж ирэв. Сайтар бэлтгэл хийсний дараа тавдугаар сарын дундуур казанцевынхан хоёр отрядад хуваагдан дахин давшилт хийх гэж оролдов. Улаангомоос Кемчүг хүртэл явах отрядыг Казанцев өөрөө толгойлж, Тэсийн голоос Красный хүрэх отрядыг Поползухин71 толгойлжээ.

	Гаслан зовлон, эмгэнэл гашуудал шилжин суугчдыг төдийгүй дүрвэгчдийг ч хамрав.

	Энэ үйлдэлд Поползухины командалсан Тарлагшины отряд гол зорилтыг биелүүлэв. Гэвч улаан партизанууд энэ отрядыг бут ниргэсэн байна. Поползухин өөрөө улааны талд оров. Энэ дайнд 150 гаруй хүн алагдсан юм. Кемчүг рүү довтолсон Казанцевийн отряд ч бас ийм янзаар төгсөв. Үлдэгдэл цагаантнууд санд мэнд Улаангом, Хангильцаг руу ухарчээ.

	Бөх Мөрөнд улаантан ирсэн тухай мэдээ Намир голоос ирэх болсон ба кайгородовынхан Ховдод бүрэн бүтэн хэвээр байв.

	Бургастын чиглэлд явж болох эсэхийг мэдэхийн тулд би тагнуулд гарч явж байгаад тэнд кайгородовын тагнуул нэгэн монголтой санамсаргүй тулгарч орхив. Нэн даруй буцаж мөрөө далдлах хэрэгтэй боллоо. Тэрэг, хүнс хоол, эд хогшлоо орхиж зугтаахад хүрсэн ба эдгээрийг Улаангомоос ирсэн кайгородовынхан олзлон авчээ. Гэлээ ч гэсэн бид шөнийн харанхуйг ч болтугай ашиглан Бөх Мөрөн рүү дөхөхөөр шийдэв. Бүх юм бэлэн боловч хүүхэд суулгасан араг маань жижигдээд байсан төдийгүй бас хуучин тул холын замд эдэлгээ даахгүй болсон байлаа. Тэгээд нэг монгол мастерт шинэ араг хийж өгөхийг захисан байв. Тэр хүн өглөө бэлэн болгоно гэсэн боловч өдөржин хүлээлгээд бүр орой болсон хойно авч ирэв. Нэгэнт орой болсон тул хоноод хөдөлнө гэж жаахан аажуудсан явдал биднийг энэ үйлийн үрд унагасан явдал болж төгсөв. Өглөө цагаантнууд биднийг бүслэн авч баривчлав.

	Сүүлд сонсвоос Урианхайн фронт дээр Казанцев хоёр дахин бут цохиулсан явдлаа надтай холбосон байв. Би түүний ар талд нууцаар ажиллаж монголчуудтай өргөн холбоо тогтоож тагнуул хийж байсан ба цагаантны бүх хөдөлгөөнийг мэдэж Урианхайн партизан нарт мэдээлж байсан гэж үзжээ. Улаантанд бут цохигдсон явдлаа Казанцев үүгээр тайлбарлах гэж оролдсон байна.

	Тэгээд цагаантнууд намайг амьд, үхсэн хоёрын алин боловч олж авчрах шийдвэр гаргажээ. Биднийг олж баривчлах анги гаргаж нөгөө гайхал безродныйхны залхаан цээрлүүлэгчдийн нэг, нутгийн орос Кашинскийгаар толгойлуулсан буриад ба монгол цэргийн холимог баг гаргасан байв. Энэ баг нутгийн хүн ардыг дайчлах, тэдний туслалцааг авах эрхийг тэдэнд олгосон байв. Биднийг нуун далдалсан монголчуудыг шууд буудан алах зар тараасан байлаа. Энэ бүхэн нь цагаантнууд биднийг хялбар эрж олох, баривчлахад дөхөм үзүүлсэн ажээ.

	Биднийг баривчлан шууд алах ёстой байсан боловч бас л азаар амьд үлдэв. Юуны өмнө центросоюзын еврейчүүдийг гаргаж өгөхийг надаас шаардав. Дреслер болон бас бусад хүмүүс Тарлагшингаас Хатгал руу зугтаж явахдаа Дреслер Винтовкины факторид цагаантны гарт оржээ. Цагаантан түүнийг Винтовкины72 харьяат нэг ажилчны хамт буудан алжээ. Тэгээд Тарлагшингаас алдагдсан хүмүүс цөм надтай нийлж хөдөө хээр газраар нуугдаж байгаа мэтээр цагаантнууд ойлгосон байв. Түүнчлэн тэд Новак, Никитин, Хомутов нар хаана байгааг мэдэхгүй бас эрэл хийлж байсан ажээ.

	Надтай хамт манай эхнэр, дөрвөн охин (бага нь ойндоо хүрээгүй), 15 настай орос жаал, миний үнэнч нөхөр Харку, дөрвөн монгол нөхөд байсан юм. Бидэнд буу зэвсэг ч, нууц утга зохиол ч, баримт бичиг ч байгаагүй билээ.

	Залхаан цээрлүүлэх бүлэгт туслуулахаар нутгийн хүмүүсийг дайчилсан тухай би дээр өгүүлсэн билээ. Тэдний нүдний өмнө намайг буудан алж, эхнэр хүүхдийг Улиастай тийш авч явахыг зүрхэлсэнгүй. Эмэгтэйчүүд хүүхдийг нутгийн хүмүүсийн өмнө алах нь зохисгүй гэж үзжээ. Бас аз болж Кашинскийн багт манай талын оросын шилжин суугч Артюгин байв. Тэр бол бидэнтэй нийлэх бодолтой байсан боловч амжилгүй байсаар хүчинд автагдан цагаантанд дайчлагдсан ажээ.

	Буриадууд болон Кашинский биднийг элдвээр доромжлох боловч би хараахан амьдралаа бараагүй байгаагийн эрхээр тэвчин тэр болгонд туйлын тайван хандаж байв. Би амьд үлдэх итгэлээ алдаагүй байсан юм. Энэ муусайн дайснуудын сөнөх цаг холгүй болсонд би бүрэн итгэлтэй байсан ба харин миний хувьд бол ямар болохыг хэн ч мэдэхгүй байлаа. Чухам хэн маань түрүүлж үхэхийг бас ч хэлэх болоогүй. Хүн амьдрахын төлөө ингэж л тэмцдэг байх ёстой билээ.

	Гар хөлөө хүлүүлчхээд байгаа надаас гутал, бугуйн цаг, дэр, нэхий дээл болон авч болох л юм бүхнийг хуу татан авч энэ бүхэн одоо чамд хэрэг болохгүй гэж үглэн буй дээрэмчид хэчнээн өөдгүй, өчүүхэн хүмүүс болох нь тод харагдаж байлаа. Тэд манай эхнэрийн нөмрөг алчуур, хөнжил, бугуйн цагийг хүртэл сэтгэл тун ч зовох янзгүй мултлан авч байлаа.

	Улиастай хүртэл 400 километрийн зүдүүртэй урт замыг аагим халуун наранд, элсэн цөлийг гатлан, уул нурууг даван тэмээгээр 16 хоног явж туулсан билээ. Өдрийн амралт хийлгүй, хоёр нарны хооронд зогсолтгүй явна. Баривчлагдсан биднээс хараа үл салгах ба бие засахад хүртэл харуул хамгаалалттай явдаг байлаа. Хамгийн аймшигтай нь зуны халуун наранд хүүхдэд сүү буюу үгүй ядахад ус авахыг балмад зандалчин Кашинский үл зөвшөөрнө. Өмгөр араг дотор хоёр хоёроор нь суулгасан хүүхдүүд шатаам халуун наранд ам нь цангаж зовохын эрхээр уйлж бархирна. Эхнэр тусдаа дан морьтой явах тул тэдэнд тусалж үл чадна. Би тэсэж ядан хүүхдэд уух юм өгөхийг хүсэж, хэрэв буруу юм байгаа бол тэр буруугийн эзэн нь бид томчуул байдаг юм байгаа биз, харин хүүхдийг ингэж зовоох хэнд хэрэгтэй юм бэ? гэж үглэдэг байлаа. Гэвч Кашинский өршөөлгүй ажээ. Түүнд миний уур хүрч билээ. Би түүний эцгийг сайн таньдаг байсан юм. Эцэг Кашинский бол их журамтай сайн хүн байсан билээ. Кашинский болон буриадуудаас айх тул бидэнд туслах хүн үл олдоно. Заримдаа монгол цэргүүдийн аль нэг нь үл тэвчин нууцаар шил сүү буюу цай авчирч хүнд харуулалгүй араг дотор хийнэ. Бага охиноо эх нь морин дээрээ явуут хөхүүлдэг байлаа.

	Биднийг Улиастайд ирэхэд Безродный хотод байгаагүй юм. Тэрээр явахаасаа өмнө өөртөө таалагдаагүй центросоюзынхан болон оросын шилжин суугчдыг цөмийг нь алжээ.

	Улиастайд монгол отрядын тэргүүнээр Ванданов, орос отрядын тэргүүнээр Казанцев байв. Монгол цэргийн албан ёсны командлагч нь Хатанбаатар байсан юм. Хотод мөн Жалханз гэгээн богдын дээд бүрэн эрхт төлөөлөгчөөр ирсэн байжээ. Ийм хүмүүс энд байгаа явдал надад амь аврагдах итгэл төрүүлэв.

	Замд явах зуур Кашинский болон буриадуудаас бусад монгол цэргүүд цөм надтай нэг санаатан болж хувирав. Улиастайд ирмэгц би тэднийг гуйж миний тухай Хатанбаатар ба Жалханз гэгээнд хэлж өгөх, монгол отрядад яаралтай татан авахыг хүсэв. Түрүүлж Улиастайд ирсэн монгол цэргүүдийн нэг нь миний тухай Хатанбаатарт хэлсэн бололтой. Биднийг Улиастайд орж ирэхэд бидний дэргэдүүр Жалханз гэгээн суудлын машинтай, бараа бологчид нь хойноос нь дан морьтой явж өнгөрөв. Бараа бологчдоос нэг хүн салж давхиулан бидэн дээр ирж намайг яагаад харуул хамгаалалттай явж байгааг мэдээд ир гэж гэгээнтэн явуулав гэж хэлэв. Би түүнд бидний байдлыг товч ярьж өгсөн73 билээ.

	Биднийг Улиастайн төв гудамжаар тууж өнгөрүүлсэн хэдэн минут туйлын хэцүү мөч байж билээ. Таних, танихгүй хятад, монголчууд гэр байшингаасаа гарч, зарим нь цонхоор ширтэн сэм толгой дохин үүрд хагацаж буйн тэмдэг үзүүлнэ. Хүүхэд бол хүүхэд л юм. Тэд араг дотор суугаад явж буй миний охидыг хараад тэмээний хойноос даган гүйлдэж «Тасик! Галя! Та хоёр яасан хар болчих оо вэ? Хаанаас ирж байгаа юм бэ? Лиза чи их том болчихжээ!» гэлцэнэ. Айсан эх нь бидний хуучин танил болохыг илэрхийлэгч хөөрхий жаалуудыг угз татан гэр лүүгээ оруулна.

	Бид консулын хашааг өнгөрөөд уулын цаана байгаа монгол цэргийн хуаранг чиглэв. Бидний пүүгээ дэвсгэрийг тэмээнээс буулгах зуур намайг Ванданов дээр дагуулан оруулав. Энд бас Хатанбаатар байлаа. Ванданов энэ хүнийг таних уу гэж Хатанбаатараас асуув. Бүр 1911 оны Ховдын явдлаас эхлээд би танина гэж Хатанбаатар хариулав. «Тэр цагт монголчуудын нөхөр байж бидэнд тусалсан юм. Одоо цагаан, улаан хоёрын аль нь болсныг би мэдэхгүй» гэж Хатанбаатар хэлэв.

	Улиастай дахь манай байшин, эд хогшил, хоол хүнсний зүйл болон номын санг хураан авсан тухай Ванданов надад ярив. Сайхан номын сан цуглуулсан юм байна гэж намайг магтаад монгол судлалын холбогдолтой цуглуулсан гар бичмэлийг хотын номын санд өгсөн гэж тайлбарлав.

	Хатанбаатар гарч явахдаа «сайн эрийг өнгөрсөн муугаар нь буруутгадаггүй юм, сайн эр гэрт төрж, хээр үхдэг юм, айх хэрэггүй» гэж намайг тайтгаруулав.

	Анх баривчлагдаж байхдаа намайг ч буудна биз, гэр бүл минь үлдэнэ байх гэж бодож байсан юм. Тэгээд би миний үнэнч нөхөр Харкуд миний гэрийнхнийг битгий орхиорой, дэмжиж тусалж Орос руу гаргаарай гэж гуйсан билээ. Харку тэгнэ гэж амласан билээ.

	Биднийг баривчлах үеэр Кашинский Харкугийн винтов, эмээл, бусад жаал зугаа эд хогшлыг нь хураан авсан юм. Цагаантнууд большевик гэж үзсэн бүхнийхээ гэр бүлийнхнийг эхнэр, хүүхэд гэлгүй алж устгадаг байсан юм.

	Манай эхнэр бид хоёр үхэхэд бэлэн байсан. Хүүхдүүд маань л даанч бяцхан бөгөөд юмны учир мэдэхгүй байсан юм. Эхнэр намайг нэг биш удаа зэмлэж түүнийг өөрийг нь, хүүхдээ, дараа нь өөрийгөө хороочих зориг гаргаж чадаагүй гэж буруушааж байв. Гэвч би өөрийнхөөрөө зүтгэж, ийм ажил хийж чамайг баярлуулж чадахгүй, цаашид юу болохыг харна, амьд үлдэж ч юу магад вэ гэдэг байлаа. Гэвч энэ үгс бол тэр үедээ итгэлийн үг биш байсан юм.

	Казанцев манай майханд ирж намайг эхнэр хүүхдийнхээ хамт цөмөөрөө майхнаас гарахыг тушаав.

	— Та нар багш нар уу? Большевик уу? Үнэнээ хэлцгээ! Үнэнээ хэлэх юм бол тамлахгүй, шууд л буудчихна гэж загнав.

	— Үгүй, бид албан хаагч улс. Бага наснаасаа монголд амьдарсан улс аа.

	— Чи зөндөө олон хүүхэдтэй юм шив дээ.

	— Ийм юм болно гэж мэдсэн биш дээ.

	— Монголчуудтай их сайн байсан биз. Эд чамайг даанч сүрхий хамгаалаад байсан юм. Гэвч бид монголчуудын саналыг хүлээж авах албатай биш гэдгийг ойлгоорой.

	— Монголчуудтай муудалцаж л яваагүй юм. Эдний дунд өссөн, бүх л амьдралаа эдэнтэй хамт өнгөрүүлсэн улс даа гэж би хариулав.

	Тэгээд Казанцев мориндоо мордож давхиулан одов. Бид амьд явах сүүлийн шөнө биз гэж би бодож байлаа.

	Орой болсон хойно намайг гэрийнхнээс минь салган авч явав. Тэгээд зуутын дарга дээрээ оруулав. Тэр нь таньдаг хүн байв. Унгернийхан намайг Өргөөнд хүргүүлэхээр шийджээ. Цагаантнууд хүнийг буудан алахыг ийнхүү Өргөөнд хүргүүлэх гэж нэрлэдэг байжээ. Гэвч шөнө өнгөрөв, надад гар хүрсэнгүй. Өглөө болмогц би нэг монгол цэргийг гуйж намайг амьд байна гэж гэрийнхэндээ хэл өгүүлэв.

	Ийнхүү намайг бас гурав-дөрвөн шөнө хорив. Би Вандановт захиа бичиж намайг гэрийнхэнтэй минь хамт байлгахыг хүсэв. Орой болсон хойно намайг эхнэр хүүхдэд минь буцаав. Бас хэдэн өдөр өнгөрлөө. Биднийг, ялангуяа манай хүүхдүүдийг бүх хуарангийнхан мэддэг болжээ. Манай том охин цэргүүдтэй монголоор ярилцах ба цэргүүд түүнд чихэр, бин, мах өгнө.

	Нэг орой гар буутай нэгэн залуу буриад манай майханд ирж «Бос! Надтай хамт яв!» гэж хашхиран тушаав. Гэр бүлтэйгээ салах ёс гүйцэтгээд гартал тэрээр намайг хүн алдаг уул өөд биш, харин хот руу тууж явлаа. Уулнаас бууж явахдаа майхны гадаа зогсон хоцорсон өөрийнхөө тавыг эргэн харж зүрх шимширч билээ.

	Буриад цэрэг намайг тууж явсаар консулын хашаанд оруулав. Консулын байрыг одоо шорон болгожээ. Тэнд намайг дахин хорив. Тэнд хуучин танил хэдэн хүн байна. Зарим нь манаанд байх ба зарим нь хоригдож байна. Энэ шоронд байхдаа буудан алах гэсэн хүнийг шоронгоос шөнө авч гардгийг би мэдэв.

	Болж буй хэрэг явдлын тухай шоронгийн хүмүүсийн яриаг сонсов.

	Намайг дахин байцааж, хураалгавал зохих эд хогшил юу байна гэж шалгаав. Тэгээд конторын цонхны хөшгийг зааж асуув.

	— Энэ хэний хөшиг вэ?

	— Урьд манайх байсан юм, одоо танайх болжээ.

	— Улаан далбаа хэдэн ширхгийг хийж бэлтгэсэн байсан бэ?

	— Нэгийг ч хийгээгүй. Урьдчилан бэлтгэх хэрэг юү байна. Хэрэгтэй цагт нь л бэлтгэнэ биз гэж би хариулав.

	— Энэ улаан тугуудыг танай гэрээс олсон шүү дээ гэж хаалганы улаан хүрэн сатин хөшгийг зааж байна.

	— Би мэдэхгүй юм байна. Манай эхнэр энэ сатинаар юм оёх гэж байсан юм байлгүй дээ.

	Сүүлд мэдвэл, манай авгай хөнжил оёх гэж авсан хоёр хэсэг улаан хүрэн сатин даавуу байсныг явахдаа хайрцагт хийж орхиод мартаж орхисон байжээ.

	Үүгээр мөрдөн байцаалт дуусав. Дахин хоёр өдөр өнгөрлөө. Казанцевийн отряд урианхай руу дахин довтлохоор бэлтгэж байжээ. Ер нь хэрэг явдал нэг тийшээ болох цаг ойртсон байлаа. Дахин шөнөжин хүлээж өнгөрүүлэв. Би тайван байхыг хичээнэ. Судсаа барьж үзвэл зүрхний цохилт жигд ажээ. Шөнийн харанхуйг ашиглан оргох гэж бодлоо. Хэрэв харуул манаанд нь баригдахад хүрвэл бас тэдэнтэй ярилцаад учраа ололцож болох байлаа.

	Зенков орж ирлээ. Миний дэргэд байсан Василий Ильич Ильиныг аваад гарлаа. Ильин бол Артюгины нэгэн адил бидэнтэй оргон зайлах гэж байсан боловч амжилгүй цагаантанд дайчлагдсан байжээ. Түүнийг Тарлагшин дахь цагаантны отрядаас оргосны учир алах гэж байгаа ажээ. Миний дэргэд байсан өөр нэг хүн бол Башкиров гэгч бөгөөд тэр бөх нойроор унтаж байв. Тэрээр Ильиныг авч гарсныг ч мэдсэнгүй. Башкиров бол урьд өдөр нь эхнэр, жаал хүү хоёртойгоо уулзаад ирсэн юм. Тийнхүү уулзах үеэр эхнэр нь аюул нэгэнт өнгөрсөн гэж хэлжээ. Тэгээд Башкиров эхнэрийнхээ үгэнд итгээд санаа амарч одоо бөх унтаж байгаа ажээ.

	Гэтэл байдал шал өөрөөр эргэв. Унгернийн томилолтоор энд ирсэн нэг хүн Башкировыг Зөвлөлт засгийн эхний өдрүүдэд Троицкосавск хотод болсон цуглааны үед индэр дээр зогсож байсан улаан цамцтай хүн мөн гэж таньсан гэнэ. Тэгээд энэ яриа Башкировын хувь заяанд шийдвэрлэх зүйл болж дараагийн шөнө түүнийг буудан алсан билээ.

	Дараа өдөр нь намайг шоронгоос майханд минь буцаав. Удалгүй Ванданов намайг дуудаж, өөрийн штабын дарга И. М. Нехлюдовын дэргэд сууж Нөхөрлөлийнхөө нягтлан бодохын тооцоогоо сайтар бодож янзлан дуусгахыг тушаав. Энэ бол огт ойлгомжгүй хэрэг байлаа. Нөхөрлөлийн бүх зүйлийг хураасан, тонон дээрэмдсэн атал бас тооцоо нарийвчлан бодох ямар хэрэгтэй юм. Гэтэл өр ширтэй монголчууд байж магадгүй, тэр өр авлагыг нэхэн авах нэрийдлээр монголчуудыг дээрэмдэнэ гэж Ванданов боджээ.

	Хураагдсан эд хогшлын дотор ихээхэн хэмжээний запас фото шил ба фото зургийн цаас бүхий зургийн аппарат байсан юм. Владивостокийн Дорнодын институтэд лектор агсан буриад Гонгоров гэгч одоо фото зурагчин болохыг хүсжээ. Тэгээд тэр хүн намайг үргэлж дуудуулан байрандаа аваачиж фото зургийн ажил заалгана. Би зураг авах, тодруулах, буулгах ажил хийж өдрийг өнгөрүүлж байлаа. Бэлэн зургийг тэрээр дарга нар дээгүүр барьж гүйнэ. Удалгүй энэ ажил нь түүнд уйтгартай зүйл болж нэгэн монгол цэрэг ч намайг үргэлж дагаж явахаас дургүйцэх болов. Энэ Гонгоров гэгч ямагт согтуу байдаг архичин эр намайг олон удаа элдвээр доромжилсон ба согтуу байхад нь хүмүүс түүнийг хэдэн удаа зад гүвшсэн боловч засрахыг үл мэднэ. Тийм өөдгүй амьтан одоо намайг мэдэж, өөрийнхөө тушаалыг үг дуугүй биелүүлэхийг шаардаж байлаа.

	Ийм байдлаар 1921 оны долоодугаар сарын 21 хүртэл амьдрав.

	Би фото зураг авч сурсан минь надад их тус болов. Түүний ачаар зарим үед Гонгоровгүйгээр, ганцаараа Хатанбаатар дээр болон түүний туслах чойжин Лувсанбалдан дээр орж буриадуудаас далдуур ярилцах завшаан олддог байлаа.

	Гэвч нөгөө талаар цэргийн хуаран дотуур харгалзагчгүй, чөлөөтэй явах зарим нөхцөлд намайг эгзэгтэй бөгөөд аюултай байдалд оруулна.

	Нэг удаа ийм тохиолдол болов. Би Гонгоровын гэрт фото зургийн ажил хийж байлаа. Гэтэл гаднаас нэг залуу орж ирэн зураг үзэж эхлэв. Тэр бол Нехлюдовын хүү байжээ. Их бурах дуртай залуу байв. Орж ирмэгцээ л Улиастайгаас Унгернд мэдээ хүргэсэн тухай ярьж эхлэв. Тэгээд Унгерн Сэлэнгэ рүү ухарсан, Богдын Өргөөг улаантан эзэлсэн, Унгерн энэ рүү, Улиастайд ирж магадгүй, ер нь Улиастайг Унгернийн цэргийн төв болгох гэж байгаа гэхчлэн зөндөө юм ярив. Буриадуудын аль нэг нь намайг ийм аюултай яриаг сонсож байгааг мэдчих вий гэж би их л зовж байв. Тэгээд энэ яриаг таслан зогсоохын тул би гадагш гарч явахад хүрсэн билээ. Гэтэл залуу зочин намайг даган хуаран дундуур явж байж яриагаа үргэлжлүүлж билээ. Түүнийг даруйхан холдож яваасай гэж бодовч түүнд нэгэнт ажил байхгүй тул намайг дагаж явсаар манай майханд хүрч очив. Биднийг харгалзаж байхаар тавигдсан хүмүүсийн нэг нь гал дээр тамхи татаж байх ба нөгөө нь гадуур байх элдэв эд агуурсаа налан хэвтэн унтаж байна. Яриа залуу тэднийг ч анзаарсангүй. Би түүнийг майханд орохыг урив. Эхнэр данх авчирч зочинд цай барив. Чухам энэ үед нэгэн цэрэг аахилж уухилсаар штабаас ямар нэгэн бичиг авчирч залууд өгөв. Зочин цайгаа ч ууж амжилгүй гарч явлаа. Тэрээр дахин надтай тааралдаагүй билээ.

	Хоёр дахь удаад бүр хачин явдал болов. Энэ бол долоодугаар сарын 21-нд болсон юм. Өглөөнөөс эхлэн цэргийн хуаранд хөл хөдөлгөөн ихсэв. Цэргүүд ийш тийш гүйлдэн, зарим хэсэг нь маневрт гарч байлаа. Өнөөдөр хамгаалах ба давших сургууль хийх ёстой байжээ. Орос монгол хоёр тал бие биесийг харилцан дайран довтлох сургууль хийх ёстой байжээ.

	Үд болж байхад нэгэн буриад цэрэг манайд ирж «тэнд бэлчиж байгаа морьдоос нэгийг барьж, тэргэнд хөллөөд майхнаа ачиж тэр хөтөл дээр гаргаж барь. Ванданов та нарыг цэвэр газар нүүлгэх хэрэгтэй гэсэн юм. Энд их муухай байна» гэв.

	Энэ бол биднийг хүн бууддаг газар луу дөхүүлж байгаа хэрэг юм. Тэнд орших том чулууны цаад руу хүн буудаж алдаг юм. Одоо яая гэх вэ. Би хуарангийн дундуур өнгөрч цаана идшилж буй морьд тийш явлаа. Штабын гэрийн хажуугаар өнгөрч явтал нэг монгол цэрэг гэрээс гарч намайг дуудав. Хүрч очвол «Чи монголоор ярьдаг байх аа?» гэж асуулаа. «Тийм ээ» гэтэл «Чи тэр гэрт ор, хэлмэрч хэрэгтэй гэнэ» гэв. Намайг тайлбар хэлэх гэтэл тэр нөхөр ширүүн дуугаар «Битгий тайлбар тавиад бай. Тушаал биелүүл!» гэж загнав. Би гэрт орлоо.

	Гэр дотор Казанцев, Хатанбаатар хоёр сууж байхыг хараад ихэд гайхав. Намайг та нар луу явууллаа гэж Хатанбаатарт хэлэв. Тэрээр нүдээ ер бус гялалзуулан хараад «Бидэнд хэлмэрч хэрэгтэй байна. Чи хэлмэрчил!» гэв. Би Казанцевт хандаж «Хэлмэрчилж болох сан болов уу?» гэж асуув. Тэрээр дурамжхан зөвшөөрч би тэр хоёрын яриаг хэлмэрчилж эхлэв. Урианхай тийш явж буй отрядыг замд нь зогсоож буцаах тушаал авсан тухай Казанцев ярив. Өнөөдрийн хувьд отряд Улиастайгаас 80 километрийн зайтай газар, Юргановын факторийн орчимд Яруу гол дээр хонох ба Казанцев өөрөө цаашдын үйл ажиллагааг зөвлөлдөхийн тулд түрүүлж ирлээ гэв.

	Хатанбаатар царцсан мэт хөдөлгөөнгүй суух бөгөөд баруун гарын гурван хурууны үзүүрийг нийлүүлэн шөмбийлгөж сууна. Энэ нь гурван отрядыг «баруунтайгаас Кайгородовын, Сэлэнгээс Казаграндийн, эндээс өөрийн —эдгээр гурван отрядыг нийлүүлэх тухайг хуруугаараа үзүүлж байгаа ажээ. «Энд бид нэгдвэл юуг ч цохих хүчтэй зангидсан нударга болно» гэж хэлэв. Эдгээр үгс бол хэдхэн цагийн дараа эргэлт хийхээр бэлтгэж буй хүний амнаас гарч байсан хэрэг юм.

	Ийнхүү яриа болж байхад гаднаас Ванданов орж ирсэн тул би гарч явав. Маш хүнд, эгзэгтэй цаг мөч байлаа. Бүх юм Хатанбаатарын шийдвэр зориг, эрч хүчээс шалтгаалж байв. Хатанбаатар бол мянга орчим монгол цэрэгтэй байгаа боловч тэдний хагасаас илүү нь буу зэвсэггүй юм. Улиастайд бол цагаантны багавтар гарнизон, оросын шилжин суугчдын гэр бүл, цэргийн эмнэлгийн газар байв. Ванданов, Казанцев хоёр Хатанбаатарын эсрэг юу ч хийж чадахгүй байлаа. Харин нэг өдрийн дараа буюу Казанцевын отряд Улиастайд ирсэн цагт бол хүчний давуу тал цагаантанд шилжиж, Хатанбаатар ба түүний чойжин туслагч хоёрын хувь заяа Чүлтэм бэйлийнхтэй адил болох байлаа.

	Монголын улаантан Богдын Хүрээг нэгэнт эзэлсэн тул Хатанбаатар цаашид цагаантны талд үлдэнэ гэж цагааныхан ер бодохгүй нь илэрхий юм. Харин тэд Хатанбаатарыг хэрхэн устгах тухай л бодож байв.

	Цэлмэг нартай сайхан өдөр байлаа. Би майхан эд хогшил, гэрийнхнийгээ зөөж гүвээн дээр гаргав. Энэ үед чойжингийн гэрээс бин, бяслаг, хурууд бүхий тавагтай идээ барьсан нэгэн лам намайг чиглэн ирэв. Тавагтай идээгээ надад өгөхдөө, өөрөө дур мэдэж нүүв үү? эсвэл Вандановын тушаалаар нүүв үү? гэж Хатанбаатар асуулгаж байна гэв. Би, Вандановын тушаалаар нүүсэн учраа хэлэв.

	Бид майхнаа шинэ газар босгож байтал өөр нэг лам цай авчирч өгөөд буриадуудад харагдахгүйгээр Хатанбаатарын буюу чойжингийн гэрт хүрээд ир гэж байна, ярих юм байгаа юм байх гэв.

	Хэрэв үхлийг удтал хүлээж, нэгэнт л зайлшгүй үхэхээс хойш гээд ямар нэгэн хэмжээгээр тэр санаандаа дасдаг бол одоо чөлөөлөгдөх цаг ойртлоо гэж бодохоос амьд үлдэх сэн гэсэн хүсэл маш хүчтэй оргилох ажээ. Ийм үед Хатанбаатар л ганц найдвар болж байв.

	Алсад маневр хийж буй цагаантан ба монголчууд уул өөд авирч байгаа харагдана. Ванданов монголчуудыг командалж яваа ажээ. Олон буриад бас маневрт явсан байв. Цэргийн хуаран нам гүм. Манай хөтөл дээрээс хуаран ил тод харагдана. Зохистой мөчийг тааруулж байгаад би чойжин дээр хүрч очив. Манааныхан хаашаа явах нь вэ гэж асууж байна. Чойжин, Хатанбаатар хоёр дээр очиж чойжингийн фото зургийг өгнө гэж би хариулав. Тэгээд зургаа үзүүлэв. Намайг гэрт ормогц Хатанбаатар хаалга дээр нэг ламыг зогсоож, хэрэв буриадуудаас хүн ирвэл урьдчилан мэдэгдэхийг тушаав. Хэрэв Ванданов чамайг хөтөл дээр гаргасан бол хэрэг явдал муу тийшээ эргэж байгаа хэрэг. Энэ шөнийг ямар ч болов амьд өнгөрүүлэх нь чухал байна. Энэ шөнө бол чойжин та хоёрт ч гэсэн их чухал юм шүү. Хэрэв Казанцевийн отряд маргааш ирэх юм бол та хоёрын хэрэг ч минийхээс сайнгүй болно шүү гэж би хэлэв. Тэгээд тэднийхээс гарч явахдаа өнөө шөнө намайг аваачихаар ирвэл би зугтааж танайхны гэр лүү гүйж ирнэ шүү, та нар намайг хамгаална уу, байна уу өөрсдөө мэднэ биз гэж би өгүүлэв.

	Жалханз гэгээн бослогыг долоон сарын 22-нд бус, харин 23-нд гэж товлосон явдал байдлыг хүндрүүлж байжээ. Гадаа харуулд байсан лам нэгэн буриад яаруу хурдан ирж явна гэж мэдээлэв. Нэгэнт тийм бол энд удаан байж болохгүй болж би гарч явав. Ирсэн буриад намайг яах гэж энд ирснийг асуухад нь шинэ фото зураг авчирч өг гэж би тушаасан юм гэж чойжин түүнд миний өмнөөс хариулав. Би ч бас авчирсан зургаа буриадад үзүүлж, тэр ч бас хэдэн зураг аваад буцаж явлаа.

	Нэлээд хугацаа өнгөрсний дараа, оройхон бас нэг лам чойжингийн даалгавраар ирж хүүхдэд чихэр, надад нэгэн сахиус өгч, хүзүүндээ зүүж мөргөж бай гэв. Би сахиусанд итгэдэггүй боловч ирүүлсэн ба авчирсан хүмүүсийн сэтгэлийг бодож түүнийг нь баяртай хүлээн авч хүзүүндээ зүүв. Дараа нь лам хэрэв хуаран дээр ямар нэгэн явдал болбол майхандаа л тайван сууж байгаарай. Хатанбаатар, чойжин хоёр танд хүн ирүүлнэ гэсэн шүү гэж хэлэв.

	Нар жаргах үеэр маневр дуусав. Монголчууд оросуудыг «ялжээ». Отряд оройн мөргөл хийхээр жагсав. Цэргүүд ам амандаа ном уншиж буддын мөргөлийн уншлага нэлдээ хүнгэнэн сонсогдоно. Оройн бүрэнхий боллоо. «Майхан майхандаа» гэсэн команд сонсогдлоо. Энэ команд сонссон монгол цэргүүд тэр доорхноо Вандановын штаб, буриад орос цэргүүдийн гэрийг бүслэн авчээ. Чимээ шуугиан илэрхий нэмэгдэн бослого эхэлсэн нь тодорхой боллоо.

	Бид майхандаа их л айж сүрдэж байв. Хоёр бага охин унтаж байх ба хоёр том нь айж бидэнд наалдан зогсоно. Манай харгалзагчид ч сандарч эхлэв. Тэд биднийг яах ёстойг үл мэднэ. Бид хүн ирэхийг хүлээж байлаа. Удалгүй гартаа буу барьсан дөрвөн цэрэг гүйлдэн ирж харуулыг халав. Тэгээд маш хурдан явж Хатанбаатарын гэрт хүрч очихыг тушаав. Бид юм хумаа орхиж нойрмог хоёр жаалыгаа тэврэн гүйлдэв. Уул руу хурдан гүйж буулаа.

	Чойжингийн гэрээс мөргөл үйлдэж буй ламын дуу сонсогдоно. Биднийг дэргэдэх майхан тийш түлхэн оруулав. Тэнд хэдэн монгол эмэгтэй, хүүхнүүд, хуаранд санамсаргүй таарсан хятад оёдолчид болон бусад хүмүүс байна. Бүгдэд чимээгүй байхыг тушаав. Майхны үүдэнд харуулын цэрэг зогсоожээ. Майхнаас гарах, юу болсон ч зөвшөөрөлгүй ийш тийш явахыг Хатанбаатар эрс хатуу хоригложээ.

	Хатанбаатар морьтой ийш тийш давхиулан энд тэнд очиж тушаал өгөх дуу нь хуарангийн зүг зүгээс л сонсогдоно. Буун дуу гарч сум шунгинаж энд тэнд гар гранат дэлбэрэх сонсогдоно. Хотын зүгээс гүүр болон ноос угаалгын доод талаас буун дуу тачигнана. Орос монголын хооронд жинхэнэ дайн болох гэж байгаа юм шиг санагдлаа. Бүгд л хаа нэгэн тийш гүйж одоход бэлхэн мэт ажээ. Харуулынхан «Чимээгүй бай! Тайван бай! Энэ бол манайхан» гэх мэт дуу гарна.

	Удалгүй буун дуу намдав. Хуаранг буутай цэрэг бүслэн хамгаалжээ. Хотыг цэргийн анги эзэлсэн байна. Казанцеваар толгойлуулсан цагаантнууд зугтааж амжсан ажээ. Хотод зөвхөн шилжин суугчдын гэр бүлийнхэн, хятадууд л үлджээ. Тэдний зарим нь айж сандран, гадагш зайлан явах гэж оролдоход тэднийг буудан алж устгасан байв.

	Майханд сууж байхдаа олзлогдсон цагаантан орос буриадуудыг хааш нь аваачих юм бол, Да Хүрээнд буюу Хатгал руу хүргэх юм болов уу гэж бодож байлаа. Удалгүй хүн ирж хэлэхдээ бүх орос, буриадыг цөмийг нь бут цохисон, зөвхөн Ванданов, Казанцев хоёр л оргон зайлж амжсан гэнэ. Тэгээд Ванданов, Казанцев хоёрыг цагааны отрядын хамт эргэж ирэхээс өмнө нэн даруй амжиж Улиастайгаас нүүж зайлах хэрэгтэй болов. Цагаантны отряд одоо Яруугийн голд ч биш, түүнээс нааш ч гарсан байж болзошгүй гэж Хатанбаатар үзэж байжээ. Яруугийн гол руу тагнуул гаргав. Хуаранд шөнөөр олон тооны адуу тэмээ авчирчээ. Цэргүүд доор бүрдээ унааны адуу, тэмээ барьж авч шөнөжин хашхиралдан шуугьсан ба үе үе буу дуугарна. Бид майханд суусаар бөгөөд хаана юу болж байгааг үл мэднэ.

	Үүр цайх үеэр явган хүмүүс цөм морьтой болжээ. Олон зуун тэмээнд ачаа тэгнэн ачсан байна. Бидэнд ч бас тэмээ олгохыг мартсангүй. Эхнэр бид хоёрт эмээлтэй морь өгөв. Үүрээр манай хуаран хөдлөхөд бэлэн болов. Урт тэмээн цуваа Загастайн голыг гатлан Богдын голыг өгсөн хөдлөв. Мөн олон агт морьд, үхэр хонь туусан хүмүүс тал талаас хөдлөв. Морьтой цэргүүд эгнээ эгнээгээр жагссан ажээ.

	Хатанбаатар бид нар дээр ирж хувийн ачаа хөсөг болон хүмүүсээс алхам ч холдож болохгүй гэж тушаал өгөв. Бид танил лам нартай хамтран бөөндөө явлаа.

	Наран мандав. Улиастайн ам нэлдээ хөдөлгөөн болжээ. Газар сайгүй л морьтой хүмүүс давхилдан, тэмээн цуваа хэсэг бүлгээрээ сунаж, морин цэрэг жагсаалаар хөвнө. Бид хэрмийг өнгөрөв. Манай араас хүмүүс, ачаа хөсөг цувах нь эцэс төгсгөлгүй мэт ажгуу.

	Гүүрийн дэргэдэх хадан дээр, манай факторийн орчимд болон ноос угаалгын тэнд хааяа буу дуугарна. Энэ бол хотыг буудах явдал үргэлжилсээр л байгааг гэрчилж байлаа.

	 

	XVIII

	1921 оны долоодугаар сарын 22-ны шөнө Хатанбаатар Магсаржавын удирдсан Улиастайн бослого одоо хүртэл сайн судлагдаагүй, үнэлэлт өгөгдөөгүй байна. Энэ бол бослогыг нүдээр үзэж харсан орос хүмүүсээс би ганцаараа үлдсэн явдлаар ч ямар нэгэн хэмжээгээр тайлбарлагдаж магадгүй юм. Цагаантны эсрэг тэмцэлд Хатанбаатарын байгуулсан гавьяаг Зөвлөлт засгийн газар үнэлж сүүлд түүнийг Улаан тугийн одонгоор шагнасан билээ.

	Би энэ бослогын тухай ярихдаа түүнд тодорхойлолт, үнэлэлт өгөх гээгүй юм. Би бол цэргийн хүн биш гэсэндээ ч үнэлэлт өгөхөөс ухарч буй бус. Гэвч би өөрийн саналыг солилцох хүсэлтэй байна. Монгол, Зөвлөлтийн улаан цэрэг Да Хүрээг чөлөөлсний дараа ач холбогдлоороо түүний дараа орох үйл явдал бол Улиастайн бослого байсан гэж үзвэл зохино гэж би боддог юм. Чухам энэ бослогод, цагаантны сайн зэвсэглэсэн хүчний эсрэг тэмцэлд Хатанбаатарын цэргийн болон зохион байгуулагчийн авьяас тодорсон юм. Түүний нэр хүнд энэ бослогод бүхнийг шийдсэн юм. Тэр цагт харанхуй бүдүүлэг хоцрогдсон цэрэг олон түмний дотор суртал нэвтрүүлэг ч, ухуулан таниулах ажил ч хийх боломжгүй байсан ба хэрэв хийвэл дорхноо л цагаантны чихэнд сонсогдох байсан юм. Чүлтэм бэйлтэй ярьсан миний нууц яриа хэрхэн мэдэгдсэн тухай би дээр өгүүлсэн билээ.

	Ийм учраас бослогын тухай Хатанбаатар, Жалханз гэгээн хоёроос өөр хэн ч мэдээгүй байв. Бослого гарах өдөр оройн мөргөлийн өмнө Хатанбаатар зуутын дарга нартаа мөргөл дуусмагц бослого хийх тушаал өгсөн байна. Гэвч энэ хэдхэн минут бол хэн нэгэн хүн Вандановт хэл хүргэхэд хангалттай хугацаа байсан ба тэгээд ч тэрээр бослого гарахын даваан дээр амжиж оргон зайлсан байв.

	Нүүдлийн олон түмний жолоодогч Хатанбаатар бол цэргүүдтэй хурилцах гоц чадвартай ба цэргүүд нь түүний нэр хүндэд туйлаас биширсэн төдийгүй далдын их хүчтэй хүн мэтээр үздэг байсан юм. Хатанбаатар бол өөртөө итгэсэн олон түмний итгэлийг эвдэлгүйгээр аливаа хүнд байдлаас аргыг олж гарах гайхалтай чадвартай хүн байсан юм.

	Хатанбаатар өөрийн шийдвэртэй цохилтоор Унгерн Улиастай тийш ухрах ба цагаантнууд Улиастайд үлдэх, бөөгнөрөх боломжийг тасалсан юм. Тэд чухам Улиастайд төвлөрч Ховдоос Кайгородов, Бакич хоёрыг, Заяын хүрээнээс Казаграндийг, дараа нь Сухаревийг татан ирүүлэх гэсэн Унгернийн төлөвлөгөө биелэх боломжгүй болсон юм. Хатанбаатарын бослого энэ бүхнийг эцэс болгов.

	Бослогын өмнө Хатанбаатар зүг зүгт элч гаргаж цагаантны орос, буриадыг хаана дайралдсан газарт нь баривчлах, эсэргүүцэл үзүүлбэл буудан алахыг тушаажээ.

	Ванданов лам хувцас өмсөн Да Хүрээ рүү оргон зугтсан боловч нэгэн өртөөн дээр түүнийг таньж баривчлан Хатанбаатарын отрядад авчирсан билээ. Хатанбаатар түүнийг буудан алах тушаал өгсөн юм.

	Хотод үлдсэн эмэгтэйчүүд яасан тухайг би сонирхсон боловч түүнийг мэдэж чадаагүй билээ.

	Улиастайгаас ухарсан анхны өдөр манай эхнэр бид хоёрт бас л хөгтэй явдал тохиолдов. Бид бол Хатанбаатарын отрядад байсан хоёрхон орос байв. Энэ хоёр оросыг авч яваагийн учрыг монгол цэргүүд үл ойлгох ба бие биесээс болон харуул хамгаалалтын хүмүүсээс асууна. Гэвч мэдэж хариулах хүн үл олдоно. Тэгээд Хатанбаатар жанжин өнөө шөнө энэ хоёр оросоор тугаа тахих гэж авч яваа гэж цуу яриа дэлгэрчээ. Тэгээд монгол цэргүүд биднийг өрөвдөн хайрлаж, тамлаж зовоогоод яах нь вэ, шууд л буудчих бол дээр шүү дээ гэлцэнэ. Сэтгэл ихэд зовсон нэгэн хүн энэ тухайг надад шууд хэлэх нь зөв гэж үзсэн бололтой ирж ярив. Ийнхүү сайн санааны үүднээс урьдчилан сануулж хэлэх гэсэн оролдлоготой бид хоёр дахин ч тулгарч билээ. Би хэдэн хоногийн өмнө Улиастайн шоронд байхдаа нэг удаа хашаан дотор наранд явж байхдаа дэмий юм бодож яваад хашааны хаалга руу хэд алхчихлаа, Гэтэл винтов бариад зогсож байсан Омскийн нэг орос цэрэг «Буцаад!» гэж чанга хашхиран тушаал өгсөн билээ. Би ч буцаж байрандаа очив. Тэгсний дараа нөгөө орос цэрэг сайн санааны үүднээс надад хандаж «Гүй, гүй, чи зугтаа, би араас чинь буудаж орхиё. Хэзээд л алагдахаас хойш, ингэж зовж байх хэрэг юу байх вэ» гэж хэлж байж билээ.

	Бидний хамт явсан нэг лам юманд дуртай монгол цэргүүдэд энэ хоёр бол улаан орос байгаа юм. Улаан оросууд бол манай талд байдаг, манай монголчууд бол улаантантай сайн холбоотой болж байгаа тул Хатанбаатар жанжин энэ хоёрыг хамгаалж авч явж байгаа юм гэж тайлбарлав. Ийм тайлбарын дараагаар монгол цэргүүд улаан орос ямар байдгийг үзэх гэж ойртон ирэх ба тэгж ирэгчид цөм л улаан арьстай хүн байх болов уу гэж бодож байсан ажээ. Гэтэл биднийг харчхаад сэтгэл дундуурхан шиг буцаж явахдаа «улаан гээд байх юм юу ч алга. Эхнэр нь монгол шиг хар юм. Хүүхдүүд нь манай хүүхэдтэй адил хар бор жаалууд л байна шүү дээ. Харин эрэгтэй нь улаан гэхээс шар гэсэн ч болмоор хүн байна. Хамар нь намхан бол монгол хүн гэсэн ч болохоор л юм байна шүү дээ» гэлцэн холдож явдаг байв.

	Ийм «шогтой» яриаг бид өдөржин сонсож билээ. Орой тийшээ биднийг шохоорхон сонирхох хүнгүй болов. Тэгээд хэрэв Хатанбаатар жанжин отряддаа авч яваа юм бол хэрэгтэй л хүмүүс байж таарна гэж ойлгожээ.

	Анхны өдөр бид Богдын голыг өгсөн Отгон Тэнгэрийн рашааны зүг 50 километр орчим явав. Маргааш өдөр нь нарийхан хавцлаар хөдөллөө. Тэмээн цуваа, морьтон, мал адуу хэдэн километрт цуван үргэлжилжээ. Гэтэл гэв гэнэт цуваа зогсов. Хүмүүс сандарч эхлэв. Морьтой хүмүүс ийш тийш давхилдана. Биднийг цагаантан бүсэлж гэнэ гэсэн яриа гарав. Урт цуваа буцаж явах болов. Цагаантан энэ хавцлын дээд доод хоёрт хаасан бол бид цөм тэндээ үхэхээс өөр замгүй байлаа. Гэвч дээрх яриа худал байжээ. Хатанбаатар ихээхэн хүчтэй толгойн сэргийлэх анги урьдчилан явуулсан байжээ. Цувааг буцаан хавцлаар дээш явуулж Хатанбаатар өөрөө гол хүчний хамт нөгөө тийш хөдлөв. Гэтэл удалгүй биднийг ч бас буцааж хөдөлгөв.

	Хатанбаатар бидний хажуугаар өнгөрөхдөө надад болон өөрийн хоёр түшмэлд тушаал өгч «хавцлаас гараад хол бус газарт хориглон хамгаалах тохиромжтой байр олж хуарагнан буугаад намайг хүлээж бай» гэв.

	Би цэргийн хэрэгт мэдэх юм бага, миний туслагчид надаас ч бага мэдлэгтэй бололтой. Хатанбаатар нэгэнт танд хэлснээс хойш та л мэднэ гэж нөгөө хоёр маань бүхнийг надад тохно. Тэгээд би стратегийн хэрэгт хүчээ сорихоос өөр замгүй болов. Хавцлаас гарлаа. Дундаа тэгш талбайтай өргөн ам харагдлаа. Тэнд нэгэн том, хэд хэдэн жижиг хонхрууд байна. Эдгээр хонхорт тэмээ мал, ачаа хөсгөө нууцалж болох мэт санагдав. Мөн хотгорын ирмэг дээрээс тал дундуур довтлон ирэх дайсныг отон буудаж болох мэт санагдлаа.

	Цувааг байрлуулж, буутай цэргийн тоог нарийн тогтоож аваад зүг зүгт тагнуул гаргав. Удалгүй мэдээ хүргэгч хүрэлцэн ирж цагаантан өөр зүгт зайлан одсон ба Хатанбаатар буцаж ирж яваа тухай мэдээлэв.

	Хатанбаатар манай байрлалыг танилцаж үзээд ерөнхийд нь сайшаасан боловч дутагдлыг бас зааж өгөв. «Бүслэлтэд удахад хүрвэл чи яаж усгүй газар амьдрах юм бэ? Ухрах болбол ийм их ачаа хөсөгтэй байж ил цагаан газраар яаж явах вэ?» гэж буруушаав. Би хамгаалах байрыг хурдан олж авахын тулд л энэ газрыг сонгож авсан тухайгаа тайлбарлаж билээ. Тэгтэл Хатанбаатар хориглон байлдах тухай бодохдоо ухрах, маневрлахад хэзээд бэлхэн байх ёстой гэж сануулж билээ.

	Шөнө тайван өнгөрөв. Өглөө хүчтэй тагнуул дахин гаргаж Яруугийн гол руу явуулав. Тэгсний дараа бид Отгоны рашааныг өнгөрч, нэгэн том давааг давж Идэр гол руу буув.

	Энэ шөнө би Хатанбаатарын даалгавраар Улиастайн бослогын тухай дэлгэрэнгүй дурдаж хүн ба буу зэвсэг ирүүлэх, цагаантны эсрэг цаашдын үйл ажиллагаагаа зохицуулах төлөөлөгч ирүүлэхийг хүссэн маш тодорхой айлтгал бичив. Хатанбаатар уг айлтгалд гарын үсэг зурж бие хүнээр Жалханз гэгээнд хүргүүлсэн билээ. Мөн айлтгалд өөрийн захидлыг хавсаргаж Хатгал руу Зөвлөлтийн ангиудын командлалд хүргүүлсэн ба тэндээс даруй Эрхүү рүү дамжуулах ёстой байлаа74.

	Цагаантнууд Улиастайгаас хол бус, Яруугийн голыг уруудан хөдөлж, нутгийн хүн ардыг дээрэмдэн, замд тохиолдсон монголчуудыг алж устгаж байгаа нь дараа өдөр тодорхой болов.

	Казанцев Өвгөн хүрээг эзлэн авч өөрийн нь цэрэгт байгаа оросын шилжин суугчдыг гэр бүлийнхнийг нь авхуулахаар Улиастай руу явуулсан байлаа. Тэднийг гэр бүлийн нь хамт отряддаа авч байгаа явдал бол Улиастайн шилжин суугч оросуудын хувь заяаг цагаантантай улам нягт холбож байгаа хэрэг болов. Өвгөн хүрээг эзлэн аваад Казанцев их хэмжээний мөнгө гаргаж өгөхийг лам нарт шаардсан байна. Тэгээд мөнгө эс олдсон тул барьцаа болгож хөөрхий нэгэн өвгөн лам Цэмбэл нярвыг баривчлан авч явжээ. Тэгээд хийдийн лам нар болон Цэмбэлийн төрөл садныхан газар сайгүй давхин жаал жуул мөнгө цуглуулж Казанцевт өгчээ. Гэвч Казанцев тэр мөнгийг бага гэж чамлан, Цэмбэл нярвыг үл сулласан төдийгүй их мөнгө олж өгөхийг шаарджээ. Ийнхүү цагааны зандалчид нутгийн хүмүүсээс есөн пүү орчим цагаан мөнгийг хүчээр гаргуулан авсан боловч түүнийгээ чамлан заавал арван таван пүү мөнгө гаргаж өг гэж шаарджээ. Гэвч нэгэнт мөнгөгүй болсон нутгийнхан Цэмбэлийг суллуулж чадаагүй ба Казанцев тэр өвгөн ламыг Баяр вангийн хүрээнд аваачиж бусад 30 орчим монголчуудын хамт алжээ.

	Ийм нөхцөл байдалд Хатанбаатар нэг газар хөдөлгөөнгүй сууж байж үл таарах ба нутгийн ард түмэн ч хамгаалж өмгөөлөхийг хүсэн олуулаа ирдэг байлаа.

	Хуарангийн ачаа хөсөг, зэвсэггүй цэргүүдийг Ялгуусан гэгээний хүрээнээс хол бус орших тал талдаа ойтой нэгэн газар нууцлан байрлуулж даргаар нь чойжинг томилж үлдээв. Мөн энд миний эхнэр хүүхэд үлдэв.

	Бид Улиастай тийш зэвсэг муутайхан 400 цэрэгтэй хөдлөв. Манай отряд нэг моринд Хатанбаатарын ариун сахиус, хувцас, номын хэрэглэлийг тэгнэн ачив. Хатанбаатар бол зөвхөн ерөнхий командлагч төдийгүй мөн чойжин буюу дайны бурхны амьд биелэл гэгдэж байжээ.

	Бид уул давааг даван зөрөг замаар шулуухан явсаар Улаан Хаалганы рашааны эхээр бууж цааш Загастайн голыг уруудан хөдлөв. Оройхон хэрд Улиастайд орж ирэв. Замд болон хотод биднийг монгол, хятад хүмүүс баяртай угтана. Хятадууд цагаантныг эргэж ирэх вий гэж их айж байжээ. Цагааныхан центросоюз болон манай факторийн эд хөрөнгийг төдийгүй мөн хятадын пүүсүүдийг нэгэн адил тонон дээрэмдсэн ажээ. Хятадуудыг нуусан буу зэвсгээ гаргаж өг гэж шаардан данжаадуудыг баривчлан зодох, занчих зэргээр айлган сүрдүүлж ихээхэн хэмжээний мөнгө гаргуулан авчээ.

	Шилжин суугч оросууд Улиастайгаас эхнэр хүүхдээ авч явсны дараа Улиастайд зэвсэгт хамгаалалт байхгүйг мэдсэн Казанцев хотод эргэж ирэх гэсэн боловч Хатанбаатарын отряд урьтаж ирснийг сонсоод зам буруулан холдож Ховдыг чиглэн зайлав.

	Улиастайн хятад данжаадууд Хатанбаатарт баяр хүргэж ёслол үйлдэв.

	Дараа өдөр нь бид юуны өмнө Да Шэнхүүгийн пүүст очлоо. Тэнд хятадууд Хатанбаатарыг маш их хүндэтгэлтэй угтав. Хатанбаатар тэднээс хэдэн хэсэг улаан даавуу гаргуулан авч газар сайгүй улаан туг хийсгэх тушаал өгөв. Удалгүй бүх хот, хэрэм, манай гэр, майхнууд цөм улаан туг мандуулж билээ.

	Хатгалаас манай зүг улаан армийн ангиуд ирж яваа тухай мэдээ ирэв. Тэр үед Улиастайд улаан армийн багавтар анги ирэх нь зайлшгүй чухал байлаа. Хатанбаатар ганц өөрийн хүчээр цагаантантай халз тулалдах чадалгүй байсан юм. Зөвхөн ийш тийш маневрлан явж тэднийг айлгах аргыг л хэрэглэж байсан юм. Тэрээр «бидэнд туслахаар улаан армийн цэрэг, буу зэвсэг ирэх болов уу» гэж надаас үргэлж асуудаг байлаа. Ирэх ёстой гэж би итгэлтэй хариулж Улиастай хүртэл 500 километр замыг явган цэрэг монгол цэрэг шиг гуравхан хоногт туулж яаж чадах вэ гэж би хариу өчнө. Хүлээхээс л өөр аргагүй байв.

	Цагаантанд холдон арилах боломж олгохын тулд Хатанбаатар Улиастайгаас хөдлөхийг яарахгүй байв. Хэрэв Хатгалаас улаантны тусламж эс ирвэл цагаантан Улиастайд эргэн ирж эзлэн авч өвөлжихөд ч хүрч магадгүй байсан юм. Хатанбаатар үе үе «хэрэв надад бат бэх ар тал байсан сан бол цагаантантай хээр талд үзэлцэх юм сан» гэдэг байж билээ.

	Цагаантан Борхыг өнгөрч явсан тухай мэдээ авч маргааш өдөр нь бид Улиастайгаас гарч явав. Хотод багавтар гарнизон үлдээв. Орой нь Өвгөн хүрээнд хүрч хоноглов. Цагаантнаас сүнс хальтал айж байсан лам нар Хатанбаатарыг Цэмбэл нярвыг цагаантнаас чөлөөлж өгөхийг гуйх ба хийдийг хамгаалах хүч үлдээхийг хүсэж байлаа. Хатанбаатар энд 20 хүнтэй жижиг анги үлдээж хүрээг хамгаалах тушаал өгөв. Энэ ангид намайг үлдээв. Цагаантны гэр бүлийнхнийг өршөөхийг би Хатанбаатарт хүсэж, улаантан бол цагаантан шиг байж болохгүй, улаантан бол энгийн номхон хүн ард, эмэгтэйчүүдийг алах ёсгүй, түүнчлэн сайн дураараа бууж өгөгчдийг өршөөх ёстой. Хэрэв алж устгах явдлыг үргэлжлүүлэн хийвэл монголын улаантанд их гутамшиг болно гэж би түүнд тайлбарлан ятгав. Хатанбаатар миний үгийг сэтгэл хөдлөн сонсож «энэ бүх аллага, хядлагыг миний тушаалаар хийж байна гэж чи бодож байна уу? Энэ тийм биш шүү! Энэ бол миний зөвшөөрөлгүйгээр, миний сэтгэл бодлын эсрэг хийж байгаа юм. Миний өгсөн тушаалын хувийг уншаад үз. Тэр тушаалд олзлогдсон цагаантныг штабт авчирч бай, харин гартаа буу барьж эсэргүүцэгчдийг доор нь устгаж бай гэсэн байгаа. Аллага хийсэн тухай мэдмэгц би дахин тушаал гаргаж хэнийг ч дур зоргоороо алж болохгүй, штабт авчрах хэрэгтэй гэснийг чи сайн мэдэж байгаа. Харин миний тушаал хүрч очихоос өмнө нутгийн хүмүүс түүгээрээ залхаан цээрлүүлсэн явдал бий» гэж ярив.

	Цаашдаа маш болгоомжтой явах, цагаантан бол байлдааны чадвараар манайхаас илүү гэдгийг би Хатанбаатарт сануулан хэлэхэд «Чи битгий зов. Би өөрийн цэргийг мэднэ. Хамаагүй загнаж ер болохгүй. Гэхдээ явахгүй байж бас болохгүй байна. Чи эндээ тайван сууж бай. Бид удахгүй эргээд ирнэ» гэв.

	Анх Улиастайг чиглэн гарахдаа цэрэг бүхэн чанасан мах өвөртөө хийж гарах тушаалыг Хатанбаатар өгсөн юм. Хэрэв ус олдохгүй бол махаараа хооллож доор хаяад гурав хонох ба «бид гал тогоо, хүнс, хөсөг ачаа авч явахгүй» гэж тушаал буулгасан юм.

	Хатанбаатар цагаантны араас болгоомжтой мөрдөн хөөж, нарийвчлан тагнан туршиж явсан ба байлдааны явцыг ар тал тийш үргэлж мэдээлж байв. Тагнуулын анги цагаантантай тулгарвал харилцан буудалцдаг байлаа.

	Казанцевын толгойлсон цагаантан Ховдыг чиглэн зугтаж байв. Засагт Хааны нутагт бүрэн зэвсэглэсэн Дамбийжанцаны отряд үүссэн явдлыг мэдсэн тул цагаантнууд бүр ч яаруу холдож байв.

	Гэвч цагаантнууд Завхан голыг гатлан цаад талын намхан толгод бүхий хөндийд нуугдан отож, монголчуудыг гэнэдүүлэн дайрч түрэн Завхан голд живүүлэн устгах гэж бас оролдов. Харин Хатанбаатар ихэд хаширлан хүлээж Завханыг гатлах явдлыг хойшлуулав. Хатанбаатарын далдын хүчинд итгэсэн цэргүүд голын эрэг дээр удтал саатан байгаа явдалд ундууцан дургүйцэж эхлэв. Хатанбаатар тэднийг тайвшруулахын тулд орой бүхэн мөргөл үйлдэн гол гатлах цаг арай болоогүй байна гэж айлддаг байв. Ийнхүү Завхан голын гарамд тулж очин саатжээ. Цагаантан одоо ч эргэж ирэхгүй, Ховд руу нэгмөсөн явсан нь гарцаагүй болсныг Хатанбаатар мэдэв. Цаашид цагаантныг мөрдөн хөөх хэрэггүй ба ил цагаан газарт тэдний давуу хүчтэй тулалдаж болохгүй байлаа.

	Гэвч хүн ардын болон цэргийн дотор нэр хүндээ хадгалахын тулд Хатанбаатар Завхан голыг гатлах тушаал өгөв. Завханы ус их байлаа. Зарим цэрэг голыг сэлж гарав. Хатанбаатар тугчныг гатлуулах дүр үзүүлэн бас өөрөө ч усанд орж бусдыг ч ус туулах тушаал өгөв. Гэтэл усан дотор тугчны морь бүдэрснийг ажиглаж, уснаас буцаж гарах тушаал өгч гэнэ. Үүний дараа майхнаа босгож, гүрэм бууж баахан дүрэмдсэний дараа биднийг цаашид довтлохыг дайны бурхан хорьж байна гэж зарлаж гэнэ. Энэ бол Хатанбаатарт ч, цэргүүдэд ч огт хамаагүй бөгөөд нэгэнт дайны бурхан хориг тавьсан болохоор Хатанбаатар түүнд захирагдахгүй байж үл болох ажээ. Тэгээд энэ явдалд бүгд сэтгэл хангалуун үлдсэн гэнэ. Дараа өдөр нь тэд бидэн дээр ирж бид цөм Улиастайд буцаж ирэв.

	Энэ үед Жалханз гэгээнээс элч ирж хэлэлцээ хийхээр Эрхүүгээс армийн штабын төлөөлөгчид гарсан ба тун удахгүй Жалханзын хүрээнд75 ирэх гэж байгаа тухай болон Хатанбаатар даруй хурдан хүрэлцэн ирж хэлэлцээрт оролцохыг мэдэгдсэн байна.

	Отрядаа Улиастайд орхиж Хатанбаатар бид хоёр Жалханзын хүрээ тийш давхиулав. Замдаа хөдөө хээр байгаа хуарангаар дайрав. Би ч гэр бүлээ эргэв. Хатанбаатар Улиастайд өөрийн орлогчоор чойжин ламыг явуулав.

	Эрхүүгийн төлөөлөгчид урьтаж ирсэн байлаа. Хэлэлцээр хийж тэдэнтэй цаашдын үйл ажиллагааны бүрэн холбоо тогтоов. Ар талыг хамгаалахын тулд Хатгалаас улаан армийн анги ирүүлэх болов. Жалханз гэгээн, Хатанбаатар хоёр хэлэлцээрийн үр дүнд сэтгэл ихэд хангалуун үлдэв.

	Бид цөм их баяр хөөртэй Улиастайд буцаж ирлээ. Гэтэл манай хуаранд цэрэг ч үгүй, чойжин ч үгүй болжээ. Хоосон гэр майхныг арван цэрэг хамгаалан үлджээ. Чойжин өөрийн дураар отрядыг авч Казанцевын барьцаанд байсан Баатар вангийн хүрээний лам нарыг хамгаалахаар явсан байв. Хатанбаатар үүнийг сонсоод айхавтар их хилэгнэв. Чойжингийн хойноос хүн явуулж нэн даруй буцаж ирэх тушаал өгөв. Цагаантнууд Баатар вангийн хүрээг дээрэмдэж, зарим ламыг барьцаанд авч явсан тул лам нар айж сандран хамгаалалтдаа авахыг хүсэж Хатанбаатарт хүн ирүүлсэн байв. Гэтэл Хатанбаатар эзгүй байсан тул чойжин лам цэргүүдийг дагуулан Улиастайгаас 300 километр хол орших Бага нуур хүртэл явахаар шийдсэн байв.

	Чойжин лам отрядын хамт цагаантны гарт орж отрядыг сүйтгэх вий гэж айсан Хатанбаатар чойжин ламын араас дараа дараагаар хүн явуулж байв.

	Удалгүй Жалханзын хүрээнд улаан армийн анги хүрэлцэн ирсэн, манай ар тал бэхэжсэн тухай баяртай мэдээг Жалханз гэгээнээс авлаа. Мөн удалгүй энэ ангийн даргаар Затулей ирснийг бид мэдэв. Гэтэл Унгерн Сэлэнгээс ухарч Улиастай тийш ирэх тухай түгшүүртэй мэдээ авав. Унгерн удахгүй Мөрөнд ирэх ба тэндээс Жалханзын хүрээг дамжин Улиастай руу явж магадгүй гэсэн мэдээг Жалханз гэгээн ирүүлжээ. Тэгээд Жалханз өөрийн хийдийг орхин ууланд гарч явсан ажээ. Улаан армийн ангийг Хатгал руу шилжүүлсэн тул гэгээний хүрээг хамгаалахыг Хатанбаатараас хүссэн байв.

	Бид Затулейгаас бас зурвас авав. Мөрөн тийш тагнуул явуулсан ба Хатгалд элч довтолгосон, хэрэв мэдээ батлагдвал маневрлахаас өөр замгүй болсон болон Жалханз гэгээн санаа их зовж, ууланд гарч явахаар завдан буйг мэдээлсэн байв.

	Ар талаас ирж буй эдгээр түгшүүрт мэдээ биднийг сандаргав. Жалханзад туслах ямар ч боломжгүй байснаар барахгүй Хатанбаатар өөрөө хүнд байдалд орсон байлаа. Тэрээр чойжингийн хойноос бараг өдөр болгон элч довтолгож байв.

	Тэрээр намайг тайтгаруулан хэрэв цагаантан ирвэл миний гэрийнхнийг нэн бөглүү газарт нууцлан, найдвартай хүмүүсээр хоол хүнс зөөлгөж байх болно гэж хэлдэг байлаа. Тэгээд ачаа хөсгөө нуун далдлаад маневрлан явна. Дараа нь цагаантны ар талд гарч, Хатгалтай холбоо тогтоож аваад байлдана гэж хэлж байв.

	Тэгсээр байтал чойжингийн тухай анхны мэдээ ирэв. Тэр нэг олзлогдсон хүнтэй, хоёр хүнээ алуулсан, нэг-хоёрын зэрэг шархадсан хүнтэй буцаж ирэв. Энэ ойворгон залуу лам Дамбийжанцан шиг аашлахыг хүссэн ажээ.

	Хатанбаатарыг Хатгал явсан хойно чойжин лам өөртөө шинэ туг хийлгэж, түүнийгээ хүний цусаар тахих гэж шийджээ. Олзлогдсон гурван цагаантны хоёрыг нь алж тугаа тахисан ба гурав дахь нь өөрийгөө хорлосон76 байв. Тэгээд энэ тугаа мандуулан баруун зүгт яруу алдар хайж давхиулсан нь тэр байжээ. Тэрээр бүр Ховд хүртэл явж, тэндээс Кайгородовыг хөөн зайлуулах бодолтой байхад нь Хатанбаатар түүнд саад болсон гэнэ. Аз болж тэрээр гарз хохирол багатай буцаж ирэв.

	Хатанбаатар Завханаас буцаж ирснийхээ дараа шилдэг 18 эрийг тагнуулд явуулж цагаантан хаашаа явж буйг тодруулах зорилго тавьсан юм. Тэд замд санамсаргүй бүлэг цагаантны (30 хүнтэй) унаа морийг сэм хулгайлан авч холдуулан хөөж яваад чойжингийн отрядтай уулзалджээ. Чойжин тэдгээр цагаантныг баривчлан авах гэж бодсон боловч чадалгүй Хатанбаатар дээр эргэж ирсэн ажээ.

	Хатанбаатар чойжин ламыг залхаан цээрлүүлэх гэсэн боловч дараа нь тэр санаагаа орхиж нэн даруй Да Хүрээ рүү буцаажээ. Чойжин явахдаа өөрийгөө цагааны эсрэг эрэлхэг тэмцсэн тул шагнах тухай асуудлыг улаан цэргийн командлалд тавьж өгөхийг надад хүссэн билээ.

	Удалгүй Казагранди алагдсан, түүний отрядыг Сухарев командлах болсон, Сэлэнгэ дээр монголчууд Унгернийг олзлон Хатанбаатарын найз Щетинкинд77 шилжүүлэн өгснийг бид мэдэв.

	Бүр Улиастайд бослого гаргахаас өмнө Дамбийжанцан монголд дахин орж ирсэн ба шинэ отряд эмхлэн байгуулсан, цагаантан түүнийг өөрийн талд татахыг оролдсон, Дамбийжанцан тэдэнтэй нийлээгүй ба ер нь цагаантантай нийлсэн монголчуудыг хатуу ширүүн залхаан цээрлүүлж байна гэсэн сураг чимээ олонтоо сонсогдсон билээ. Тэр үед Дамбийжанцан Засагт хааны нутагт байжээ.

	Дамбийжанцан Улиастайн бослогод шууд оролцоогүй ч бослогын дараа өөрийн отрядын хамт Улиастайд ойрхон ирж, тэгснээрээ Казанцеваар удирдуулсан цагаантан Улиастайд буцаж ирэхэд саад болсон ба мөн цагаантан Засагт хааны нутагт орохоос айж Ховдыг чиглэн одоход дам түлхэц үзүүлсэн юм. Дамбийжанцан Хатанбаатарт захидал ирүүлж цаашдаа хамтран ажиллах төлөвлөгөө хэлэлцэхийн тулд түүнийг өөрийг нь болон намайг хүрэлцэн очихыг урьсан юм.

	Эхний үед Хатанбаатар Дамбийжанцан дээр очихоос татгалзахгүй байсан боловч би түүнийг ятгаж болиулсан юм. Тэгээд ч Хатанбаатар «Хэрэв бидэнтэй хамтран зүтгэхийг хичээж байгаа бол Улиастайд хүрээд ирэг л дээ. Бидэнтэй ярилцаж болно биз дээ» гэсэн билээ. Хатанбаатар түүнийг урьж захидал явуулсан боловч Дамбийжанцан ирээгүй билээ. Бид ч удалгүй Хатгал тийш явсан юм.

	Дараа Дамбийжанцан дахин бие хүн явуулж, өөрөө ирж чадахгүй байгаагийн олон шалтгаан зааж биднийг заавал ирэхийг хүсэв. Энэ удаад Хатанбаатар эрс шийдвэртэйгээр «Дахин төвөг удах гэж байгаа юм. Би очихгүй. Би харин Заяын хүрээний чигт явлаа. Тэнд цагааны үлдэгдэл байна гэнэ» гэж билээ.

	Намар дөхөж байв. Уулын оройд цас хаялж эхэллээ. Миний гэрийнхэн майханд сууж байдаг. Хатанбаатар намайг Хатгал руу дөхөх болсон юм биш үү гэнэ. Нэг удаа «Хүйтрэхээс өмнө гэрийнхнийгээ Хатгалд аваач. Би ч бас Заяын хүрээ дөхье. Одоо энд цагаантан байхгүй болсон хойно юу хийж байх вэ. Айх зовох юу байх вэ! Хурдан явж үз!» гэсэн билээ.

	Хэдэн өдрийн дараа бид ар талын хуаранд хүрэлцэн ирэв. Энд Хатанбаатар бидэнд морь, тэмээ өгч газарчин томилж, зам явах бичиг шийтгэн олгож, бид хоёр тийш салж явсан билээ. Хатанбаатар цагаантны үлдэгдлийг цохих, бид Хатгал орохоор хөдлөв78.

	Биднийг Жалханзын хүрээнээс хол бус явж байтал Дамбийжанцаны элч нар, баян хээнцэр хувцасласан, маузер болон тав үсэрдэг буу үүрсэн хэсэг хүн биднийг гүйцэж очив79. Тэд өөрийн ламын явуулсан мандлыг (өргөл барьцыг) Жалханз гэгээнд хүргэхээр явж байгаа ажээ. Тэд Дамбийжанцаны зурвас бичиг болон ам зөвлөгөөг надад дамжуулав. Дамбийжанцан бид бүхнийг бядан тэнүүчилж явааг мэдсэн ба Зөвлөлт Орос руу гарахыг сайшаахгүй байгаа ажээ. Зөвлөлт Орост иргэний дайнтай, өвчин, өлсгөлөн их дэлгэрсэн, тийшээ явснаас эндээ үлдсэн нь дээр. Гэр орон, хөрөнгө мөнгө өгнө, тэгээд өөрийн нь (Дамбийжанцаны) хамт амьдрахыг зөвлөсөн байв. Сүүлд бүх юм амгалан тайван болсон цагт Зөвлөлт Орост буюу Хятадад явахад хэзээ ч оройтохгүй гэж зөвлөжээ.

	Жалханзад өргөл барьц ирүүлэхдээ түүнийг өөрийн нь тэнд, аюулгүй газарт, Дамбийжанцаны хамгаалалтад ирэхийг урьж, Оросын хилийн орчимд суух аюултай гэж зөвлөсөн байлаа.

	Дамбийжанцаны тийш явах хүсэл Жалханзад байгаагүй нь мэдээж хэрэг. Тэрээр мандлыг нь хүлээн авч элч төлөөлөгчдийг нь халуун дотно дайлаад хариу бэлэг өгч баярлуулав. Мөн Дамбийжанцанд өөрт нь бэлэг явуулж анхаарал халамж тавьсанд нь баярлаж байгаагаа илэрхийлж, талархал хүргэв. Монголын засгийн газрын ерөнхий сайд болохоор төрийн их ажилтай, өөр тийш явах зав боломжгүй гэж бичжээ. Одоо Богдын хүрээ орох гэх байгаа ба тэнд удтал үлдэж ажиллах ёстой гэж бичжээ. Мөн улаантантай сайн харилцаа тогтоосон, цагаантныг цөмийг хөөн зайлуулсан, одоо аюулгүй боллоо гэж бичсэн байна.

	Дамбийжанцанд бас би захидал бичив. Нутагтаа урьж халамжилсан явдалд баярлаж байгаагаа илэрхийлж, болж буй үйл явдлаас гадуур, хаана нэгэн бөглүү газар суулгүй, хурдан нааш ирж цагаантны эсрэг тэмцэлд оролцохыг өөрт нь зөвлөв. Түүнчлэн хувьсгалт Монгол улсыг байгуулах хэрэгт гар бие оролцохыг зөвлөсөн билээ.

	Гэвч Дамбийжанцан зожиг салангид байр суурь баримталсан хэвээр үлдсэн юм. Тэрээр цагаантантай нийлээгүй ба одоо улаантантай нийлэхийг бас хүсэхгүй байв. Тэгээд Маажин сан гэдэг газар тайван аж төрөхийг хүссэн боловч уулаас байр суурьгүй хүн тогтож чаддаггүйн адил, Дамбийжанцан нэг байранд сууж чадаагүй билээ.

	Хатгалаас хоёр өртөө газарт бид Центросоюзын төлөөлөгчтэй уулзсан ба тэр хүн бидэнд захидал гардуулав. Намайг Центросоюзын захиргааны коллегийн төлөөлөгчтэй хэлэлцээ хийхийн тул яаралтай хүрэлцэн ирэхийг хүссэн байв. Тэр хүн одоо Ханхад байгаа бөгөөд Эрхүүд яаруу буцах ёстой ажээ. Бид шөнөжин давхиулсаар Хатгал хүрч, өглөө эрт улаан армийн цэргүүд пиг дүүрэн суусан «Монгол» хэмээх жижиг усан онгоцонд сууж Ханх явав. Тэнд намайг Центросоюзын Хөвсгөлийн районы салбарын даргаар томилжээ. Энэ бол 1921 оны есдүгээр сарын 16 билээ.

	Центросоюзын харьяа, монголын баруун хойд хязгаараар цацагдсан мал бэлтгэлийн газруудаас зөвхөн Хатгалын бааз л ажиллаж байсан нэртэй бодовч ихээхэн тоногдсон байв. Энд улаан армийн хамгаалалтын доор мал бэлтгэлийн ажил явагдаж байлаа.

	Улс орны гүн тийш мал бэлтгэгчдийг явуулах бололцоотой болов. Гэвч цагаантны жижиг бүлэг дээрэмчид үүгээр түүгээр тэнүүчлэн хулгай дээрэм хийсээр байлаа. Намайг Ханхаас буцсаны дараа өдөр Ханхаас арав-арван таван километрийн зайтай Багт толгой гэдэг газарт Шубинээр80 удирдуулсан цагааны дээрэмчдийн үлдэгдлийг улаан армийн анги илрүүлэн олзолсон байв.

	Нутгийн хүн ардад бараа нийлүүлэх, тэднийг цагаан мөнгөтэй болгох, мал мах худалдан авах шаардлага маш их байв. Мал бэлтгэгчдийг ирүүлэхийг хүссэн хүсэлт тал талаас ирэх ба зарим нь өөрсдөө малаа тууж Хатгалд ирдэг хүмүүс ч байлаа. Гэвч цагийн байдал болгоомжтой байхыг шаардаж байлаа. Бид мал бэлтгэлийн төвийг Хатгалд байгуулах ба Жалханзын хүрээ, Мөрөн зэрэг хамгийн аюул багатай газруудад мал бэлтгэлийн цэгүүд байгуулахаар шийдэв. Цаг оройтсон, хүйтний эрч чангарсан боловч нутгийн ардуудаас мал зарахаар тууж ирэгчид олширч байв. Эрхүүгээс биднийг цагаан мөнгө, цай, бусад таваараар хурдан хангав. Бид улаан арми болон Зөвлөлт Оросын хүн ардын хэрэгцээнд зориулж олон мал богинохон хугацаанд бэлтгэж Эрхүү рүү туулгаж байсан юм.

	Хэрэв Улиастайн хязгаар ба Хөвсгөл орчимд цагаантны эсрэг тэмцэл үндсэндээ дууссан, тайван цаг эхэлсэн бол Ховд хязгаарт энэ тэмцэл дөнгөж эхэлж байлаа. Кайгородовоос зугтан зайлсан Хатгал хүртэл эсэн мэнд явж ирсэн ганц хоёр зоригт эрс Ховдын явдлын тухай бидэнд ярьж байсан юм. Байкаловын отрядынхан Толбо нуур81 дээр эрэлхэг гавьяа байгуулсан тухай Бриллиантов, Шатов хоёр бидэнд ярьсан юм.

	Жалханз гэгээн, Хатанбаатар хоёртой тогтоосон манай холбоо одоо зөвхөн мал бэлтгэлээр хязгаарлагдсангүй. Байкаловынханд ямар нэгэн аргаар туслахыг би Жалханз гэгээнд хүссэн юм. Мөн ийм утгатай захиаг Хатанбаатарт явуулсан билээ. Тэрээр Байкаловынхны тухай анхны эмгэнэлт мэдээг авмагцаа түүнд туслах зорилгоор өөрийн отрядыг авч баруун зүгт довтолгосон боловч өөрийн нь хүч сул тул Да Хүрээнээс ирэх нэмэгдэл хүчийг хүлээхээс өөр замгүй болжээ. Замдаа Сокольницкийн цагаантантай тулгарч харилцан буудалцсан боловч Сокольницкий82 хятад руу зугтан арилав. Бийскээс ирсэн улаан цэргийн анги Байкаловынхныг чөлөөлсөн тухай баяртай мэдээг удалгүй Хатанбаатар авчээ. Мөн үед Кайгородовын отряд Алтай өөд гарч явсан ба Бакич, Казанцевын отряд Урианхайг чиглэн хөдөлсөн байв.

	Одоо Хатанбаатар өвлийн хүнд хэцүү нөхцөлд цагаантантай тэнцвэргүй тэмцэлд орсон юм. Улаангомд байхдаа Хатанбаатар гайхамшигт зоригт жанжин төдийгүй, уран аргатай дипломат мөнийгөө дахин нэг удаа харуулсан билээ. Тооны ба чанарын хувьд Хатанбаатарынхаас хавьгүй илүү хүчтэй отряд командалсан хаант оросын туршлагатай генералуудыг буулган авсан юм. Нүүдэлчин ардын дундаас гарсан энэ гайхамшигт жанжин Улаангомд оросын факторийн байранд Бакич болон түүний генералуудтай удтал хэлэлцээр хийж, цай оочин сууж байжээ. Тэдгээр генералууд Хятад руу зугтан зайлах боломж олж авахын тулд Хатанбаатарт зүйл бүрийн шаардлага тавьж байв. Тэр бүх шаардлагыг эс хангавал Улаангомыг эзлэн авч өвөлжинө гэж заналхийлж байв. Хүнс хоол, хувцас, гэр орон сууц гаргаж өгөхийг шаарджээ. Хатанбаатар энэ үед тэдэнтэй наймаалалцан тэдэнд зүйл зүйлээр тусална, энэ хэргийг бүтээнэ гэж амлаж байжээ. Энэ үед Магсаржавын цэргүүд хэсэг хэсгээрээ тасран гэр майхан, хүнс хоол бэлтгэн зэхэж тархай бутархай уван цуван ирж буй Бакичийнхныг угтан авч Улаангомд олон өөр хашаа байранд жижиг жижиг хэсгээр нь хуваан байрлуулж гэнэ. Тийнхүү Бакичийнхныг байрлуулсны дараа гэв гэнэт хэсэг хэсгээр нь бүслэн авч зэвсгийг нь хураан тэргүүн отрядыг нь олзлон авчээ. Үлдсэн хэсгийг нь өмнөөс нь угтан очиж зэр зэвсгээ хураалга. Та нарын түрүүнд ирсэн цэргүүд бууж өгсөн гэж шаардлаа. Зэвсгээ хураалгасан цагаантнууд ч энэ хэлж байгаа зүйл үнэн болохыг баталжээ. Бакичийн бүх отрядыг буулган авсны дараагаар Хатанбаатар олзлогдогчдод хандан, та бүхэн цөм баривчлагдсан учир байгаа буу зэвсгээ нэн даруй хураалга, тэгээд халуун усанд орж амран алс холын замд явахад бэлтгэх хэрэгтэй гэж хэлжээ.

	Ийнхүү Улаангомд Бакичийн отрядыг буу дуугаргалгүй олзлон авчээ. Генерал Бакичийг штабын нь (18 хүний) хамт Хатанбаатар нийслэл хүрээнд хүргүүлэв. Дараа нь Бакич ба түүний штабынхныг Новосибирскт хүргэж тэнд цэргийн шүүхээр хэргийг нь шүүж зохих шийтгэл ногдуулсан юм.

	Казанцев бол Атамановка тосгоны орчимд алагдсан ба отряд нь Урианхайн партизан нарт бууж өгсөн билээ.

	Ийнхүү Ховд хязгаарт цагаантны эсрэг бараг өвөлжин явагдсан тэмцэл дууссан билээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

Заметки

		[←1]
	 Хайсан гүн, Удай ноён, Манлай баатар Дамдинсүрэн, Тогтох тайж, Баяр тайж зэрэг тайж ноёдыг хэлж байна. (КОММЕНТАРИ буюу ТАЙЛБАР хэсэгт байсан тайлбарыг цаашид ийм өнгөөр тэмдэглэв (ЦБ))




	[←2]
	 Халх, халхавч (ЦБ)




	[←3]
	 Алс Дорнод дахь нөлөөний хүрээг хуваах тухай асуудлаар Оросын байр суурь бол 1907—1910 оны болон 1912 оны орос-японы хэлэлцээгээр тодорхойлогдож байв. Бүр 1911 оны наймдугаар сарын 2-нд А. А. Нератов В. Н. Коковцевт бичихдээ: «Алс Дорнод дахь манай бодлогын үндэс бол Японтой хийсэн хэд хэдэн хэлэлцээр ба Манжуур дахь олон улсын амьдралын үндсэн асуудлаар тогтон буй үйл ажиллагааны нийтлэг чанар мөн. Алс Дорнод дахь манай энх тайван, аюулгүй байдлын энэ гол хүчин зүйлийг аюулд учруулахгүйн тулд... болгоомж хэрэгтэй» («Международные отношения...» П сср., т. XVIII, ч. 1, стр. 227). Оросын хаант засгийн газар энэ байр суурийг 1912 оны аравдугаар сарын 3-нд Монголтой хэлэлцээр байгуулахдаа, 1913 оны аравдугаар сарын 23-нд орос-хятадын тунхаглал гаргахдаа, 1915 оны зургаадугаар сарын 7-нд Хиагтын хэлэлцээрт гарын үсэг зурахдаа баримталж байсан юм.




	[←4]
	 Удай бол Өвөр Монголын засаг ноён. Түүний хошуунд манжийн эсрэг хөдөлгөөн хүчтэй өрнөж, бусад хошуудыг ч бас татан оролцуулах болов. Бээжин дахь Оросын төлөөлөгчийн газраас 1908 оны тавдугаар сарын 21-нд мэдээлэхдээ Удайн хошуунд «үймээн гаргагч дээрэмчдийн хүчирхэг бүлэг» бий болж хятадын цэргийн эсрэг амжилттай тэмцэж байна (ЦГИА СССР, ф. 560, оп. 28. д. 314, лл. 67—68, 230). 
Удай 1912 оны наймдугаар сард өөрийгөө Халхад нийлснийг албан ёсоор зарлажээ. Хятадууд Өвөр Монголын эсрэг дайны үйл ажиллагааг эхэлмэгц Өргөөгийн засгийн газар зэвсэг худалдахыг Оросоос хүссэн ба Удай ч мөн тийм хүсэлт тавьжээ. Есдүгээр сарын эхээр Оросын засгийн газар Гадаад монголыг хамгаалахын тулд монголчуудад зэвсэг худалдсан ба гэвч энэ бол Өвөр Монголыг зэвсгээр хангах гэсэн хэрэг биш байв. «Международные отношения...» сер II, т. XX, ч. 2, стр. 121, 152, 169. 303-ыг үз. Энэ үндэслэлд нийцүүлэн В. Н. Коковцев, С. Д. Сазонов нар Япон ба бусад гүрний дургүйцлийг төрүүлэхгүйн тулд Удайд зэвсэг олгох боломжгүй гэж үзсэн ба харин II Николай бол «Зэвсэг олгох тухай асуудлыг цэргийн яамны сайдтай зөвлөлдөх» гэж цохжээ. Нэгэнт тийм болсон учраас ГЯЯ «Эзэн хааны илэрхий хүслийг гүйцэтгэхийн тулд Удай ноёнд ямар нэгэн юм өгөх» гэж шийдсэн байна (мөн тэнд, стр 152, 168-169, 293). 1912 оны есдүгээр сард хятадууд Удай ноёны хошууг эзэлж ноён өөрөө Өргөө рүү зугтжээ. Үүний учир Удайд зэвсэг нийлүүлэх асуудал аяндаа алга болов. Удай Өргөөд ирээд шүүх яамны дэд сайдын тушаалд томилогдож, 1913 оны сүүл, 1914 оны эхээр Орост очсон монголын төлөөлөгчдийн бүрэлдэхүүнд оролцсон ба 1914-1915 онд Хиагтад болсон гурвын хэлэлцээрт оролцож байв. 
 




	[←5]
	 1913 оны аравдугаар сарын 23-нд Бээжинд орос-хятадын тунхаглалд гарын үсэг зуржээ. Хятадаас гадаад монголыг захирах эрхийг Орос зөвшөөрөн хүлээсэн байна. Дотоод удирдлага болон эдийн засгийн талын асуудалд Хятад улс гадаад монголын автономит эрхийг зөвшөөрөхийн хамт монголд өөрийн цэргийг оруулахгүй байх үүргийг өөртөө хүлээсэн байна. Үүнтэй холбогдож монгол, хятадын хоорондох байлдааны ажиллагааг зогсоож 1913 оны арван хоёрдугаар сард Кузминский, Балт ван хоёр Алтайн нуруугаар тогтоосон цэрэггүй бүсийн тухай хэлэлцээрт гарын үсэг зурсан байна. «Сборник дипломатических документов по монгольскому вопросу», Пг., 1914, стр, 23. «Царская Россия и Монголия в 1913—1914 гг.», — «Красный архив», 1929, т. 37, стр. 21—25 и сл., И. М. Майский, Современная Монголия, стр. 256—257-ыг үз.




	[←6]
	 Монголын анхны хотууд бүр эртний дундад зуунд үүссэн ба зөвхөн цэргийн хуаран төдийгүй, худалдаа, гар үйлдвэрлэлийн төвийн хэлбэрээр үүссэн юм. «Древнемонгольские города», М, 1965; X. Пэрлээ, К истории древних городов и поселений Монголий, — «Советская археология», 1957, № 3.




	[←7]
	 Вогау и К°-ийн пүүсийг XIX зууны 40-өөд онд Германаас ирж Оросын харьяат бологчид анх үндэслэжээ. XX зууны эхээр оросын цайны бүх худалдааны гуравны нэг нь энэ пүүсийн мэдэлд байв. 1870 оноос энэ пүүс аж үйлдвэрийн ажил эрхлэх болов. 1916 онд худалдаа-аж үйлдвэрийн 20 газартай, 51 сая рублийн капиталтай хүчирхэг том концерн болсон байв («Материалы по историй СССР», вып. VI, 1959, стр. 643—739). 
XX зууныг гартал Монголд «юм бүхэн зардаг, юм бүхнийг авдаг» оросын харьяа жижиг ба дунд зэргийн пүүсүүд зонхилж байсан юм. XX зууны эхээр Баруун Монголд том тусгай пүүсүүд, Стукен и К° (1904) бий болж ноос худалдан авдаг (жилд 100 мянган пүү хүртэл), А. В. Швецов (1911) мөн ноос, хонины арьс, үхрийн шир, ангийн үс авдаг болжээ (И. М. Майский, Современная Монголия, стр. 206). 




	[←8]
	 Хиагт бол XVIII зууны эхнээс Оросоос Монгол ба Хятадад нэвтрэх хаалга болж Хиагт-Өргөө-Хаалганы тээврийн их замын эх болж хувирсан байна. XIX зууны эцэс хүртэл хятад оросын хоорондох таваарын ихэнх нь Хиагтаар дамжих болжээ.




	[←9]
	 Тэр үед Мөрөнд хятадын 6, оросын 5 пүүс, тухайлбал: «Коковин и Басов», «Баязитов и Комаров», «Шергин, Стухен и К°», «Горбонос и К°» наймаа хийж байв. 1918 онд Мөрөн дахь оросын шилжин суугчид 50 хүн байсан юм.




	[←10]
	 Г. М. Осокин бүр 1906 онд бичихдээ: «Байгал нуураас зүүн, баруун ба өмнө талын бүх нутаг цөм зөвхөн ганц «монголоос мал авдгийг мартаж болохгүй» («На границе Монголий», СП б„ стр. 239).




	[←11]
	 «Русское экспортное товарищество» бол 1908 онд Москвагийн аж үйлдвэрийн районы фабрикийн эзэд оросын мануфактурыг Ойрын ба Алс Дорнодын зах дээр гаргах зорилгоор байгуулагдсан юм. «Товарищество»-гийн салбарууд Перс, Турк, Афганистанд байв. 1912 онд түүний салбарууд Монголд, Өргөө ба Улиастайд нээгдсэн юм. Монгол дахь түүний ажиллагааны тухай А. В. Бурдуков, Сибирь и Монголия, — «Сибирские огни», 1928, № 2, стр. 150—151, А. П. Болобан, Монголия в ее современном торгово-экономическом отношении, Пг., 1914, стр, 165—170 тус тус бичсэнийг уншина уу.




	[←12]
	 Зохиогч буруу хэлж байна. Москвагийн худалдааны экспедицийнхэн бичсэн нь: «Монголд очихоор явж буй хүмүүс Хиагтад аль болохуйц удаан байж, Монголын тухай, түүний худалдаа, эдийн засгийн амьдрал, ахуй байдлын онцлогийг, Монголтой хийж байсан олон зуун жилийн харилцааны залгамж холбоо бүхий ба монголын материалын болон оюуны соёлыг сайн судалсан Хиагтын хууччуулаас аль болохуйц бүрэн дүүрэн материал цуглуулах хэрэгтэй гэдгийг би хувийн туршлагад үндэслэн зөвлөж байна... Хиагтад удаан сууж түүний бүх онцлогийг анхааралтай судалсан хүн орчин үеийн монголыг танин мэдэх бат суурь дэвсгэртэй болж авна» («Московская торговая экспедиция», стр. 81—82, 86—87, түүнчлэн М. И. Боголепов и М. Н. Соболев, Очерки русско-монгольской торговли, стр. 45-ыг үз). Мөн РГО (Оросын газарзүйн нийгэмлэг — Э. Б)-гийн орон нутгийн салбар Монголыг идэвхтэй судалдаг байсан юм. Е. Даревская, Изучение Монголий Троицкосавско-Кяхтинским отделением РГО. — «Труды Кяхтинского музея», Улан-Удэ. т. 18, 1961, стр. 60—74-ийг үз.




	[←13]
	 А. Я. Миллер Монголд ирэхээсээ өмнө Бухара, Тегеранд орчуулагч, Ливерпул, Астрабад, Тавризад консулаар тус тус ажиллаж байжээ. 1913 оны наймдугаар сарын 1-ээс 1915 оны долоодугаар сарыг дуустал Монголд ерөнхий консул, дипломат агентаар ажиллажээ.




	[←14]
	 Хиагтын хэлэлцээрт монгол талаас оролцсон Эрдэнэ жонон бэйс Ширниндамдин (шүүх яамны дэд сайд), Түшээт чин ван Чагдаржав (сангийн яамны сайд), Удай ноён (шүүх яамны дэд сайд), гүн Цэрэндорж (гадаад явдлын яамны сайд) зэрэг ноёд түшмэдийн тухай өгүүлж байна. Цэрэндорж бол эдгээрийн дотроос хамгийн мэдэгдэм хүн байв. Өргөөд оросын консулын газрын дэргэдэх орчуулагчийн сургуулийн орос сурагчдад олон жил монгол хэл бичиг заасан ба Ханддоржийн үед гадаад явдлын яамны дэд сайд байсан юм. Ханддорж, Сайн ноён хан нарын хамт Орост очиж байв. 1921 оны хувьсгалын дараа БНМАУ-ын ерөнхий сайд (1924—1928) байв.




	[←15]
	 Жамсрангийн Цэвээн бол (1880—1940) — монголч эрдэмтэн, буриад ба монголын түүх, соёлын талаар судалгааны олон зохиол бичсэн, 1911—1912 оны монголын үндэсний эрх чөлөөний хөдөлгөөнд идэвхтэй оролцож явсан. Байгалаас зүүн тийш орших Агын аймагт төрсөн, Санкт-Петербургийн гимнази, Эрхүүгийн багш нарын семинар, Петербургийн их сургуулийг тус тус төгссөн (түүний тухай П. Балданжапов, 80-летие со дня рождения Ц. Ж. Жамцарано, — «Народы Азии и Африки —, 1962, № 1, стр. 217, В. Д. Цибиков, Цыбен Жамцарано, — «Труды БКНИИ» вып. 10, серия историческая, 1962, стр. 121—140, «Сибирская советская энциклопедия», т. 1, стр. 904-ийг үз).




	[←16]
	 Лушниковынхан — Хиагтын хамгийн соёлтой гэр бүлийн нэг байв. Тэднийх бол том пүүсийн эзэн юм. Пүүсийг үндэслэгч А. М. Лушниковын тухай декабрист М. Бестужев халуун талархалтай бичиж байсан ба тэрээр Селенгинскээс ирэх болгондоо тэднийд буудаг байжээ. «Кяхтинский листок», 1862, № 6-г үз. Хиагтад Лушниковынд олон жуулчин бууж сууж байсан юм. И. И. Попов, Минувшее и пережитое, ч. II, Л., 1924, К. И. Назимов, Страничка из историй Кяхты, — «Восточное обозрение», 1901. VI. 28-ыг үз. Лушниковынхан бол «Байкал» сонины редакторууд ба хэвлэгчид байсан юм. Тэдний хэвлэх үйлдвэрт Р. Б. Бимбаевын зохиосон орос-монгол толь бичгийг хэвлэсэн билээ.




	[←17]
	 А. В. Бурдуковын байгуулсан Нөхөрлөлийн тухай хэлж байна.




	[←18]
	 Автономит монголын үеийг хэлж байна. Ред. тайлбар.




	[←19]
	 Н. А. Второв — 1866 онд Эрхүүд үндэс суурийг нь тавьсан Сибирийн худалдааны том пүүсийн эзэн.




	[←20]
	 Савва Владиславич Рагузинский бол 1725—1727 онд хятадтай хэлэлцээр хийж, 1727 оны аравдугаар сарын 21-нд Хиагтын гэрээ гэгчийг байгуулсан хүн. Тэр гэрээний үндсэн хэсэг нь хилийн тухай 1727 оны наймдугаар сарын 20-нд баталсан Буурын гэрээ гэгч байсан юм.




	[←21]
	 Дмитрий Петрович Першин — сибирийн угсаатны судлалч, сэтгүүлч (нууц нэр нь «Дмитрий Даурский»), Оросын газар зүйн нийгэмлэгийн Дорнод Сибирийн салбарын идэвхтэй зүтгэлтэн, 1912 оны сүүл, 1913 оны эхээр Монголд оросын худалдааг хөгжүүлэх асуудлаар Эрхүүгийн ерөнхий захирагч Л. М. Киязевийн хийлгэсэн зөвлөгөөнийг бэлтгэх ба явуулахад идэвхтэй оролцсон юм. Д. П. Першиныг томилон явуулсан зорилго бол Монголын дундад хэсгийн зам харилцааны байдал, тэндэх оросын худалдааны байдалтай ойр танилцах зорилготой байсан юм.
Улиастайд А. В. Бурдуковтай хийсэн ярианыхаа тухай Першин «Эрхүүгийн ерөнхий захирагчийн дэргэдэх онцгой даалгаврын түшмэл, коллегийн ассистент Першин 1914 оны зун Халх Монголын Засагт хан, Сайн ноён хан, Түшээт ханы аймгаар томилолтоор явсан тухай тайлан» илтгэлдээ бичсэн билээ. Иркутск, 1914, стр. 33, 1915 оны хавар Д. П. Першин Өргөөд Монголын үндэсний банкны даргаар томилогдсон байна. 1920 онд Хятад руу гарч явжээ. 




	[←22]
	 А. В. Бурдуков бол Г. Н. Потанинтай олон жил захидал бичгээр харилцаж байсан бөгөөд тэдгээрийн харилцан бичсэн 25 захидал нь А. В. Бурдуковын «В старой и новой Монголии» номын хавсралтад бий. — Э. Б.




	[←23]
	 Георгий Дмитриевич Гребенщиков (1882—1964) бол 1910 онд «Жизнь Алтая» сонины редактор байсан юм. Өөрийн зарим бүтээл, тухайлбал. «В полях» (1912), «Ханство Батырбека» (1913) зэрэг зохиолыг М. Горькийн туслалцаатайгаар нийслэлийн «Современник», «Летопись» сэтгүүлүүдэд хэвлүүлсэн юм. 1914—1915 онд түүний өгүүллийн түүвэр «В просторах Сибирии» гэдэг нэртэй хоёр боть хэвлэгджээ. Өөрийн зохиолд Баруун Сибирийн тариачид, нүүдэлчин киргизүүдийн амьдралыг харуулсан юм. Октябрийн хувьсгалын дараа гадаадад гарчээ.




	[←24]
	 Вячеслав Яковлевич Шишков (1873—1945) — Зөвлөлтийн нэрт зохиолч, 1894 оноос Сибирьд зам харилцааны хайгуулын инженер байсан. Анхны бүтээл «Хуш» өгүүлэл нь 1908 онд «Сибирская жизнь» сэтгүүлд нийтлэгдсэн. Дараа нь Сибирийн тухай олон өгүүллэгүүд бичиж Сибирийн тариачдыг дүрсэлсэн байна. 1915 онд «Тайга» тууж бичсэнийг нь М. Горький сайшааж баяр хүргэсэн юм. Тэр тууж «Летопись», «Чуйские были» сэтгүүлүүдэд нийтэлжээ.




	[←25]
	 Михаил Дмитриевич Хомутов — А. В. Бурдуковын үеэл дүү, дотнын нөхөр. Олон талын авьяас билигтэй хүн байсан юм. 1903—1910 онд Мокинд ажиллаж байгаад Петербургт очиж тэнд зураач Вандакуровт шавь орж суралцсан ба дараа нь түүний хамт Парис оржээ. С. Гребенщиковтай Петербургт танилцсан байна. 1914 оны сүүлээр Монголд эргэн ирж А. В. Бурдуковын «Нөхөрлөлийн» гишүүн болжээ. Түүний тухай А. В. Бурдуковын захидлуудад бий ба А. В. Бурдуковын архивд ч бий. 
 




	[←26]
	 Владимир Матвеевич Бахметьев (1885—1963) 1905 оноос хувьсгалт хөдөлгөөнд оролцсон, 1908 онд Сибирьд цөлөгдсөн, 1909 оноос ОАСД(б)Н-ын гишүүн, 1909 оноос хойш хаант засгийн мөрдөлт хавчилтад нэг биш удаа өртөгдсөн байна. 1905 оноос «Обская жизнь», «Сибирская жизнь», «Сибирский студент», «Сибирские записки» зэрэг сонин сэтгүүлд зохиол бүтээлээ нийтэлж байсан ба «Сибирская новь», «Сибирский рабочий» гэдэг социал-демократын сониныг редакторлаж байв. 1910—1917 онд олон өгүүлэл бичсэн нь сибирийн ажилчин, тариачин, дарлагдсан улс түмэн, цөллөгийн хувьсгалчдын дүрүүд байсан юм. 1917——1918 онд Бахметьев Томск хотын ардын боловсролын хэлтсийг удирдаж байв. 




	[←27]
	 Григорий Иванович Гуркин — алтайн үндэсний дүрслэх урлагийг үндэслэгч. Анхан шатны боловсролыг өөрийн төрөлх тосгон Улалд олсон ба дараа нь Бийскийн шашны сургуульд суралцаж байхдаа зурагт дуртай болсон юм. Угсаатны судлалтан, нийтлэгч А. Анохины зөвлөснөөр Гуркин Петербургт очиж, нэгэн жил алдарт зураач И. И. Шишкинээр хичээл заалгаж түүнийг нас бармагц уран зургийн Академид сайн дурын сонсогчоор орж суралцаад нүүдлийн үзэсгэлэнгийнхний нөхөрлөлийн гишүүн болжээ. 1905—1907 оны хувьсгалын үеэр Алтайд эргэн ирж 1916 он хүртэл амьдран сууж Алтайн байгалийн үзэсгэлэнт байдлыг харуулсан олон сайхан бүтээл туурвижээ. Томск хотод түүний зургийн үзэсгэлэнг нэг биш удаа (1907, 1910, 1915) гаргасан юм. 1914 онд В. Я. Шишков, В. М. Бахметьев нарын болон бусад зохиолчдын зохиолын эмхэтгэл «Алтайн түүвэр»-ийн зургийг зуржээ. 
А. В. Бурдуков Г. И. Гуркинтэй бүр 1920 онд Улаангомд анх уулзсан бөгөөд Г. И. Гуркин иргэний дайны хөл үймээнээр юмны учрыг олоогүйн эрхээр дүрвэж буй цагаантныг дагаж Улаангомд ирсэн байв. А. В. Бурдуков 1922 оны зургаадугаар сарын 22-нд И. Г. Сафьяновт бичсэн захидалдаа «Алтай дахь түүний үйл ажиллагааг мэдэхгүй, гэвч Монголд ирээд туйлын ядуу зүдүү амьдарч байсан ба Кайгородовын түрэмгий ажиллагаа болон өнгөрсөн онд болсон цагааны дээрэмчдийн элдэв явдалд ер оролцоогүй юм. Түүнтэй ярилцахад өөрийн зургуудыг л хэрхэн үрэгдүүлэхгүй хадгалан үлдэх вэ гэсэн ганц юманд санаа нь зовж байлаа. Тэрээр тэдгээр зургуудыг уул нуруу давуулан тээвэрлэж, өөрийн ганц нүд шигээ хямгадан хамгаалж байв» (А. В. Бурдуковын архив) гэжээ.




	[←28]
	 Владимир Яковлевич Зазубрин (Зубцов) (1895—1938) — Сибирьд иргэний дайнд оролцсон, 1920 онд Канск хотод «Красная звезда» сонинд хянагчаар ажиллаж шог өгүүлэл, нийтлэг өгүүлэл бичдэг байв. 1921 онд Эрхүүд тавдугаар улаан армийн «Красный стрелок» сониныг редакторлан гаргадаг байв. 1921 онд большевикуудын намд элссэн байна. 1921 онд «Хоёр ертөнц» ном бичжээ. A. В. Луначарский тэр номыг В. И. Ленинд өгчээ. «Энэ номыг би 1921 онд В. И. Лениний ширээн дээр байхыг харсан юм. Туйлын айхавтар, аймшигтай ном... гэхдээ роман биш, гэвч хэрэгтэй сайн ном» гэж М. Горький «Хоёр ертөнц»-д бичсэн удиртгалдаа бичсэн билээ. 
1923-аас 1928 оныг дуустал В. Я. Зазубрий Новосибирск хотод «Сибирские огни» сэтгүүлд нарийн бичгийн даргаар, дараа нь редактораар ажилласан юм. 1926 оноос Сибирийн зохиолчдын эвлэлийн дарга байв. М. Горькийтой захидлаар харилцдаг ба «Горы» роман, хоёр кино зохиол, хэд хэдэн тууж, өгүүллэг бичсэн юм. B. Я. Зазубрин монголын тухай маш их материал цуглуулсан нь лавтай боловч тэр материалын хувь заяаны тухай утга зохиолд одоо хүртэл хаана ч гараагүй байна. А. В. Бурдуков Зазубринтай Новосибирскт танилцсан юм. 




	[←29]
	 Капитолина Васильевна Юрганова бол Монголд төрсөн ба өссөн хүн. Түүний эцэг В. И. Юрганов бол Улиастайгаас 35 мод зайтай орших Улаан Эрэг гол дээр 50 жил оршин нутагласан хүн. К. В. Юрганова бол 1910 онд Бийскийн гимнази төгссөн, Петербург хотод эмэгтэйчүүдийн дээд курст биологийн салбарт суралцаж байжээ. 1911 онд Монголд экскурс хийж 4 мянган шавж цуглуулж 74 дүрсийн хатаамал хийжээ. Г. Н. Потанин, К. В. Юргановагийн өдрийн тэмдэглэлийг «Труды общества изучения Сибирий» (Т. II, вып. 2, 1912) номд оруулан нийтэлсэн ба түүнд зориулсан шүүмж «Сибирская жизнь»-д нийтлэгджээ. 1913 онд дахин Монголд ирсэн юм. К. В. Юрганова монголын эртний гар бичмэлийн цуглуулга хийсэн нь одоо Ленинградын Азийн улс түмний институтийн архивд хадгалагдаж байна. К. В. Юрганова-Вяткина бол эрдэмтэн бөгөөд ЗСБНХУ-ын ШУА-ийн угсаатны судлалын хүрээлэнгийн эрдэм-шинжилгээний ажилтан, Сибирь ба Монголд нэг биш удаа аялан явж 50 орчим эрдэм шинжилгээний бүтээл туурвисан хүн юм. А. В. Бурдуков К. В. Юрганова Вяткинатай анх 1913 онд Бийск-д танилцжээ.




	[←30]
	 Георгий Андреевич Вяткин (1885—1936) — Сибирийн нэртэй яруу найрагч ба үргэлжилсэн үгийн зохиолч. 1900 оноос эхлэн «Сибирская жизнь»-д нийтэлж эхэлсэн ба тэнд 15 жил ажиллахдаа эхлээд хянагч, дараа нь сурвалжлагч, шог зохиолчоор ажилласан юм. 1905 оноос «Русское богатство», «Вестник Европы», «Современник», «Летопись»-д шүлэг өгүүллүүд нийтлүүлсэн байна. 
1912 онд Томск хотод «Умардын наран доор» нэртэйгээр шүлгийн түүвэр гаргасан ба Москвад болсон Бүх Оросын утга зохиолын уралдаанд «Баяр» өгүүлэл бичиж оролцоод Гоголийн нэрэмжит шагнал авчээ. 1917 онд «Гунигт баяр» шүлгийн түүвэр, «Алтан навчис» өгүүлэл хэвлүүлжээ. Хувьсгалаас хойш Зөвлөлтийн хэд, хэдэн сэтгүүлд ажилласан ба «Дурлал» (1923), «Алтайн үлгэрүүд» (1926) зэрэг шүлгийн түүврийг нийтлүүлсэн байна. 




	[←31]
	 Василий Иванович Анучин (1875—1941) — угсаатныг судлагч, зохиолч. Сибирь оронд угсаатны судлалын аяллыг хэдэн удаа хийж, угсаатны судлалын шинж бүхий зохиолуудыг бичжээ («Рассказы сибиряка», «Сибирские сказки», «По горам и лесам», «Дедовшина в Сибири», «Енисейские остяки», «Очерки шаманизма у енисейцев» г. м.).




	[←32]
	 Ефим Лукьянович Зубашев (1860—1928) — технологич-инженер, 1899 оноос 1908 оныг дуустал Томск хотын технологийн институтийн захирал, кадетуудын намын идэвхтэй зүтгэлтэн, 1909 онд Төрийн Зөвлөлийн гишүүн. Сибирьд аж үйлдвэр, гар үйлдвэрлэл, зам харилцаа хөгжүүлэх асуудлыг судалж байсан юм.




	[←33]
	 Жаа лам Томскийн шорон ба Александровскийн центральд (Эрхүүгийн орчимд) хоригдож байгаад дараа нь Якутск губернид цөлөгджээ. 1916 онд Астраханийн губернид шилжүүлэн суулгасан боловч тэнд 1918 он гартал суугаад алга болжээ (И. М. Майский, Современная Монголия, стр. 258).




	[←34]
	 А. Г. Бодунов — Бийскийн хамгийн эртний нэгэн пүүсийн эзэн. Энэ пүүс XIX зууны 70-аад оны эхээр Монголын Баруун Хойд талаар худалдаа хийж эхэлсэн байна. Энэ пүүс монголд арван факторитай байсан юм. Бодунов Томскийн экспедицийг үйлчилж үнэт туслалцаа үзүүлсэн байна. М. И. Боголепов и М. Н. Соболев, Очерки русско-монгольской торговли, стр. 74—78, 93. Г. Е. Грум-Гржимайло, Западная Монголия и Урянхайский край, т. III. вып. 2, стр. 648, 650—661-ийг үз.




	[←35]
	 Орос-Хятадын банкийг Алс Дорнод дахь империалист бодлогоо идэвхжүүлэх зорилгоор С. Ю. Виттегийн санаачилгаар оросын засгийн газраас байгуулсан юм. 1895—1910 онд энэ банк оршин байхдаа Хятадад 8, Манжуурт 6, Монголд 2 (Өргөө ба Улиастайд) салбартай болжээ. 1910 онд Орос-Хятадын банк Хойд банктай нийлж, шинэ Орос-Азийн банк гэгч болсон ба бас монголд өөрийн салбарыг нээсэн байна.




	[←36]
	 «Монголэкс» байлдаж буй армид зориулж мал худалдан авах Монголын экспедиц (1915—1918). Мал авах контор Өргөө, Ховд, Хатгал, Улиастай, Вангийн хүрээ, Заяын хүрээнд тус тус байв. Түүнээс гадна оросууд болон монголчууд гэрээгээр мал бэлтгэдэг байв. «1915—1917 онд энэ экспедиц 319 мянган толгой үхэр, 3376217 пүү тос, 534457 пүү өөх, 300050 мянган шир, 255486 нэхий, 53507 пүү ноос бэлтгэжээ» (И. М. Майский. Современная Монголия. стр. 212—214, Л. В. Бурдуков, Сибирь н Монголия, стр. 152. 




	[←37]
	 Орос-монголын худалдаа-аж үйлдвэрийн банкийг (монголын үндэсний банк ч гэж нэрлэдэг байсан) Сибирийн худалдааны банк оросын капиталаар (1 сая рубль), Монголын засгийн газраас концесс авч байгуулжээ. Түүний төв контор нь Өргөөд 1915 оны тавдугаар сарын 15-нд нээгджээ. Банкны агентуудыг Улиастай, Ховд, Улаангом, Тариат, Заяын шавь, Говь Түшээт ван зэрэг газарт байгуулжээ. Концесст заасан болзол ёсоор банкнот гаргах (1 сая рубльд багтааж), монголын мөнгө үйлдвэрлэх, засгийн газар, тайж ноёд, аймаг, хошууд болон хувь хүнд зээл олгох онцгой эрхийг банканд олгосон байв. Банк орлогынхоо 15%-ийг монголын засгийн газрын мэдэлд шилжүүлж байв. Банкны үйл ажиллагаа монголын зах зээлд оросын капиталын ноёрхлыг бэхжүүлэх, монголын мал аж ахуйг хөгжүүлэх, зам харилцаа, санхүүг сайжруулахад тус дөхөм үзүүлнэ гэж бодож байв. Гэтэл банк энэ зорилтыг биелүүлж чадаагүй юм. 1918 оны эцсээр монголын засгийн газар концессын хэлэлцээрийг цуцлахыг мэдэгдсэн байна (И. М. Майский, Монголия накануне революции, стр. 209—211).




	[←38]
	 Владимир Григорьевич Габрик, Курляндын губернийн борчуулаас гаралтай. 1876 онд Либавын дунд сургууль төгссөн, цэрэгт алба хаасан. 1906 онд Владивостокт Дорнодын хэлний институтэд томилогдон ирж түүний хятад монголын салбарыг 1910 онд төгссөн байна. 1911 оны арван хоёрдугаар сард Эрхүүгийн цэргийн тойргийн штабт томилогджээ. 1913 оны аравдугаар сарын 16-наас 1914 оны нэгдүгээр сарын 22-ныг дуустал монголын Сайн ноён ханд бараа болж Петербургт аялжээ. 1914 оны хоёрдугаар сарын 9-нөөс Ховдын консулын газарт нарийн бичгийн даргын үүрэг гүйцэтгэгч байв. (АВПР, ф. Департамент личного состава и хозяйственных дел, оп. 461/1, д. 179).




	[←39]
	 Тэр үед Улиастайд оросын шилжин суугчид барагцаалбал 100 хүн байсан юм. Тэдний 10 нь консулын газарт, 30 нь консулын харуул хамгаалалтад, бусад нь худалдаачид ба албан хаагчид байв. 
Хоёрдугаар сарын хувьсгалын дараа Орост хоёр засаг тогтсон үед Монгол дахь оросын шилжин суугчдын дотор ардчилсан гүйцэтгэх хороод үүсэн байгуулагдсан билээ. Гүйцэтгэх хороо консулыг татан буулгах, эрх мэдлийг гүйцэтгэх хороонд шилжүүлэх шаардлага тавьсан юм. Ийм тэмцэл ялангуяа Өргөөд онцгой хурц илрэв. Е. Даревская, Февральская революция в Росий и русская колония в Урге, — «Труды Иркутского университета», т. XXV, вып. 1. 1958, стр. 23—48. Ийм явдал бас Улиастайд болсон юм. 




	[←40]
	 1917 онд Ховдод байсан оросын шилжин суугчид 200—250 хүн байв. 1919 онд 300 болов. Бийскийн худалдаачин Асановын албан хаагч В. Д. Оболенский Ховдын орон нутгийн сониноос мэдээлж 1917 оны дөрөвдүгээр сарын 11-нд Л. В. Бурдуковт бичихдээ: Гуравдугаар сарын 27-нд консулын газрын захирагч, оросын шилжин суугчдад санал болгохдоо гүйцэтгэх хороог консулын газрын ажилтан, офицерууд, цэргүүд болон хүн амын бусад бүлэг давхаргын төлөөлөгчдөөр байгуулахыг зөвлөжээ. Тэгээд хороог байгуулж, тэргүүлэгчдийг сонгож гэнэ. Гэтэл сонгуулийн байгууллагад цэргүүдийг оролцуулж болохгүй гэсэн удирдамж консулын газарт ирж гэнэ. Тэгээд урьдах сонгуулиа хүчингүй болгож дахин шинээр сонгууль явуулж тэргүүлэгчдэд 13 хүнийг сонгосон ажээ. А. В. Бурдуковын архивыг үз. 
1917 оны долоодугаар сард Түр засгийн газар Өргөө, Улиастай, Ховдод цахилгаан ирүүлж гүйцэтгэх хороод бол зөвхөн олон түмний санал хүсэлтийг илэрхийлэх байгууллага байхаас захиргааны байгууллага бус, ийм учраас дипломат агентын баталгаагүйгээр олон түмний захиргаанд ямар нэгэн өөрчлөлт оруулж болохгүй гэсэн удирдамж өгчээ. «Ургинский листок», 1917. VII. 23-ны дугаарыг үз. Энэ бол зохиогчийн зөв бичсэнчлэн Ховдод хоёр засгийн үе оросын шилжин суугчдын ардчилсан байгууллагын ялагдлаар дууссан хэрэг юм. 
 




	[←41]
	 Федор Александрович Парняков (1870—1921) — Эрхүүгийн шашны семинарыг төгссөн. 1891-ээс 1910 оныг дуустал Эрхүү губернийн Балаганскийн уездийн Бельск тосгонд лам, дараа нь 1914 он хүртэл Эрхүүд лам байв. 1893—1894 онд Бельск-д эмэгтэйчүүдийн шашны сургууль, зэргэлдээ тосгонд тариачдад бичиг үсэг заах хоёр сургууль тус тус байгуулжээ. 1905—1911 онд Балаганскийн уездийн шашны сургуулийн ажиглагч, «ардын боловсролын салбарт ажиллагчдын» ядуу зүдүү байдлыг хөнгөвчлөхөд туслах зорилго бүхий «харилцан туслах нийгэмлэгийг» байгуулах хэргийг санаачлагчдын нэг. Орос дахь шашны сургуулийн 25 жилийн ойгоор мөнгөн медалиар шагнагджээ. 1913 оноос Оросын газарзүйн нийгэмлэгийн Дорнод Сибирийн салбарын гишүүн, 1914 онд Өргөөд Оросын консулын сүмд ламаар томилогдон ирсэн. Түүний санаачилгаар Өргөөд ивээн тэтгэгчдийн байгууллага байгуулагдаж шашны ажлын хажуугаар сургууль, номын сан байгуулах, утга зохиол дэлгэрүүлэх, лекц унших, концерт бэлтгэж тоглох зэрэг ажлыг хийх болжээ. Өөрөө энэ бүх ажилд идэвхтэй оролцож байв. 1919—1920 онд «Ургинское общество потребителей в Монголии» сонины редакторын ажил хийж байв.
Ф. А. Парняков бол арван хүүхэдтэй байсны нэг нь Пантелеймон бөгөөд тэрээр Сибирийн алдарт хувьсгалч, Зөвлөлт төрийн зүтгэлтэн, Центросибирийн гэгээрлийн комиссар, Эрхүүд гарсан Зөвлөлт засгийн анхны сонины эрхлэгч байсан юм. 1919 онд цагаантны гарт орж тамлагдан гянданд нас баржээ. 
Ф. А. Парняков ч өөрөө Өргөөд Унгернийхэнд харамсалтайгаар алагдсан юм. Унгернийг шүүсэн шүүхийн хурал дээр Ем. Ярославский олон нийтийн шүүгчийн хувьд хэлэхдээ «Лам Парняков гайхамшигтай эрэлхэг тэмцэл хийж байж алагдсан юм» гэжээ. М. Ф. Парнякова, Пантелеймон Федорович Парняков. — «Как мы боролись за власть Советов в Иркутской губерний» эмхтгэл, Эрхүү. 1957, стр. 445—472, И. М. Майский, Современная Монголия, стр. 95, «Советская Сибирь», 1921. IX. II, IX. 18-ыг тус тус үз. Зохиогчийн дурдсан Ф. А. Парняковын захидал А. В. Бурдуковын архивд үлдээгүй ажээ. 
 




	[←42]
	 Аркадий Александрович Орлов бол харц гаралтай, Петербургийн их сургуулийг 1894 онд төгссөн, араб, перс, осман хэл мэддэг. Константинопольд орчуулагч, Абиссннид нарийн бичгийн дарга, Митровице ба Ускюбед консул, Багдад (1911)-ээс, Тавриз (1913-аас) хотод ерөнхий консул (АВПР-ийн лавлахаас). Хаант засгийн үзэл баримтлагч. Хоёрдугаар сарын хувьсгалын дараагаар түүнийг Өргөөгөөс зайлуулахыг оросын шилжин суугчид шаардаж байсан юм.




	[←43]
	 Михаил Иванович Боголепов (1879—1945) — нэрт эдийн засагч. 1907—1912 онд Томскийн их сургуулийн профессор, Г. Н. Потанины санаачилгаар «Томское общество изучения Сибири» гэдэг нийгэмлэгээс эрхлэн Монголд 1911 онд явуулсан эдийн засгийн экспедицэд (М. Н. Соболевийн хамт) оролцсон юм. Энэ экспедицийн тайлан бол энэ номд нэг биш удаа эш татсан эрдэм шинжилгээний том бүтээл юм. Октябрийн хувьсгалын дараа Зөвлөлтийн нэрт эдийн засагч, улс ардын аж ахуйн институтийн ректор, ЗСБНХУ-ын Улсын төлөвлөгөөний хорооны төсөв-санхүүгийн секторын даргын орлогч, ЗСБНХУ-ын шинжлэх ухааны академийн сурвалжлагч гишүүн хувьсгалын өмнөх ба зөвлөлтийн тогтмол хэвлэлд санхүү эдийн засгийн асуудлаар 200 орчим бүтээл нийтлүүлжээ.




	[←44]
	 В. Г. Габрик 1917 оны аравдугаар сарын 5-нд Өргөөд дипломат агентын мэдэлд шилжив. Гэвч тэр бол Зөвлөлт засгийг зөвшөөрөн хүлээсэн цорын ганц дипломат бус. Испанид элчин сайдын зөвлөх байсан Ю. Я. Соловев зөвлөлт засгийг анхнаас нь зөвшөөрөн хүлээсэн билээ. Ю. Я. Соловъев, Воспоминания дипломата, М., 1959.




	[←45]
	 Сибирьд Зөвлөлт засаг анх 1917 оны арван хоёрдугаар сарын сүүлээр ялсан юм. 1918 оны зургаадугаар сараас арван нэгдүгээр сард хувьсгалын эсэргүү эргэлт болж Сибирийн түр засгийн газар тогтсон үе юм. 1918 оны арван нэгдүгээр сараас 1919 оны арван хоёрдугаар сард колчакчуудын харгислалын үе байсан юм.




	[←46]
	 В. Г. Гей. Зөвлөлт засгийн газраас 40 сая рубль. 3 мянган пүү металл мөнгө их хэмжээний бүс бараа авсан юм. И. М. Майский, Современная Монголия, стр. 214-ийг үз.




	[←47]
	 А. Л. Горбунов бол Баруун монголын районыг хамарсан «Монголэкс»-ын Семипалатинскийн конторын дарга байсан юм. 
 




	[←48]
	 Сибцентросоюз 1918 оны эцсээр Омск-д байгуулагдсан бөгөөд Челябинск, Новониколаевск, Бийск, Эрхүүд тус тус контортой байв.




	[←49]
	 «Монголэкс» бол фронтоос зайлсхийсэн цэргийн албан хаагчдын хоргодох газар байсан бол Сибцентросоюз бол улс төрийн урагшгүй этгээдүүдийн хоргодох газар байжээ гэсэн яриа байсан юм.




	[←50]
	 Петр Ефимович Щетинкин (1885—1927) — Сибирийн алдарт партизан, тариачны хүү, 1914—1917 онд дайнд оролцсон ба байлдаанд гавьяа байгуулж штабс-капитан цол шагнуулсан, 1918 оноос большевик. Партизаны тэмцлийг Енисейн губернийн Ачинск уездэд эхэлсэн юм. 1919 оны наймдугаар сард түүний отряд Кравченкогийн отрядын хамт Кызылыг байлдан эзэлсэн ба 1921 онд Унгернийн эсрэг X. Чойбалсангийн отрядын хамт тулалдаж гавьяа байгуулсан юм. 




	[←51]
	 Зөвлөлт Оросыг баримжаалах явдал бүр 1917 оны эцсээр үүссэн юм. Монголын хувьсгалчдын төлөөлөгчид Эрхүүд ирж «Лениний намтай» холбоо тогтоохыг хүссэн явдал бол Октябрийн хувьсгалыг анх түрүүн зохион байгуулалттай талархсан хэрэг мөн гэж Коминтерны төлөөлөгч Б. З. Шумяцкий үзсэн байна. Төлөөлөгчдийг Б. З. Шумяцкий, С. Лазо хоёр хүлээж авсан юм. Б. Шумяцкий, Десятилетие Монгольского Октября, — «Восточно-Сибирская Правда», 1931. 11. 30-ны дугаарыг үз.




	[←52]
	 Эрхүүд улс төрийн төвийг эсер, меньшевикүүдийн сибирийн байгууллагын төлөөлөгчид, земскийн улс төрийн товчоо, «трудовое крестьянство» (нударганы байгууллага) нэгдлийн Сибирийн Төв Хороо зэрэг байгууллагын төлөөлөгчдийн хурлаас Колчакийн эсрэг цэргийн эргэлт хийх бэлтгэлийг хангах зорилгоор 1919 оны арван нэгдүгээр сард байгуулжээ. Колчак Сибирийн хотууд дахь эсер, меньшевикүүдийн байгууллагыг бут ниргэсэн ба улс төрийн эдгээр намын нөлөө зөвхөн Эрхүүд л ихээхэн хүчтэй байсан юм. Улс төрийн төвийн зорилго бол Колчакийг бут цохих төдийгүй, Улаан арми болон большевикуудыг Дорнод Сибирьд оруулахгүй байх, Дорнод Сибирт эвслийн «ардчилсан» засгийн газар байгуулахад оршиж байа. 
Арван хоёр ба нэгдүгээр саруудад большевикууд оролцож хийсэн тулалдааны эцэст засаг колчакуудаас Улс төрийн төвд шилжсэн ба 1920 оны нэгдүгээр сарын 23-нд большевикуудын Хувьсгалт цэргийн Хорооны мэдэлд шилжжээ. М. А. Гудошников, Очерки по историй гражданской войны в Сибирии. Иркутск, 1959. 




	[←53]
	 В. Г. Гей бол 1912 оноос эхлэн Хөвсгөл орчим нутагт малын халдварт өвчнийг эсэргүүцэх тарилга хийж байсан ба А. А. Дудукалов бол 1899 оноос Чита-д мөн тахал эсэргүүцэх станцыг хариуцан ажиллаж байгаад дараа нь Байгалаас зүүн тийш нутагт мал эмнэлгийн байцаагч, 1915 оноос «Монголэкс»-ын дарга, мал эмнэлэг хариуцсан орлогчоор ажиллаж байв. Гей, Дудукалов хоёроос гадна «Монголэкст» Г. П. Бычков, А. С. Мещерский, А. П. Свечников, А. П. Шелегов зэрэг эмч нар ажиллаж байсан юм.




	[←54]
	 Валентин Николаевич Попов-Кокоулин бол Ховдын районыг хариуцсан «Монголэкс»-ын шалган байцаагч байв. И. Н. Новак бол центросоюзын Ховдын конторын дарга байв. Ф. Е. Киселев бол мөн конторын хуулийн зөвлөгч бөгөөд тухайн үедээ И. М. Майскийн экспедицэд их тус хүргэсэн юм.




	[←55]
	 И. М. Майскийн экспедицийн гишүүд гэвэл: Анатолий Дмитриевич Калинников (экспедицийн даргын туслах, сүүлд Зөвлөлтийн нэрт монголч эрдэмтдийн нэгэн болсон). Эрдэнэ Батхан (орчуулагч, Өргөөд 1912 онд байгуулагдсан анхны монгол сургуулийн багш, 1921 онд Монголын төлөөлөгчдөд орчуулагч хийж Москвад очиж В. И. Ленинтэй уулзсан ба 1924—1929 онд БНМАУ-ын гэгээрлийн яамны анхны сайд, дараа нь Ленинградад Дорно дахины институтэд багш байсан), И. В. Эпов (Байгалаас зүүн тийших казак, аж ахуйн эрхлэгч, монгол хэл сайн мэддэг сүүлд Өргөөд Унгернийхэнд алагдсан), И. В. Козлов (Алтайн тариачин, экспедицийн тээврийг хариуцсан, сүүлд Алтай дахь зөвлөлт байгуулалд оролцож явсан). И. М. Майский, Монголия накануне революции, стр. 7—8-ийг үз.




	[←56]
	 Андрей Леонтьевич Муралев 1904 оноос Киренск, Тунх Мондад шуудангийн газар ажилласан, 1918 оны наймдугаар сараас Улиастайд ажилласан юм.




	[←57]
	 Яков Давыдович Янсон бол 1920 оны хоёрдугаар сарын 17-ноос 1921 оны нэгдүгээр сарыг дуустал Эрхүүгийн губернийн хувьсгалт хорооны дарга, ЗСБНХОУ-ын гадаад хэргийн ардын комиссариатын Сибирь ба Алс Дорнодын бүрэн эрхт төлөөлөгч байсан юм. 




	[←58]
	 Эрхүүд Колчакийг буудан алсны дараахнаар Улиастайн консул Вальтер Улиастайд хүлээн авч буй цахилгаан утсыг нийтэд зарлахын өмнө өөрт нь үзүүлж хянуулж байх тушаалыг Муралевт 1920 оны хоёрдугаар сарын 8-нд өгчээ. Муралев үүнийг Эрхүүгийн шуудан-цахилгааны тойргийн дарга Т. Агеевт утсаар мэдэгдэж яах тухайг асуужээ. Эрхүүгээс консулын дэргэд зэвсэгт хүч буй эсэхийг лавлан асуугаад ямар нэгэн харуул хамгаалалтгүйг мэдмэгц Т. Агеев «Мэдээг консулаар дамжуулахгүйгээр хүн амд хүргэж байхыг хичээгтүн» гэсэн шийд өгсөн ажээ. (ГАИО, ф. Р—42, оп. I, д. 756, лл. 239—241). Я. Д. Янсоны явуулсан цахилгаантай холбогдож үүссэн явдал бол дээрх удирдамжийг Муралев биелүүлж буй хэрэг байжээ.




	[←59]
	 Барон Унгерн Монголын хилийг 1920 оны аравдугаар сарын 2-нд давж Өргөөг эзлэн авахын төлөө анхны амжилтгүй тулалдааныг 1920 оны аравдугаар сарын 26-нд хийсэн байна. 




	[←60]
	 А. В. Бурдуков 1919 оны тавдугаар сарын 13 (26)-нд Улиастайд бичсэн гэрээслэлдээ «Намайг үхсэний дараа хувь нийлүүлэгч нөхөд А. А. Чукреев, М. Д. Хомутов. М. И. Новиков нар нэн даруй нөхөрлөлийг гартаа авах ёстой. Миний нийлүүлсэн бөгөөд над ногдох бүх капитал, түүнийг эзэмших миний хувийн эрх бол миний хууль ёсны гэргий Аполлинария Ивановна Бурдукова, манай хүүхдүүдийн бүрэн өмч болох ба гэрээслэн үлдээж буй хөрөнгөний хагас нь миний эхнэр, миний найз М. Д. Хомутов хоёрын харилцан хэлэлцэж тохирсон ёсоор соёл гэгээрлийн зорилгод ашиглагдах ёстой» (А. В. Бурдуковын архив) гэжээ.




	[←61]
	 Хурандаа Лоуренс бол английн алдарт тагнуулч.




	[←62]
	 Агуулах (цб)




	[←63]
	 1921 оны тавдугаар сарын 21-нд Унгернийн гаргасан «Зөвлөлт Сибирийн нутаг дахь Оросын отрядуудад» гэсэн 15-р тушаалд заахдаа монголд хятадын засаг захиргааг түлхэн унагаж, богд гэгээний засгийг сэргээн босгох, Улаан арми ба Зөвлөлт Сибирийн эсрэг тэмцэлд монголыг эхлэн давших байр болгохыг заажээ. Б. Цибиков, Разгром унгерновщины, Улан-Удэ, 1947.




	[←64]
	 Т. М. Никитин бол Бийскийн харц ардын гэрт төрсөн хүүхэд ахуй цагтаа Монголд ирж худалдааны ажилд зарцлагдан монгол хэл ба монголчуудын заншлыг сайн сурсан юм. Дэлхийн нэгдүгээр дайны үед цэрэгт татагдан «Монголэкс»-т томилогдсон ба дараа нь центросоюзад ажилласан юм. 1920 оны эцэс, 1921 оны эхээр Хангильцаг дахь центросоюзын салбарыг толгойлж гэр бүл, албан хаагчдынхаа хамт А. В. Бурдуковын байранд сууж байв. Зөвлөлт засгийг идэвхтэй дэмжиж байсан ба Никитин Хангильцагаас Новактай хамт Кош-Агач руу оргон гарчээ. Дараа Т. М. Никитин, К. К. Байкаловын отрядад орчуулагчаар орж Кош-Агачаас Монголд дахин ирсэн ба сүүлд монгол цэргийн дарга болсон юм. Намир гол дээр Кайгородовын дээрэмчидтэй хийсэн тулалдаанд Никитин хүндээр шархтан, нөхдөдөө дарамт болохгүйн тулд гранат дэлбэлэн өөрийгөө хороожээ. 
Дамбадорж «Толбо нуур» дуртгалдаа Т. М. Никитиныг «Намсарай» гэж нэрлэсэн юм. Мөн К. К. Байкалов Никитин-Намсарайг «баатар зоригт хувьсгалч» гэж нэрлэсэн байна («Воспоминания», Якутск, 1966, стр. 20—21).




	[←65]
	 Я. Х. Фрейман бол шуудан-цахилгааны ажилтан. 1913 оноос Монголд (Өргөө, Заяын шавь) ажилласан, 1919 оны аравдугаар сараас Улиастайд шуудан-цахилгааны салбарын эрхлэгчээр ажиллаж байв. Эрхүүд Зөвлөлт засгийг сэргээн мандуулсны дараа Улиастайн шуудан-цахилгааны ажилтнууд Я. Фрейманыг Култук ба Эрхүүд төлөөлөгчөөр томилж монгол дахь шуудангийн ажилтны аж байдлыг сайжруулах ажлыг хөөцөлдөх даалгавар өгчээ. Я. Фрейманд ийм даалгаврыг мөн Тэсийн гол, Хатгалын шуудангийн албан хаагчид ч өгсөн байв. Фрейманы зүтгэлийн үр дүнд Эрхүүгийн губернийн хувьсгалт хороо монгол дахь шуудан-цахилгааны ажилтан тус бүрд мянган рублийн тэтгэвэр олгох тогтоолыг дөрөвдүгээр сарын 3-нд гаргажээ (ГАИО. ф. Р-42, он. 1, д. 756, лл. 133, 160, 161, 168, 286, 294, 302, 305).




	[←66]
	 1920 оны арван хоёрдугаар сарын 2-3-нд И. М. Майскийн бичсэн захидлын тухай өгүүлж байна. Тэр захидалд: «Танд захидал сонин явуулав. Эрт орой аль нэгэн цагт танд хүрч очих биз. Монгол нутгийн гүнд байхдаа Оросоос ирэх өчүүхэн ч атугай мэдээг хэчнээн шуналтай барьж авдгийг би өөрийн амьдралаас мэдэх тул зохимжтой завшааныг алдахгүйг хичээв. Мөн олон сонин ба товхимол хүргүүлэв» гэжээ. Түүнчлэн И. М. Майский Центросоюзын Эрхүүгийн контор А. В. Бурдуковыг Улиастай дахь өөрийн төлөөлөгчийн албан үүрэгт тохоон томилох гэж байгааг түүнд мэдэгджээ (А. В. Бурдуковын архив).




	[←67]
	 И. М. Майский 1921 онд Новониколаевск хотод Сибирийн улсын ерөнхий төлөвлөгөөний комиссын даргаар ажиллаж байсан юм.




	[←68]
	 Доможиров Михайловыг Улиастайн гарнизоны даргаар томилжээ.




	[←69]
	 Энэ явдлын тухай тодорхой зүйлийг Банзрагч, — Многочисленные преступления, Сибирские огни», 1928, № 1-ээс үз.




	[←70]
	 А. В. Бурдуковын архивд Азийн морин дивиз гэгчийн командлагч дэслэгч генерал барон Унгернийн 1921 оны тавдугаар сарын 13-нд Урианхайн морин отрядын дарга Казанцевт (хуулбарыг есаул Вандановт) гэсэн 920 дугаар тушаалын хуулбар хадгалагдаж байдаг юм. Түүнд «доор нэр дурдсан хүмүүсийг, тухайлбал: Стукен и Ко-ийн пүүсийн итгэмжлэгдсэн Иннокентий Башкиров, Василий Ильич Дадочкин, Швецовын пүүсийн итгэмжлэгдсэн Новиков, өөрийгөө народник гэж нэрлэдэг Алексей Васильевич Бурдуков, Михаил Хомутов нарыг буудан алсугай. Хэрэв эдгээр хүмүүс Тантай биечлэн учирвал тушаалыг өөрөө биелүүлсүгэй» гэжээ.




	[←71]
	 В. П. Поползухин — Казанцевийн жагсаалын хэсгийг хариуцсан туслах, дэслэгч. Тэрээр улаантны талд орж үнэт мэдээ өгсөн юм. Б. Цибиков, Разгром унгерновщины, 1947, стр. 35—36, 38—39, 105 болон дараах хуудаснуудыг үз.




	[←72]
	 Винтовкин — Эрхүүгийн малын худалдаачин. Монголоос мал худалдан авч Эрхүүд аваачиж нядалдаг байсан юм.




	[←73]
	 А. В. Бурдуков баривчлагдсан ба Хатанбаатарын отрядад байсан тухай цагаантны эсрэг байлдаж явсан монголын партизануудын дуртгалд байдаг юм. Жишээлбэл. И. Магаа бичсэн нь: Түүний дараа хэд хоносон хойно Элеский гэдэг оросыг гэр орны хамтаар алдав. Ингээд хэд хоносны дараа Хатанбаатараас надад тушаал өгсөн нь «нэгд, Элескийг цагаантны яамнаас барьж ирэхээр олон цэргүүд явлаа. Хэзээ ямар цагт баригдан ирэхийг заавал мэдэгдэх хэрэгтэй». Үүний дараа нэгэн өдөр Элескийг хүүхэд эхнэрийн хамтаар тэмээн дээр хүлж ачаад худгийн аманд буй Вандановын яамнаа авчрав. Магаа би үзсэн доороо Хатанбаатарт хэлэв. Хатанбаатар хурдлан морио унаж тэр цагийн ерөнхий сайд Жалханз хутагт дээр хүрч очив. Жалханз хутагтаас Элескийн амийг аврахаар Вандановтай ярилцаж Элескийг монгол цэрэг харгалзах боллоо. Магаа би Элеский Хатанбаатар хоёрын хооронд нууц бичиг зөөдөг боллоо» гэжээ. Партизан Р. Лувсандагва дурсахдаа «1921 оны зуны дунд сарын үсэр Улиастайд байсан Элеск гэдэг 50 орчим настай болов уу гэмээр нэгэн орос хүнийг Вандановын шадар агчид барьж ирсэн бөгөөд цэргийн газар тусгай хадгалагдан хааяа байцаагдаад байдаг байсан юм. Хэсэг зуур тэгж байснаа сүүлд нь тусгай майхан сууц гарган өгч, эхнэр хүүхдийг авчирч хамт суулгаад, үүдэн дээр нь манаа зогсоон харгалзуулж байдаг болсон юм. Хожим сонсоход тэр хүн маань цэрэг бидэнд буюу монголчуудад их л тус хүргэсэн хүн гэгдэж их л хүндтэйгээр нутагтаа хүргүүлж байсныг би мэднэ» гэжээ. Д. Лхаваан хэлэхдээ: «Хатанбаатарын яамнаас баруун тийш нэлээд онцгой газар нэгэн жижиг дөрвөлжин шомбогор майхан байдаг байв. Луу гүнгийн Балданравжаа гэдэг хүн манаанд нь гараад ирсний дараа надад ярихдаа «энэ майханд Элеский гэдэг орос, эхнэр, гурван хүүхдийн хамт хоригдож байна. Энэ хүнийг нэг өдөр үүрээр Хатанбаатарын яам руу аваачаад том цагаан боодолтой юм өгч явуулж байхыг үзэв. Тэр орос эргэж ирээд эхнэр хүүхдээ ирүүлж юм идээд байх шиг болсон» гэж надад ярьж билээ» гэжээ. 
Монголын партизанууд өөрсдийн дуртгалд А. В. Бурдуковоос Хатанбаатарт хэрхэн тус хүргэж байсныг мэдээлсэн байна. Дээр дурдсан И. Магаа бичихдээ: «Хэд хоносны дараа монгол цэргүүдийг Вандановын яамнаас майхнуудын хаяа хаяаг даруулж, тэг дөрвөлжин, нэгэн тэгийн дотор бөөгнөрүүлэн буулгав. Гэтэл энэ үсэр Элескийгээс «Танай монголын цэргүүдийг дөрөвхөн бөмбөгөнд тааруулж байна» гэж хэлэв. Гэтэл Хатанбаатараас нууцаар «энэ шөнө байлдаанд бэлтгэх хэрэгтэй, бууны дуу гаргаж болохгүй, цохиж ална, намайг хашхирмагц та нар дайрах хэрэгтэй» гэв гэжээ. 
С. Жамсаран дурсахдаа: «Их хүрээний байдал өөрчлөгдөж байгааг Вандан буриад нөхдөдөө ярьж бидний байдал ийм хэвээр байж болохгүй нь хэмээлцэж байсныг нөгөө улаан орос Элескийн хүүхэд дуулсан байжээ. Ванданов буриадын энэ санааг хүүхдээс сонсоод Элеский Хатанбаатарт нууц мэдэгдсэн ажээ. Тэр үед Вандан буриад нар бүх хуаранд бөмбөг тэсэлж устгах гэж байсан явдлаас болж Хатанбаатар бослого хийжээ» гэсэн байна. П. Гомбосүрэн мэдээлэхдээ «Тэр үед орос Элеск гэгчийг эхнэр хүүхдийн нь хамт барин аваад Хатанбаатарын цэргийн хуарангийн дэргэд өдөр шөнөгүй үргэлж манаж байв. Тэр оросыг чухам хэний цэрэг хаанаас барьсныг огт мэдээгүй, бас Элеск орос сүүлд хаана явсныг мэдэхгүй, дуулбал Элеск орос Хатанбаатарт их л үнэтэй хүн байсан. Энэхүү Элеск орос Хатанбаатарт цагаантны тухай мэдээ өгч байсан гэж сонссон гэжээ (Монгол Ардын Журамт цэргийн дуртгалууд, Улаанбаатар, 1961. Монгол хэвлэлээс нь шууд авав. — Э. Б.)




	[←74]
	 В. И. Юдин (1920 оны аравдугаар сараас Алс Дорнодын Бүгд Найрамдах улсаас Монголтой хил залгасан хэсгийн бүрэн эрхт төлөөлөгч, 1921 оны зургаадугаар сараас арван хоёрдугаар сарыг дуустал Монгол дахь Зөвлөлтийн ангиудын дэргэдэх ЗСБНХОУ ын гадаад хэргийн ардын комиссариатын төлөөлөгч) мэдээлснээр Хатанбаатар Магсаржав Жалханз хутагтад 1921 оны зургаадугаар сарын 20-нд бичсэн захидалдаа «Барон Унгернийн харьяат, тарж бутран хулгай дээрэм, аллага хядлага хийж буй цагааны дээрэмчдийг устгах тушаалыг биелүүлэн Магсаржав миний бие идэвхтэй тэмцэл хийж орос дарга Казанцев, буриад Вандан нарын дээрэмчидтэй зургаадугаар сарын 16-нд тулалдав. Энэ тулалдаанд Казанцев зугтан зайлсан ба бусад нь устгагдав. Одоо үед би цэргийнхээ хамт Улиастайгаас зүүн хойш гарч Зөвлөлтийн отрядтай уулзах бодолтой байгаа ба улмаар тэдэнтэй хэлэлцээр хийж хамтын хүчээр монголыг цагаантнаас чөлөөлөх ёстой» гэсэн байв. Жалханз хутагттай холбоо тогтоохын тулд Эрхүүгээс гадаад хэргийн ардын комиссариатын бүрэн эрхт төлөөлөгч Ф. Г. Фальский (Ф. Горелик) 1921 оны зургаадугаар сард ирэв. Жалханз тэр хүнээр Б. З. Шумяцкийд захидал илгээж Магсаржавын хийж буй байлдааны тухай дурдаад цагаантны дээрэмчдийг устгахын чухлыг тэмдэглэжээ. «Ийм арга хэмжээ авах явдал гагцхүү зэвсэг байхгүйгээс саатаж байна. Ийм учраас цэрэг ба зэвсгийг над руу, Жалханз хутагтад нэн даруй илгээн явуулж цагааны дээрэмчдийг устгах, улс оронд дэг журам тогтооход нэн даруй тусламж үзүүлэхийг Зөвлөлт засгийн газрын бүрэн эрхт төлөөлөгч Танаас хүсэж байна. Цэрэг зэвсэг ирүүлэх тухай манай хүсэлтийг биелүүлэх боломжтой гэж үзвэл түүнийг тээвэрлэн авахад манай талаас тусламж үзүүлж болох юм» гэжээ (В. И. Юдин, У истоков монгольской народной революций (Из воспоминании и документов) — «Монгольский сборник», М., 1959, стр. 122—123). 




	[←75]
	 Жалханзын хүрээ — Хатгалаас баруун урагш 150—180 километр оршино. Жалханз-хутагт зургаадугаар сарын 30-нд Б. З. Шумяцкийд бичихдээ: «Одоо үед барон Унгернийн хулгай дээрэм үйлдэгчид нэгэнт дарагдаж цагаантныг бүрэн устгахын төлөө Зөвлөлт засгийн газраас Фальский, Цэвээн нарын удирдлагаар явуулсан цэрэг манай энд ирсэн ба ихээхэн хүндэтгэлтэйгээр хүлээж авлаа. Түүнээс гадна дайчлагдсан 500 монгол тэдний хамт ирэв. Тэднийг дайчилсан ба зэвсэглэсэн явдлыг би бүрэн дүүрэн сайшааж байна» гэжээ (В. И. Юдин, У истоков монгольской народной революций... — «Монгольский сборник», стр. 123).




	[←76]
	 Энэ тухайг А. В. Бурдуков, Человсческие жертвоприношения у современных монголов, — «Сибирские огни». 1927, № З. стр. 188-аас унш.




	[←77]
	 Хурандаа Казагранди Унгернийн тушаал ёсоор тавдугаар сарын эцсээр Хөвсгөл орчмоос Модон хөлөөр дамжин Зөвлөлтийн нутагт халдах ёстой байв. Гэвч П. Е. Щетинкин, X. Чойбалсан нарын морин отряд цагаантныг ухруулсан байна. Гэтэл Унгерн Казаграндийг урвасан гэж хардан зуутын дарга Сухаревыг Казаграндийн араас явуулж түүнийг буудан алж байрыг нь эзлэх тушаал өгчээ. Энэ тушаалыг 1921 оны долоодугаар сарын 17-нд Заяын хүрээ орчимд гүйцэтгэсэн байна. 
Долоодугаар сарын эцэс, наймдугаар сарын эхээр Зөвлөлтийн цэрэгт цохигдон ухарсан барон Унгерн цагаантны бусад бүлэглэлтэй нэгдэн нийлэхийн тул Баруун Монгол руу явахаар төлөвлөж байв. Гэтэл Манжуур тийш зугтан зайлах гэсэн санал бүхий офицерууд Унгерн ба Резухины эсрэг хуйвалдаан зохиожээ. Наймдугаар сарын 17-нд Резухин алагдав. Наймдугаар сарын 21-нд офицерууд нь Унгернийг алах гэж оролдсон байна. Гэтэл тэрээр Сундуй гүнгийн командалсан монгол дивиз руу зугтан амь гарчээ. Гэвч тэнд байсан монголчууд Унгернийг баривчлан авч цагаантанд эгүүлэн өгсөн байна. Наймдугаар сарын 29-нд тэднийг К. К. Рокосовскийн командалж явсан 35 дугаар морин хорооны нэг хэсэг гүйцэн очиж монголчуудыг буу дуугаралгүй буулган авчээ. Тэдний дунд Унгерн байсныг Улаан армийн цэргүүд олж баривчилсан ажээ (В. И. Брехинов, А. Н. Кислов. И. Я. Смирнов, Через 40 лет. — «Народы-братья. Воспоминания и статьи» М., 1965. стр. 25). 




	[←78]
	 Хатанбаатарын тушаалаар А. В. Бурдуковыг Хатгалд хүргэж өгсөн монгол цэргүүдийн дуртгалд өгүүлсэн нь: А. Пүрэвдагва бичихдээ: «Хатанбаатар нэг өглөө манай хошууны Б. Шарав гэгчийг дуудаж Вандановт баригдсан улаан талын Элеский гэгч орос хүнийг Хатгал харуулын төмөр утасны хороонд хүргэж өг гэдэг тушаал өгчээ... Элеский орос манай ажилд их тус хүргэсэн юм гэж хэлсэн гэнэ билээ. Тэгээд Шаравыг бас нэг цэрэг дагуулж яв гэсэн тул Шарав манай хошууны хүн байсан тул намайг дагуулж явав. Шарав бид хоёр зар бичүүлж аваад Элескийг дагуулан явав» гэжээ. Г. Самданбазар бичихдээ: «тавтын дарга бидний хэдэн хүнийг эмээл богцыг авхуулан явж Хатанбаатарын гэрт дагуулан ирлээ. «Та нар манай энд тусгай майханд байгаа орос хүнийг эхнэр хүүхдийн хамтаар авч явах болно. Энэ хүнийг зам зуур ямар нэгэн хүмүүс айлгах, сандраах зэрэгт хэрхэвч хүргэж болохгүй. Аятай сайнаар авч яваад Хатгал дахь орос цэрэгт хүргэж өгөх хэрэгтэй. Хэрэв осолдох бол та нар амьгүй гэдгийг мэдэх хэрэгтэй» гэж Хатанбаатар хатуу тушаал өгөв. Бид зуур замдаа өнөөх оростой сайн танилцаж ярилцан явах болов. Түүний нэрийг Элеский гэдэг ажээ. Монгол хэлтэй, ханилгаа сайтай хүн байв. Тэр орос бидэнд «цэргийн хүн бол шударга, зоригтой, ямар нэг аюултай байдлын дундуур зориг төгөлдөр, харийн дайснаас хүнийг аврахын тул тэмцэх явдал хамгийн чухал» гэж ярьж байсныг огт мартдаггүй юм. 
Бид Хатгал дахь оросын улаан цэрэг дээр арав шахам хоног болж буцахыг хүсэхэд нөгөө орос Элеский биднийг явуулахгүй, манай улаан цэрэг зүүн зүгт явж цагаантантай байлдах болно. Хамт явах хэрэгтэй гэсэнд аргагүй уналга морьгүй учир тэдний аяыг дагах болов. Нэг өдөр бидэнд тус бүрд 300 сумтай явган цэргийн шинэ винтов буу, хар даалимбан дайзтай тавьж олгосонд бид маш их баярласан юм» гэжээ (Монголын Ардын журамт цэргийн дуртгалууд. Улаанбаатар, 1961. Монгол хэвлэлээс нь шууд авав. — Э. Б.)




	[←79]
	 Дамбийжанцан 1918 оны эхээр Астраханиас оргож зун болсон хойно Монголд Сэлэнгэд иржээ. Дараа нь баруун урагш явж Мажин-Шанд хүрч тогтсон байна. А. В. Бурдуков 1922 оны есдүгээр сарын 30-нд Дамбийжанцаны тухай Б. Я. Владимирцовт бичихдээ: «Түүнийг Астраханиас ирсний дараа, тэрээр говь руу холдож Баркулийн орчим нэг худаг дээр тогтож, өөрийн адил 300 айл өрхийг цуглуулж тусгаар нэгэн ноён болж хувирав. Өнгөрсөн жилийн үйл явдал түүнийг дахин нэг азаа үзэх хорхойг нь хөдөлгөжээ. Унгерн түүнийг ихэд шалж урьсан боловч энэ балмад явдалд тэрээр оролцохыг хүссэнгүйгээр барахгүй Өргөөнийхнийг Унгернтэй холбоо тогтоолоо гэж буруушаасан байна. Хатанбаатар (Ма сайд) цагаантныг Улиастайгаас хөөн зайлуулах үед Дамбийжанцан өөрийн 80 цэргийн хамт Засагт ханы нутагт хүрэлцэн ирж Халхыг цагаантнаас аврагч болж харагдахын тулд бас л хутгаж эхэлсэн ба Засагт ханыг дуудаж Хатанбаатар, Жалханзтай нийлэн хурал хийхийг тушаажээ. Гэвч 1912 оноос хойш тэд улс төрийн хувьд нэлээд туршлагажсан тул очсонгүй...
Тэгээд тэрээр Ховд орж Жальчин бэйсийнх хүртэл очсон ба тэнд Бакич болон Сокольницкийн ихээхэн хүч бүхий цагаантны отряд байгааг мэдээд баахан дэмий бужигнүүлж бужигнуулж говийнхоо худаг руу буцжээ. Түүнээс хойш энэ хаврыг хүртэл сураггүй болсны дараа энэ хавар дахин өндийж өмнөдийн хошуудыг өөртөө нэгтгэж эхэлсэн байна. Өргөөгийн засгийн газар отряд явуулахаас өөр аргагүй болжээ. Жаа ламын ар талд хятадууд байгаа мэтээр Халхаас Жаа ламын эсрэг зэвсэгт тэмцэл хийх мэт байдал үүсэв...» гэжээ.
Үүнтэй холбогдуулан А. В. Бурдуков Дамбийжанцанд захидал явуулжээ: «Та хятадуудтай нийлэн (?) Засагт ханы хошуунаас баруун тийш хэд хэдэн хошууг довтлон эзэлсэн мэт сураг гарч байна. Ийм сургийг сонсоод би туйлын их гайхаж байна. Анх монгол улсын үндэс суурь тавигдаж байх үед, Балт ван Шар Сүм дахь алтайн монголчуудыг албадан хятадын харьяат болгож байх үед миний эрхэм хүндэт нөхөр Дамбийжанцан лам та чин хатуу үзэл баримтлан энэхүү Балт вангийн буруу замаар хэрхэвч орохгүй, харин зовсон олон монголчуудад л ямагт тусыг хүргэнэ гэдэг байсан билээ. Гэтэл би ийм хачин сураг сонсоод хэдийгээр үл итгэсэн боловч сэтгэл зүрх гүнээ шимшрэв. «А. В. Бурдуков цааш нь бичихдээ: «шинэ улаан төрийн амжилтын» тухай өгүүлж «шинэ улаан төрийн тухайд миний санал бодол улам бат болсон», «хүмүүс зовлон зүдүүргүй сууж, амар тайван хөдөлмөрлөх бололцоо бол зөвхөн шинэ улаан төрийн үед л боломжтой юм... Хайлсан ширэм шиг буцалж байсан манай орон ган болд мэт хүчирхэг гүрэн болон бэхжиж байна. Гадаад монголчууд ч манай улаан улст тулгуурлан тусгаар тогтносон монгол ардын улсыг байгууллаа» гэж бичжээ. А. В. Бурдуков Дамбийжанцанд 1911 — 1912 онд байгуулсан гавьяаг нь дурсан сануулж «одоо болоход Таны сонгосон зам монголын түмэн ардын сонгож авсан замаас салахад хүрч байгаа явдалд» харамсаж байгаагаа тэмдэглэжээ. Энэ бүхнийг дахин сайтар тунгаан бодохыг зөвлөсөн байна (А. В. Бурдуковын архив).




	[←80]
	 Шубины дээрэмчдийн үлдэгдлийг 1921 оны есдүгээр сарын 16-нд устгасан ба Шубиныг Эрхүү дахь хувьсгалт-цэргийн шүүхээр шийтгэж 1921 оны аравдугаар сарын 4-нд буудан алжээ.




	[←81]
	 К. К. Байкалов (К. К. Некундэ) — латвийн ажилчин, 1905 оноос большевик, 1909 оноос 1917 оны хоёрдугаар сарыг хүртэл Дорнод Сибирьд цөллөгт сууж байсан. Зөвлөлт засгийн төлөө идэвхтэй тэмцэгч, партизаны отрядын дарга. 1921 оны хавар Баруун монгол дахь цагаантны эсрэг байлдахаар V армийн экспедицийн отрядыг толгойлж явсан юм.
Толбо нуурын дэргэд Хасбаатар, Байкалов хоёрын удирдсан монгол-зөвлөлтийн отряд цагаантанд бүслэгдэж 42 хоног тулалдан их хохирол үзсэний дотор Хасбаатар амь үрэгджээ. Толбо нуурын эдгээр баатруудад зориулж 1958 онд тэнд хөшөө босгосон билээ. С. Шойжелов, Западная Монголия, — «Новый Восток», 1923, № 4, Улан-Оторчи, Толбо нуур, — «Сибирские огни», 1928, № 3, Б. Ширендыб, Монголия на рубеже XIX—XX вв., стр. 316, 322— 323, 332, 350—352, К. К. Байкалов, Воспоминания, — эдгээрийг унш.




	[←82]
	 Сокольницкий бол Кайгородовын штабын дарга, Омск хотод Колчакийн штабт «зэрлэг зуут» гэгчийг командалж явсан юм. Бакич, Кайгородов, Казанцевын дээрэмчид 1921 оны арван хоёрдугаар сард бут цохигдсон ба тэдний үлдэгдлийг 1922 оны дөрөвдүгээр сард бүрмөсөн устгасан юм. Казанцев 1923 оны эхээр алагджээ.




cover.jpeg
XYYYHRH
bR

MOHRTOAR Z

AB-BYPAYKOB






images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






images/image.png





